
ᑲᒥᓴᓇᐅᑉ ᐅᖃᐅᓯᖏᑦ 

ᐃᓚᖓᒍᑦ, ᑖᓐᓇ ᐊᓪᓚᕝᕕᖓ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔫᑉ  

ᓄᓇᕗᒥ ᐃᓐᓇᕈᖅᑐᕐᔫᔮᓚᐅᖅᑐᖅ 2014-2015 ᐊᕐᕌᒍᖓᓂ. 

ᔮᓐᓄᐊᓕᐅᑎᓪᓗᒍ 2015ᒥ, ᐃᖅᑲᓇᐃᔮᖑᔪᖅ ᐊᑎᓕᒃ 

"ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ" 

ᐊᐅᓪᓛᖅᑕᐅᔪᕗᖅ ᐅᓪᓘᑉ ᐃᓚᐃᓐᓇᑯᓗᐊᓂ 

ᐃᖅᑲᓇᐃᔮᖑᖃᑦᑕᖅᐸᓚᐅᖅᑐᓂ, ᐅᓪᓗᓕᒫᒧᓐ 

ᐃᖅᑲᓇᐃᔮᕈᖅᑎᑕᐅᓚᐅᕐᒪᓐ ᑲᑐᔾᔭᐅᓂᐊᕐᓗᓂ ᓄᓇᕗᒥᐅᓄᑦ 

ᓄᓇᑦᓯᐊᕐᒥᐅᓄᓪᓗ.  ᓯᕗᓪᓕᖅᐹᒥᓕ ᓄᓇᕘᒧᓐ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᕈᕋᒪ 15 ᐊᕐᕌᒍᐃᑦ ᐊᓂᒍᖅᓯᒪᓕᖅᑐᑦ 

2000-ᖑᑎᓪᓗᒍ, ᑕᒪᒃᑯᐊ ᐱᔭᒃᓴᑖᕆᕙᑦᑕᒃᑲ ᐸᐃᑉᐹᑦ 

ᑲᒪᒋᔭᒃᓴᐅᕙᓚᐅᖅᑐᑦ ᐅᓪᓘᑉ ᐃᓚᐃᓐᓇᖓᓂ ᐃᖅᑲᓇᐃᔮᖅᑎᒍᑦ. 

ᐱᔭᒃᓴᐃᓪᓕ ᑭᓯᐊᓂ ᐊᒥᓱᕈᖅᐸᓪᓕᐊᓯᒪᕗᑦ ᐊᕐᕌᒍᑕᒫᖅ ᐊᒻᒪᓗ 

ᐊᕐᕌᒎᓯᒪᔪᓂ ᐱᖓᓱᓂ ᑎᓴᒪᑲᓴᓐᓂ, ᐊᔪᕐᓇᖅᓯᓚᐅᖅᑐᖅ ᐊᖑᒻᒪᑎᓯᒪᒐᓱᒋᐊᒃᓴᖅ ᐱᔭᒃᓴᓄᑦ ᐅᓪᓘᑉ 

ᐃᓚᐃᓐᓇᖓᓂ ᐃᖅᑲᓇᐃᔭᖃᑦᑕᖅᑐᓂ, ᐱᔭᒃᓴᐃᓪᓗ ᓄᐊᒃᐸᓕᖅᑐᑎᒃ ᐊᒻᒪᓗ ᐊᑯᓂᐅᓂᖅᓴᖅ 

ᕿᒥᕐᕈᓂᑦᑎᓐᓂᒃ ᐊᑐᓕᖁᔭᓕᐅᕐᓂᑎᓐᓂᑦ ᐱᔭᕇᕋᓱᐊᖅᐸᓕᖅᑐᑕ. ᐃᓪᓗᓕᒫᖅ ᐃᖅᑲᓇᐃᔭᖃᑦᑕᕐᓗᖓ 

ᐊᓐᖑᑎᒍᓐᓇᓂᐊᖅᑐᖓ ᐃᓚᖏᓐᓂᑦ ᓄᐊᒃᐸᓪᓕᐊᓯᒪᔪᓂᑦ ᑐᒃᓯᕋᐅᑎᓂᒃ ᖃᐅᔨᓴᖅᑕᐅᒋᐊᓕᓐᓂᓪᓗ, 

ᐊᒻᒪᓗ ᐱᒋᐊᖅᑎᑦᑎᔪᓐᓇᕐᓂᐊᓕᖅᑐᖓ ᓴᖅᑭᕈᒪᓯᒪᔭᓐᓂᒃ ᐊᕐᕌᒍᒐᓚᑲᓪᓚᓐᓂᒃ 

ᐱᒋᐊᖅᑎᒍᓐᓇᖅᓯᒪᓐᖏᑕᓐᓂᒃ ᐱᕕᒃᓴᑭᓗᐊᕐᓂᑯᒧᓐ. ᑲᔪᖏᑦᑎᐊᖅᑐᖓ ᐱᔭᕆᐊᑐᓂᐊᕋᓗᐊᖅᑎᓪᓗᒍ 

ᓴᖅᑮᒐᓱᐊᕐᓂᕐᒥᒃ ᐊᓪᓚᕕᒻᒥᒃ ᐆᒻᒪᕆᓐᓂᖅᓴᐅᔪᒥᒃ ᐃᓚᐅᖃᑕᐅᓂᖅᓴᐅᔪᒥᓪᓗ.    

 

ᐃᓚᖓᑦ ᑕᕝᕙ ᓯᕗᓪᓕᖅᐹᖑᑎᓪᓗᒍ ᐱᓕᕆᐊᕆᒍᒪᓂᐊᖅᑕᕋ ᐅᓪᓗᓕᒫᖅ ᐃᖅᑲᓇᐃᔭᖃᑦᑕᓕᕈᒪ, 

ᓴᓇᖃᑦᑕᕈᒪᒐᒪ ᖃᕋᓴᐅᔭᒃᑯᑦ ᐃᑭᐊᖅᓯᕕᒻᒪ ᐃᓗᓕᒃᓴᖏᓐᓂᑦ ᓴᖅᑭᔮᖅᑎᑦᑎᒋᐊᕐᓗᖓ ᐃᑲᔫᑎᒃᓴᓂᑦ, 

ᐊᑐᐊᒐᒃᓴᓂᑦ, ᐊᐱᖅᑯᑕᐅᒐᔪᑦᑐᓂᒃ, ᐃᒫᖔᓚᔾᔪᑎᓂᒃ, ᐊᒻᒪᓗ ᐅᖃᓕᒫᒐᕐᓂᒃ ᐊᔾᔨᒌᓐᖏᑦᑐᓂᒃ 

ᐱᔾᔪᑎᓕᓐᓂᒃ ᐃᑲᔫᑎᒋᒐᔭᖅᑕᓐᓂᒃ ᒐᕙᒪᒃᑯᑦ ᐱᓕᕆᕕᖏᓐᓄᑦ ᑭᒃᑯᑐᐃᓐᓇᕐᓄᓪᓗ. 

ᐱᕕᖃᕐᓂᖅᓴᐅᓂᐊᓕᖅᑐᖓ ᐱᒋᐊᖅᑎᑦᑎᔪᓐᓇᕐᓗᖓ ᐱᒋᐊᖅᑎᑕᐅᓚᐅᖅᓯᒪᓐᖏᑦᑐᓂᒃ ᒪᓕᒐᕐᓂᓪᓗ 

ᓴᖅᑭᖅᑕᐅᒐᓱᐊᖅᑐᓂᒃ ᒐᕙᒪᒃᑯᓐ ᐱᓕᕆᕕᖏᓐᓄᑦ ᒪᓕᒐᓕᐅᖅᕕᒥᓪᓗ ᑕᐃᒫᒃ 

ᐅᖃᐅᓯᔅᓴᖃᖅᕕᒋᔪᓐᓇᕐᓂᐊᕋᒃᑭᑦ ᐱᓕᕆᓂᐅᒐᓱᐊᖅᑐᐃᑦ ᐊᑦᑐᐃᑐᐃᓐᓇᕆᐊᓖᑦ ᑎᑭᐅᑎᔪᓐᓇᕐᓂᖏᓐᓄᑦ 

ᑐᑭᓯᑎᑦᑎᒋᐊᕈᑎᓄᑦ ᐅᕝᕙᓘᓐᓃᑦ ᐱᔾᔪᑎᓕᓐᓂᒃ ᑭᒃᑯᑐᐃᓐᓇᐃᑦ ᑲᓐᖑᓇᖅᑐᖁᑎᖏᓐᓂᑦ. ᐱᖓᔪᐊᓂᓕ, 

ᓴᓇᕙᓪᓕᐊᔪᓐᓇᓂᐊᖅᑐᖓ ᑐᓐᖓᕕᒃᓴᖏᓐᓂᑦ ᐃᓗᓕᓕᒫᖓ ᕿᒥᕐᕈᔭᐅᔪᓐᓇᖁᓪᓗᒍ ᑎᑭᐅᑎᔪᓐᓇᕐᓂᖅ 

ᑐᑭᓯᑎᑦᑎᒋᐊᕈᑎᓄᑦ ᐊᒻᒪᓗ ᓴᐳᔾᔨᓂᕐᒧᓐ ᑲᓐᖑᓇᖅᑐᖁᑎᓂᒃ ᐱᖁᔭᖓᓂᒃ ᖃᐅᔨᒋᐊᕐᓗᑕ ᖃᓄᖅ 

ᓄᑖᕈᖅᑎᑕᐅᔪᓐᓇᕐᒪᖔᑕ ᐊᐅᓚᔾᔭᐃᒋᐊᕈᓐᓇᕐᓗᑎᒃ ᐃᓪᓗᒥᐅᓕᖅᑐᖅ ᐊᐅᓚᓂᐅᕙᓕᖅᑐᐃᑦ ᒪᓕᓪᓗᒋᑦ. 

 

ᒫᓐᓇᕈ ᓗᓚᐅᖅᑐᖅ, ᓂᐅᐸᐅᓐᓛ ᐊᒻᒪ ᓛᐸᑐᐊ ᒐᕙᒪᖓ ᐱᒋᐊᖅᑎᑦᑎᓚᐅᖅᑐᑦ ᒪᓕᒐᖏᑎᒍᑦ 

ᕿᒥᕐᕈᔭᐅᖁᔨᓪᓗᑎᒃ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᓂᒃ ᓴᐳᔾᔨᓂᕐᒧᓐ 

ᐱᖁᔭᖓᓂᒃ ᑕᐃᑲᓂ ᐊᕕᑦᑐᖅᓯᒪᓂᕆᔭᖓᓂ. ᑎᒃᑯᐊᖅᓯᓚᐅᖅᑐᑦ ᐱᖓᓱᓂᒃ ᖃᐅᔨᒪᔭᐅᔪᒻᒪᕆᓐᓂᒃ 

ᖃᐅᔨᒪᔨᑕᕐᓂᒃ ᒐᕙᓂᒃ, ᒪᓕᒐᕐᓂᒃ ᐊᒻᒪᓗ ᖃᓐᖑᓇᖅᑐᓕᕆᓂᕐᒥᒃ ᕿᒥᕐᕈᖁᔭᐅᓪᓗᑎᒃ - ᑖᒃᑯᐊ ᑲᓚᐃᑦ 

ᕕᐊᓪᔅ ᓂᐅᐸᐅᓐᓛ ᓯᕗᓕᖅᑎᒥᓂᖓ, ᔨᐊᓇᐳ ᓯᑖᑕᐅᑦ ᑲᓇᑲᓕᒫᒥ ᑲᓐᖑᓇᖅᑐᓕᕆᔨᒥᓂᖅ ᐊᒻᒪᓗ ᑕᒡ 

ᓖᑐ ᖃᐅᔨᓴᖅᑎ ᐊᒻᒪᓗ ᓯᕖᓰᒃᑯᓐᓂ ᐱᕙᓪᓕᐊᔪᓕᕆᔨᒥᓂᖅ.  ᐅᕙᓂ ᓯᕗᓪᓕᖅᐹᖏᓐᓂ ᐅᖃᓕᒫᒐᕐᓂ 

ᐅᓂᒃᑳᓕᐊᒥᓂᐅᔪᓂ ᕿᒥᕐᕈᔨᓄᑦ ᑲᑎᒪᔨᕋᓛᓄᑦ, ᑲᑎᒪᔨᐅᖃᑕᐅᔪᑦ ᐅᓂᒃᑳᖃᖅᐳᑦ ᐱᔾᔪᑕᐅᔪᓂᒃ 

ᑕᒪᑐᒧᖓ ᑎᑭᐅᑎᔪᓐᓇᓂᕐᒧᓐ ᐊᒻᒪ ᑲᓐᖑᓇᖅᑐᓕᕆᓂᕐᒧᓐ ᒪᓕᒐᐅᔪᓂᒃ: 

 

 ᐆᒪ ᐱᖁᔭᐅᑉ ᐱᔾᔪᑎᖓ ᑐᑭᒧᐊᑦᑎᑦᑎᓂᖅ ᑕᐃᒫᔅᓴᐃᓐᓇᖅ ᐱᔪᓐᓇᐅᑎᖃᖅᑎᑦᑎᓂᕐᒥᒃ 

ᑭᒃᑯᓕᒫᓄᑦ ᐅᑯᐊ ᒪᓕᓪᓗᒋᑦ: 

 

a) ᖃᐅᔨᒪᒐᓱᐊᕐᓗᑎᒃ ᑕᒫᓂ ᓄᓇᖃᖅᑐᐃᑦ ᑐᑭᓯᑎᑦᑎᒋᐊᕈᑎᓂᒃ ᐱᕙᒃᑲᓗᐊᕐᒪᖔᑕ 

ᐃᓚᐅᔾᒧᑎᒋᔪᓐᓇᖅᑕᖏᓐᓂᑦ ᑕᐃᒫᔅᓴᐃᓐᓇᖅ ᐱᔪᓐᓇᐅᑎᓖᑦ ᐱᓕᕆᑎᓪᓗᒋᑦ; 

  

b) ᓴᖅᑭᔮᓕᕆᐊᖅᑎᓪᓗᒋᑦ ᒐᕙᒪᒃᑯᑦ ᒐᕙᒪᒃᑯᓪᓗ ᑎᒥᖁᑎᖏᑦ ᑕᐃᒫᒃ ᑕᒪᒃᑯᐊ 

ᓂᕈᐊᖅᑕᐅᓯᒪᔪᑦ ᐊᐅᓚᑦᑎᔩᓪᓗ ᐃᖅᑲᓇᐃᔭᖅᑏᓪᓗ ᒐᕙᒪᒃᑯᑦ ᑎᒥᖁᑎᖏᓐᓂ 

ᓵᓐᖓᔭᒃᓴᐅᓂᕐᒥᓂᒃ ᖃᐅᔨᒪᐃᓐᓇᖁᓪᓗᒋᑦ ᐊᒻᒪ 

 

c) ᓴᐳᔾᔨᖃᑦᑕᕐᓗᑎᒃ ᑭᒃᑯᑐᐃᓐᓇᐃᑦ ᑲᓐᖑᓇᖅᑐᖁᑎᖏᑦ ᐃᓅᓯᖏᓐᓂᑦ ᐱᔾᔪᑎᓖᑦ 

ᑐᑭᓯᑎᑦᑎᒋᐊᕈᑏᑦ  ᐸᐸᑦᑕᐅᔪᑦ ᐊᑐᖅᑕᐅᕙᑦᑐᑎᓪᓗ ᒐᕙᒪᒃᑯᑦ ᑎᒥᖁᑎᖏᓐᓄᑦ. 

 

ᑖᒃᑯᐊ ᐅᖃᐅᓰᑦ ᐃᓚᓕᐅᑎᔭᐅᓯᒪᓕᖅᑐᑦ ᓄᑖᒥ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ 

ᑲᓐᖑᓇᖅᑐᖁᑎᓂᒃ ᓴᐳᔾᔨᓂᕐᒧᓐ ᐱᖁᔭᕐᒥ ᐊᑐᓕᖅᑎᑕᐅᓯᒪᔪᒥ ᓂᐅᐸᐅᓐᓛᓐ ᐊᒻᒪ ᓛᐸᑐᐊᒥ ᒪᓕᑦᑐᑎᒃ 

ᐊᑐᓕᖁᔭᓕᐊᒥᓂᕐᓂ ᕿᒥᕐᕈᔨᓄᑦ ᑲᑎᒪᔨᕋᓛᓄᑦ ᐊᒻᒪᓗ ᐋᖅᑭᑦᑎᕆᓯᒪᓪᓗᓂ ᐱᖁᔭᐅᑉ 

ᑐᓐᖓᕕᒃᓴᕆᓂᐊᕐᒪᒍ. ᑖᒃᑯᐊ ᑎᑎᕋᖅᓯᒪᓂᖏᓐᓂ ᐅᖃᐅᓰᑦ ᐊᑐᖅᑕᐅᔪᑦ ᓇᓗᓇᓐᖏᑎᐊᖅᑎᑦᑎᕗᑦ 

ᓴᖅᑮᒋᐊᖃᕐᓂᖅ ᒪᓕᒐᐅᖏᓐᓇᕐᒪᓐ ᐊᒻᒪᓗ ᑕᐃᒫᒃ ᑭᓱᑐᐃᓐᓇᕐᓂᑦ ᐱᔾᔪᑎᖃᖅᑐᑎᒃ ᒪᓕᒐᐅᑉ 

ᓯᓚᑖᒎᕈᓐᓇᐅᑏᑦ ᓴᖅᑭᔮᕋᓗᐊᖅᑎᓪᓗᒋᑦ, ᐊᑐᖅᑕᐅᔪᓐᓇᕋᔭᓐᖏᒻᒪᑕ ᓇᓗᓇᐃᖅᑕᐅᓯᒪᓪᓚᕆᑉᐸᓐ 

ᑕᖅᑲᒃᑯᐊ ᑭᒃᑯᑐᐃᓐᓇᐃᑦ ᑐᓴᕆᐊᖃᕐᓂᖏᑦ ᐱᒻᒪᕆᐅᓂᖅᓴᐅᑉᐸᑕ ᒪᓕᒐᐅᑉ 

ᓯᓚᑖᒎᖅᑎᑕᐅᒋᐊᖃᕐᓂᖓᓂᒃ. 

 

ᑕᐃᒫ ᐅᖃᔪᒻᒪᓐ ᐃᓕᓴᐱ ᑎᐊᓐᕼᐊᒻ, ᑕᐃᓐᓇ ᑐᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ 

ᑲᓐᖑᓇᖅᑐᓕᕆᓂᕐᒧᓐ ᑲᒥᓴᓇᐅᔪᖅ ᕗᕆᑎᔅ ᑲᓚᒻᕕᐊᒥ, 2013-2014 ᐊᕐᕌᒍᑕᒫᖅᓯᐊᑎᖓᓂ 

ᐅᓂᒃᑳᓕᐊᒥᓂᖓᓂ: 

 

ᑕᖅᑲᐅᖓ ᓴᖅᑭᔮᑦᑎᐊᕐᓂᖅ ᐋᖅᑭᒍᑎᒃᓴᓪᓚᕆᐅᕗᖅ. ᒐᕙᒪᐃᑦ ᓇᒻᒥᓂᖃᐅᑏᓪᓗ 

ᑐᑭᓯᑎᑦᑎᒋᐊᕈᑎᓂᒃ ᐊᑐᐃᓐᓇᐅᑎᑦᑎᒐᐃᒻᒪᑕ, ᐊᒻᒪᓗ ᐱᕕᖃᖅᑎᑦᑎᒐᐃᒻᒪᑕ 

ᑭᒃᑯᑐᐃᓐᓇᕐᓂᒃ ᐃᓚᐅᔪᓐᓇᓂᕐᒥᒃ, ᑕᑎᒋᔭᔅᓴᐅᓱᒋᔭᐅᓕᓲᑦ ᐅᒃᐱᕆᔭᐅᓕᖅᑐᑎᓪᓗ 

ᓱᓕᕆᓂᖏᓐᓂ ᑕᕝᕙᓴᐃᓐᓇᕐᓗ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ 

ᐃᓱᒫᓘᑎᓂᒃ ᐱᓕᕆᐊᖃᖅᑐᑎᒃ. 

 

ᑕᒪᓐᓇ ᑎᑭᑉᐸᓪᓕᐊᑐᐃᓐᓇᕐᓂᖓ ᖃᕋᓴᐅᔭᒃᑰᖅᑐᑦ ᐱᓕᕆᔾᔪᑏᑦ, ᐊᒻᒪᓗ ᓄᓇᕗᑦ ᐊᔾᔨᐅᖏᑦᑐᒥ 

ᓄᓇᒦᑦᑐᓂ ᐃᓄᖏᓪᓗ ᐊᔾᔨᐅᒐᑎᒃ ᐊᒻᒪᓗ ᓄᓇᕗᒥ ᐊᒥᒐᖅᓰᓇᖅᑎᓪᓗᒋᑦ ᑐᓴᐅᒪᑎᑦᑎᔾᔪᑎᒃᓴᓂᑦ 

ᐱᖁᑎᕐᔪᐊᓂᒃ ᑖᒃᑯᓂᖓ ᑐᕌᒐᐅᔪᓄ ᑎᑭᐅᑎᒐᓱᒋᐊᒃᓴᖅ ᐱᔭᕆᐊᑐᑦᑎᐊᒻᒪᕆᑉᐳᖅ ᓄᓇᕗᒥ.  ᑭᓯᐊᓂᓕ 

ᐊᑐᓪᓚᕆᑉᐸᑦᑕᕗᑦ ᐃᓱᒪᒋᓪᓗᒋᑦ, ᑕᒪᓐᓇ ᖃᕋᓴᐅᔭᒃᑰᕐᓂᖅ ᐊᖅᑯᑎᓪᓚᕆᐅᕙᓕᕐᒪᓐ ᐱᓕᕆᔪᓄᑦ. 

ᐱᓕᕆᐊᓕᒫᑦᑎᓐᓄᑦ ᐊᑦᑐᐊᔪᖅ. ᖃᕋᓴᐅᔭᒃᑰᖅᑐᑦ ᐃᓅᓯᑦᑎᓐᓂᑦ ᐱᔭᕆᐊᑭᓪᓕᑎᑦᑎᓯᒪᔪᑦ ᐊᒻᒪᓗ 

ᐅᖃᖃᑎᒌᒍᓐᓇᑎᑦᑎᓪᓗᑎᒃ ᖃᓄᕈᓘᔮᓗᒃ ᐃᓱᒪᓇᓐᖏᒻᒪᕆᑉᐸᔪᔪᓂᒃ ᑕᐃᓐᓇ ᑎᑭᐅᑎᔪᓐᓇᓂᕐᒧᓐ 

ᑐᑭᓯᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᓂᒃ ᓴᐳᔾᔨᓂᕐᒧᓐ ᐱᖁᔭᖅ ᑲᔪᓯᑎᑕᐅᑎᓪᓗᒍ 1997ᒥ. 

ᑲᕋᓴᐅᔭᒃᑰᖅᑐᓪᓕ ᐱᔭᕆᐊᑐᓂᖃᕆᕗᑦᑕᐅᖅ ᑕᐃᒪᐃᒃᑲᓗᐊᖅᑎᓪᓗᒍ. ᑕᒪᓐᓇᓕ ᑎᑎᖅᑲᒨᕆᓂᖅ, 

ᑐᖅᑯᐃᓂᖅ ᐊᒻᒪᓗ ᓯᐊᒻᒪᑦᑎᕆᓂᖅ ᐱᓕᕆᐊᑦᑎᓐᓂᒃ ᐱᔭᕆᐊᑭᓪᓕᓯᒪᓪᓚᕆᑦᑐᖅ, ᑕᒪᓐᓇᓗ 

ᑐᖅᑯᖅᓯᒪᔪᓂᒃ ᑐᑭᓯᑎᑦᑎᒋᐊᕈᑎᓂᒃ ᐱᑐᐃᓐᓇᐅᖏᓐᓂᖅᓴᐅᓕᖅᓯᒪᔪᑦ ᐊᒻᒪᓗ ᐃᓚᖓᒍᑦ  

ᐱᔭᕆᐊᑐᓂᖅᓴᐅᓕᖅᑐᓂ. ᑕᒪᒃᑯᐊ ᑎᒍᒥᐊᒐᐃᑦ ᖃᕋᓴᐅᔭᕋᓛᑦ, ᖃᕋᓴᐅᔭᒧᓐ ᐴᒐᐃᑦ ᑐᖅᑯᐃᕖᑦ ᐊᒻᒪᓗ 

ᐊᖏᔪᐊᓗᓐᓂ ᐃᓗᓕᖃᕈᓐᓇᖅᑐᑦ ᑐᖅᑯᐃᕖᑦ ᖃᕋᓴᐅᔭᒧ ᐴᒐᐃᑦ ᑐᑭᓯᑎᑦᑎᒋᐊᕈᑎᓂᒃ 

ᐊᐅᓚᑦᑎᒐᓱᐊᖅᑐᓂ ᐱᔭᕆᐊᑦᑐᐃᓯᒪᔪᑦ. ᖃᕋᓴᐅᔭᒃᑯᑦ ᑎᑎᕋᖃᑦᑕᐅᑎᓂᖅ ᐊᑐᖅᑕᐅᒐᔪᓛᖑᕗᖅ 

ᑐᓴᐅᒪᖃᑎᒌᓐᓂᕐᒧᓐ. ᑕᒪᒃᑯᐊ ᐊᐅᓚᑦᑎᐊᕋᓱᐊᖅᑐᒋᑦ ᑐᓴᐅᒪᔾᔪᑏᑦ - ᐃᖅᑲᓇᐃᔭᖅᑎᓕᒫᑦ 

ᓇᒻᒥᓂᕆᔭᒥᓂᒃ ᖃᕋᓴᐅᔭᖃᐅᖅᑎᓪᓗᒋᑦ, ᐊᒥᓱᓪᓗ ᐃᖅᑲᓇᐃᔭᖅᑏᑦ ᐊᑕᐅᓯᐅᓐᖏᑦᑐᒥᒃ 

ᐱᖃᕈᓐᓇᖅᑐᓂ, ᐊᒻᒪ ᐃᓚᖏᑦ ᐃᖅᑲᓇᐃᔭᖅᑏᑦ ᓇᒻᒥᓂᕆᔭᒥᓂᒃ ᑎᒍᒥᐊᒐᕐᒥᓂᒃ ᐊᑐᖃᑦᑕᑎᓪᓗᒋᑦ - 

ᑕᒪᒃᑯᐊ ᑐᖅᑯᖅᓯᒪᔪᑦ ᐊᐅᓚᒐᓱᒋᐊᖏᑕ ᐱᔭᕆᐊᑐᕕᐅᑎᓲᖑᕗᖅ. ᐋᖅᑭᑎᑦᑎᐊᖅᓯᒪᔪᒥᒃ 

ᑐᖅᖁᖅᑕᐅᓯᒪᔪᓂᒃ ᐊᐅᓚᑦᑎᒍᑎᓂᒃ ᐊᓯᔾᔨᖅᑕᕈᓐᓇᖅᑐᒥᒃ ᓄᑖᑦ ᓴᖅᑭᐸᓪᓕᐊᔪᑦ ᒪᓕᓪᓗᒋᑦ 

ᐱᑕᖃᕆᐊᖃᓪᓚᕆᑉᐳᖅ. ᑕᒪᒃᑯᐊ ᖃᕋᔭᐅᔭᒃᑰᖅᑐᐃᑦ ᓄᑖᓂᒃ ᐱᒡᒐᓇᕈᑎᓂᒃ ᓴᖅᑮᓯᒪᒻᒥᒻᒪᑕ 

ᓴᑭᐸᓪᓕᐊᑐᐃᓐᓇᖅᑐᑎᓪᓗ ᒐᕙᒪᒃᑯᑦ ᐱᓕᕆᐊᕆᒋᐊᓕᖏᓐᓂᒃ ᓴᐳᔾᔨᓂᕐᒥᒃ ᑭᒃᑯᑐᐃᓐᓇᕐᓄᑦ 

ᑐᑭᓯᑎᑦᑎᒋᐊᕈᑎᓂᒃ ᐃᓄᓐᓂᒃ ᐃᓛᒃᑯᑦ ᐱᔾᔪᑎᓕᓐᓂᒃ ᖃᐅᑕᒫᑦ ᓄᐊᑉᐸᑦᑕᖏᓐᓂᑦ. ᑕᒪᒃᑯᐊ 

ᓴᖅᑭᖅᓯᒪᓕᕐᓂᖏᑦ ᐃᔨᒥᒃ ᐊᒡᒐᒥᑎᕐᓂᒥᓂᕐᓄ ᐃᓄᓐᓂᒃ ᐃᓕᓴᖅᓯᒍᑏᑦ, ᖃᕋᓴᐅᔭᐃᑦ ᐊᓐᓄᕌᑎᑐᑦ 

ᐊᑐᕋᔅᓴᐃᑦ, ᐃᑭᐊᖅᓯᕕᒻᒥᓗ ᑐᖅᑯᐃᕖᑦ, ᖃᖓᑦᑕᖅᑎᑕᐅᓯᒪᔪᒃᑯᑦ ᓇᒦᒻᒪᖔᕐᒥᓂ ᓱᖅᑯᐃᕈᑏᑦ, ᐊᒻᒪ 

ᖃᕋᓴᐅᔭᒃᑯᑦ ᐊᔾᔨᓕᐅᕈᑎᓄᑦ ᖃᐅᔨᓴᕈᓐᓇᕈᑏᑦ ᐱᔭᕆᐊᑭᓪᓕᑎᑦᑎᓯᒪᕗᑦ ᑐᑭᓯᑎᑦᑎᒋᐊᕈᑎᓂᒃ 

ᓄᐊᑦᑎᓂᕐᒥᒃ. ᑭᓯᐊᓂᓕ ᑕᒪᓐᓇ ᓴᖅᑮᓯᒪᒻᒥᔪᖅ "ᓄᐊᑦᑎᓗᐊᓕᕐᓂᕐᓂᒃ", ᐊᒻᒪᓗ ᐸᐸᑦᑎᓗᐊᓕᕐᓂᕐᓂᒃ 

ᐃᓄᒻᒥᒃ ᐱᔾᔪᑎᓕᓐᓂᒃ ᑐᑭᓯᑎᑦᑎᒋᐊᕈᑎᓂᒃ, ᑕᒪᓐᓇᓗ ᓴᖅᑮᓚᕿᔾᔪᑕᐅᔪᓐᓇᖅᑐᓂ ᐱᔮᖅᑯᑕᐅᓐᖏᑦᑐᒥᒃ 

ᓯᐊᒻᒪᑦᑎᕆᓂᕐᒥᒃ, ᐊᔾᔨᒌᑎᑦᑎᒐᓱᐊᕐᓂᕐᒥᒃ ᐱᑯᑦᑐᓂᒃᑯᑦ ᐊᒻᒪᓗ ᖃᕋᓴᐅᔭᒧᓐ ᐃᓵᖅᓴᓂᕐᓂᒃ. 

 

ᑲᓇᑕᒥ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖏᑦ ᐃᓕᑕᖅᓯᓯᒪᔪᑦ ᑕᒪᒃᑯᓂᖓ 

ᐱᔭᕆᐊᑐᔪᓂᒃ ᖃᐅᔨᒪᓕᖅᑐᑎᓪᓗ ᒐᕙᒪᒃᑯᑦ ᕿᒪᒐᐅᓕᕐᒪᑕ. ᑕᐃᒪᓕ ᐊᒃᑑᕝᕙ 2014ᒥ, ᑕᒪᓐᓇ ᐱᓪᓗᒍ, 

ᑲᑐᔾᔨᓪᓗᑎᒃ ᐱᖁᔨᕗᖔᕈᑎᓕᐅᓚᐅᖅᑐᑦ ᐱᔾᔪᑎᓕᒻᒥᒃ ᕿᓂᖁᔨᓂᕐᒥᒃ ᖃᓄᖅ ᓴᐳᔾᔭᐅᔪᓐᓇᕐᒪᖔᑕ 

ᓴᖅᑭᔮᖅᑎᑕᐅᒋᐊᕐᓗᑎᓪᓗ ᑲᓇᑕᐅᑉ ᑎᑭᐅᑎᔪᓐᓇᐅᑎᖏᑦ ᑲᓐᖑᓇᖅᑐᓄᓪᓗ ᓴᐳᔾᔨᒍᑎᖏᑦ 

ᑭᓱᑐᐃᓐᓇᐃᑦ ᖃᕋᓴᐅᔭᒃᑰᓕᖅᑎᓪᓗᒋᑦ, ᐃᓚᒋᐊᖅᑕᐅᓗᓂ 2013ᒥ ᐱᖁᔨᕗᖔᕈᑎᓕᐊᒥᓂᖅ 

ᑲᔪᖏᖅᓴᐃᓂᐅᔪᖅ ᓄᑖᕈᕆᐊᖅᓯᖁᔨᓪᓗᑎᒃ ᑎᑭᐅᑎᔪᓐᓇᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖏᓐᓂᑦ 

ᐊᕐᕌᒍᐃᑦ 2000ᖏᓐᓃᓕᖅᑎᓪᓗᑕ. ᒫᓐᓇᓕᓴᐅᓛᖅ ᐱᖁᔨᕗᖔᕈᑎ ᐊᔭᐅᕆᓚᐅᖅᐳᖅ ᐃᓘᓐᓇᖏᓐᓂᑦ 

ᒐᕙᒪᑐᖃᒃᑯᓐᓂᑦ, ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂᑦ, ᐊᕕᑦᑐᖅᓯᒪᓂᐊᓛᖏᓐᓂᓪᓗ 

ᓯᕗᓕᐅᖅᑎᐅᒋᐊᖁᔨᓪᓗᑎᒃ ᖃᐅᔨᒪᑦᑎᐊᕋᓱᐊᕐᓗᑎᒃ ᐊᑑᑎᖃᐃᓐᓇᖁᓪᓗᒍ ᑎᑭᐅᑎᔪᓐᓇᐅᑎ 

ᑐᑭᓯᑎᑦᑎᒋᐊᕈᑎᓄᑦ ᖃᕋᓴᐅᔭᒃᑰᓕᖅᑎᓪᓗᒋᑦ ᑕᕝᕙᓴᐃᓐᓇᕐᓗ ᐃᒻᒥᒃᑯᑦ ᑲᓐᖑᓇᖅᑐᖁᑎᐅᔪᐃᑦ 

ᓴᐳᔾᔭᐅᓪᓚᕇᓐᓇᕐᓗᑎᒃ ᐃᓪᓗᒥᒧᓐ ᐊᖑᒻᒪᑎᔪᓄᑦ ᑎᑎᕋᖅᓯᒪᔪᓂᒃ ᑐᖅᑯᐃᕕᓐᓂ ᐋᖅᑭᑎᖅᑕᐅᓯᒪᔪᓂ 

ᐊᒻᒪ 

 

 ᐋᖅᑭᑦᑎᕆᓂᖅ ᐊᑯᓐᓂᖏᓐᓄᑦ ᑲᓐᖑᓇᖅᑐᓕᕆᓂᕐᒧᓐ ᑎᑭᐅᑎᔪᓐᓇᓂᕐᒧᓪᓗ 

ᐱᔪᓐᓇᐅᑎᐅᔪᓂᒃ ᓴᓇᔪᖃᓕᕋᐃᑉᐸᓐ ᑭᒃᑯᑐᐃᓐᓇᕐᓂᒃ ᑲᒪᔾᔪᑎᐅᔪᓂᒃ; 

 ᓴᓇᓗᑎᒃ ᒪᓕᒐᖅᑎᒍᑦ ᓱᒋᐊᖃᖅᑎᑕᐅᓂᕐᒥᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᑎᑎᖅᑐᐃᒋᐊᖃᕐᓗᑎᒃ ᐱᔾᔪᑎᓕᓐᓂᒃ ᑕᒪᒃᑯᓂᖓ ᑮᓇᐅᔭᓂ ᐱᔾᔪᑎᓕᓐᓂᒃ 

ᐋᖅᑭᑦᑕᒥᓂᕐᓂᒃ, ᓱᒐᓱᐊᖅᑐᒥᓂᕐᓂᒃ ᐊᒻᒪᓗ ᐃᓱᒪᓕᐊᒥᓂᕐᓂᒃ; 

 ᐊᑐᓕᖅᑎᑦᑎᓗᑎᒃ ᐊᓪᓚᕕᑦᑎᒍᑦ ᖃᕋᓴᐅᔭᖅᑎᒍᓪᓗ ᓴᐳᔾᔨᔾᔪᑎᓂᒃ ᐊᓯᐅᔨᖁᓇᒋᑦ 

ᓱᕋᐃᖁᓇᒋᓪᓗ ᑐᖅᑯᖅᑕᐅᓯᒪᔪᓂᒃ ᑎᑎᖅᑲᓂᒃ, ᑐᖅᑯᐃᓯᒪᓂᐊᕐᓗᑎᒃ ᓇᓕᖅᑲᓂᒃ, 

ᐱᔭᕆᐊᑭᑦᑎᑦᑎᒐᓱᐊᕐᓗᑎᒃ ᐲᔭᐃᓂᕐᒥᒃ ᑕᑯᔭᐅᔪᒪᓕᕋᐃᑉᐸᑕ, ᒥᑭᓪᓕᑎᕆᓗᑎᒃ 

ᐃᓵᖅᑕᐅᕕᒃᓴᐅᔪᓂᒃ ᐊᒻᒪᓗ ᐃᓱᓕᑦᑕᖅᕕᖃᖅᑎᑦᑎᓗᑎᒃ ᐃᓄᓐᓂ ᐱᔾᔪᑎᓕᓐᓂᒃ 

ᑐᑭᓯᑎᑦᑎᒋᐊᕈᑎᓂᒃ ᓄᐊᑦᑕᐅᔪᓐᓇᖅᑐᓂᒃ, ᑭᓯᐊᓂ ᐊᓯᐊᒎᖅᕕᖃᓐᖏᓪᓚᕆᑉᐸᓐ 

ᐱᓕᕆᐊᖓ ᑲᔪᓯᒍᓐᓇᓂᐊᖅᐸᓐ ᑕᐃᒫ ᑭᓯᐊᓂ ᓴᖅᑮᔪᓐᓇᕋᓗᐊᕐᓗᑎᒃ; 

 ᓴᓇᓗᑎᒃ ᑐᑭᓯᔭᕐᓂᖅᑐᓂᒃ ᓵᓐᖓᔭᒃᓴᐅᔾᔪᑎᒃᓴᓂᑦ ᐊᑐᖅᑕᐅᒐᔭᖅᑐᓂᒃ 

ᐊᐅᓚᑦᑎᔾᔪᑕᐅᓗᑎᒃ ᑐᑭᓯᑎᑦᑎᒋᐊᕈᑎᓂᒃ ᐃᓘᓐᓇᖏᓐᓂᑦ ᐊᓪᓗᕐᓂᐅᒋᐊᖃᖅᑐᓕᒫᓂ 

ᑐᑭᓯᐅᒪᔾᔪᑏᑦ ᐱᓪᓗᒋᑦ (ᓄᐊᑦᑕᐅᓂᖓᓂᑦ, ᐊᑐᖅᑕᐅᓂᖓᓂᒃ, ᓴᖅᑭᖅᑕᐅᓂᖓᓄᑦ, 

ᐱᓯᒪᔭᐅᓂᖓᓄᑦ, ᐃᖏᐅᖅᑲᖅᑕᐅᓂᖏᓪᓗ) ᒪᓕᒐᓱᐊᕐᓗᑎᒃ ᑲᓐᖑᓇᖅᑐᓕᕆᓂᕐᒧᓐ 

ᑎᑭᐅᑎᔪᓐᓇᓂᕐᒧᓪᓗ ᒪᓕᑦᑕᐅᒋᐊᓕᓐᓂᒃ, ᐱᖃᓯᐅᑎᓗᒋᑦ ᕿᒥᕐᕈᑦᑎᐊᖃᑦᑕᕐᓂᖅ ᐊᒻᒪᓗ 

ᓱᒋᐊᖅᓯᖃᑦᑕᕐᓃᑦ ᒪᓕᒐᕐᓂᒃ ᒪᓕᓐᖏᑦᑐᓂᒃ. 

 ᐱᓕᒻᒪᒃᓴᖅᑎᑕᐅᓗᑎᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᓕᒫᖏᑦ ᐱᓕᕆᐊᖃᖅᑐᐃᑦ 

ᐊᐅᓚᑦᑎᓂᕐᒥᒃ ᑐᑭᓯᑎᑦᑎᒋᐊᕈᑎᓂᒃ ᖃᖓᓕᒫᒃᑯᑦ ᑕᐃᒫᒃ ᖃᐅᔨᒪᓂᐊᕐᒪᑕ 

ᑭᓱᓕᕆᔨᐅᒋᐊᖃᕐᒪᖔᕐᒥᒃ ᐊᒻᒪᓗ ᐱᓕᕆᐊᕆᒋᐊᓕᒥᓂᒃ ᑕᒪᒃᑮᓐᓂ 

ᑐᑭᓯᐅᒪᔾᔪᑎᓕᕆᓂᕐᒥ ᑲᓐᖑᓇᖅᑐᓕᕆᓂᕐᒥᓗ ᐃᓱᒫᓘᑏᑦ ᐱᓪᓗᒋᑦ; 

 ᓯᕗᒧᐊᕆᐊᕐᓗᑎᒃ ᑐᑭᓯᐅᒪᔾᔪᑏᑦ ᐊᑐᐃᓐᓇᐅᓂᖅᓴᐅᖁᓪᓗᒋᑦ ᑭᒃᑯᑐᐃᓐᓇᕐᓄᑦ 

ᒪᓕᓪᓗᑎᒃ ᒪᑐᐃᖓᑦᑎᐊᖅᑐᓂᒃ ᒐᕙᒪᒃᑯᑦ ᑐᓐᖓᕕᖏᓐᓂᑦ.   

 

ᑕᐃᑲᓂᔅᓴᐃᓐᓇᖅ ᐱᖁᔨᕗᖔᕈᑎᒥ, ᑲᓇᑕᐅᑉ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᖏᑦ ᐊᖏᓚᐅᖅᑐᑦ ᐊᐅᓚᔾᔭᐃᒋᐊᕐᓂᐊᕐᓂᕋᖅᑐᑎᒃ ᒐᕙᒪᒥᓂᒃ ᑕᒪᒃᑯᐊ ᐃᓱᒫᓘᑏᑦ ᐱᓪᓗᒋᑦ, 

ᖃᐅᔨᓴᐃᓐᓇᕈᒪᓪᓗᑎᒃ ᐊᒻᒪᓗ ᑕᖅᑲᐅᖓ ᑭᒃᑯᓕᒫᓄᑦ ᓴᖅᑮᓗᑎᒃ ᐊᖅᑯᑎᐅᔪᓐᓇᖅᑐᓂᒃ ᐱᓪᓗᒍ 

ᑎᑭᐅᑎᒐᓱᐊᕐᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᐃᑦ ᖃᓄᖅ ᑲᓇᑕᒥᐅᑕᓕᒫᓂᒃ ᐊᑦᑐᐃᕙᒻᒪᖔᑕ 

ᐊᒻᒪᓗ ᐊᑐᓕᖁᔭᓕᐅᖏᓐᓇᕐᓗᑎᒃ ᒐᕙᒪᒃᑯᓐᓄᑦ ᒪᓕᓪᓗᒍ ᖃᐅᔨᒪᓂᕗᑦ. ᑕᐃᒫᓪᓕ ᐅᓪᓗᓕᒫᖅ 

ᐃᖅᑲᓇᐃᔭᖃᑦᑕᕐᓗᖓ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᖓ, ᑐᕌᒐᕆᕙᕋ 

ᓴᖅᑭᕋᓱᐊᕐᓂᐊᕐᓗᒋᑦ ᓂᕆᐅᒋᔭᐅᓚᐅᖅᑐᐃᑦ ᑕᕝᕘᓇ ᐱᖁᔨᕗᖔᕈᑎᑎᒍᑦ ᐱᓕᕆᖃᑎᖃᐃᓐᓇᕐᓗᖓᓗ 

ᓄᓇᕗᑦ ᒐᕙᒪᖓᓂᑦ, ᓄᓇᕗᑦ ᓯᕗᓕᖅᑎᕈᖅᑎᒐᓱᐊᕐᓗᒍ ᐱᓪᓗᒍ ᑎᑭᐅᑎᔪᓐᓇᓂᕐᒧᓐ ᑐᓴᐅᒪᔾᔪᑎᓄᒃ 

ᑲᓐᖑᓇᖅᑐᓕᕆᓂᕐᒧᓪᓗ ᑲᓇᑕᒥ. 

  

ᐊᓯᐊᒎᖅᕕᖃᓐᖏᓚᖅ ᖃᐅᔨᒪᒐᓱᒋᐊᖃᖅᑐᑦ 

ᓈᒻᒪᑦᑐᓂᒃ ᒪᓕᒐᕐᓂᒃ ᐊᑐᐊᒐᕐᓂᓪᓗ 

ᐋᖅᑭᑎᖅᓯᒪᔪᖃᕆᐊᓕᒃ ᑎᑎᖅᑲᓄᑦ ᑐᖅᑯᖅᑕᐅᓯᒪᔪᓄᑦ 

ᑐᓴᐅᒪᑎᑦᑎᔾᔪᑎᓂᓪᓗ ᐊᐅᓚᑦᑎᔾᔪᑎᓂᒃ 

ᐋᖅᑮᓯᒪᔪᖃᕆᐊᓕᒃ ᓴᖅᑭᔮᑦᑎᐊᓂᕐᒥᒃ 

ᑕᑯᔅᓴᐅᑎᑦᑎᓂᐊᕐᒪᑕ,  ᓵᓐᖓᔭᒃᓴᐅᓂᕐᒥᓂᓪᓗ ᐊᒻᒪᓗ 

ᒪᓕᓐᓂᖏᓐᓂᒃ ᑲᓐᖑᓇᖅᑐᓕᕆᓂᕐᒧᓐ ᐱᖁᔭᕐᒥᒃ. 

 

ᔨᐅᓪ ᑲᓚᐃᑕᓐ, ᐋᓪᕘᑕᒥ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᓯᕗᓕᖅᑎᕈᕐᓂᖅ ᐱᓪᓗᒍ 

ᑎᑭᐅᑎᔪᓐᓇᕐᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗᓰᑏᕝᕙ 25, 2013 

ᑎᑭᐅᑎᔪᓐᓇᐅᑎ ᑐᑭᓯᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᐅᔪᓂᒃ 

ᓴᐳᔾᔨᔾᔪᑎ ᐱᖁᔭᖅ 

ᑭᓱᓂᒃ ᐱᔾᔪᑎᖃᖅᐸ ᑎᑭᐅᑎᔪᓐᓇᐅᑎ ᑐᓴᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᐅᔪᓄᑦ ᓴᐳᔾᔨᔾᔪᑎ 

ᐱᖁᔭᖅ?  

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᖅ ᒪᕐᕉᓐᓂᒃ ᑐᓐᖓᕖᓐᓂᒃ ᐊᑐᖅᑎᑎᒻᒪᓐ: 
 

 1. ᒐᕙᒪᒃᑯᑦ ᑎᑎᖅᖃᖁᑎᖏᑦ ᑭᒃᑯᑐᐃᓐᓇᕐᓄᑦ ᑕᑯᔭᐅᔪᓐᓇᕆᐊᓖᑦ; ᐊᒻᒪ 

 2. ᐃᓄᓐᓂᒃ ᐱᔾᔪᑎᓖᑦ ᑐᑭᓯᑎᑦᑎᒋᐊᕈᑏᑦ ᓴᐳᔾᔭᐅᓯᒪᒋᐊᓖᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ. 

 

ᓴᖅᑭᔮᖅᑎᑦᑎᔪᖅ ᒪᓕᑦᑕᐅᒋᐊᓕᓐᓂᒃ ᑭᒃᑯᑐᐃᓐᓇᕐᓄᑦ ᐱᒐᓱᐊᖅᑎᓪᓗᒋᑦ ᒐᕙᒪᒃᑯᑦ ᑎᑎᖅᑲᖁᑎᖏᓐᓂᑦ 

ᐊᒻᒪ ᒪᓕᑦᑕᐅᒋᐊᓕᓐᓂᑦ ᐋᖅᑭᑦᑎᕆᓪᓗᓂ ᐱᔾᔪᑎᓕᓐᓂᒃ ᓄᐊᑦᑎᓂᕐᒥᒃ, ᐊᑐᕐᓂᕐᒥᒃ, ᓴᖅᑮᖃᑦᑕᓂᕐᒥᓪᓗ 

ᑐᑭᓯᑎᑦᑎᒋᐊᕈᑎᓂᒃ ᐃᓄᑐᐃᓐᓇᕐᓂᒃ ᐱᔾᔪᑎᓕᓐᓂᒃ, ᒐᕙᒪᒃᑯᑦ ᑎᒥᖁᑎᖏᓐᓄᑦ ᓄᓇᕗᒥ. 

ᖃᓄᐃᑦᑐᑦ ᑐᓴᐅᒪᔾᔪᑏᑦ ᒪᓕᒋᐊᖃᖅᐸᓐ ᐱᖁᔭᕐᒥᒃ? 
 

ᖃᑦᑏᓐᓇᑯᓗᐃᑦ ᒪᓕᒐᕐᓂᑦ ᓴᓂᕌᒎᕈᓐᓇᐅᑎᖃᖅᑐᓂ ᓇᓗᓇᐃᖅᓯᒪᕙᒌᖅᑐᓂ ᐱᖁᔭᕐᒥ, ᑖᓐᓇ 

ᑎᑭᐅᑎᔪᓐᓇᓂᕐᒧᓐ ᑐᑭᓯᒋᐊᖁᑎᓄᑦ ᐊᒻᒪ ᑲᓐᖑᓇᖅᑐᖁᑎᓂ ᓴᐳᔾᔨᓂᕐᒧᓐ ᐱᖁᔭᖅ ᐱᕕᖃᖅᑎᑦᑎᕗᖅ 

ᑭᒃᑯᑐᐃᓐᓇᕐᓂᒃ ᑕᑯᔪᓐᓇᕐᓗᑎᒃ ᖃᓄᐃᑦᑐᑐᐃᓐᓇᕐᓂᒃ ᑎᑎᖅᑲᖁᑎᐅᔪᓂᒃ ᐸᐸᑕᐅᔪᓂᒃ 

ᐊᐅᓚᑕᐅᔪᓂᓪᓘᓐᓃᑦ ᓄᓇᕗᒥ ᒐᕙᒪᒃᑯᑦ ᑎᒥᖁᑎᖓᓄᑦ. ᑕᐃᒃᑯᐊ ᖃᑦᑏᓐᓇᑯᓗᐃᑦ ᒪᓕᒐᐅᑉ 

ᓯᓚᑖᒎᕈᓐᓇᐅᑎᖏᑦ ᓴᐳᔾᔨᒍᑕᐅᕗᑦ ᐃᓄᑐᐃᓐᓇᐃᑦ ᐃᒻᒥᒃᑯᑦ ᑲᓐᖑᓇᖅᑐᖁᑎᖏᓐᓄᑦ 

ᐱᔪᓐᓇᐅᑎᖏᓐᓂᑦ ᑎᒍᒥᐊᖅᑕᐅᔪᓂᒃ ᒐᕙᒪᒃᑯᑦ ᓯᓚᑖᓃᑦᑐᓄᑦ ᑎᒥᐅᔪᓄᑦ, ᐊᒻᒪᓗ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᐃᓱᒪᖅᓲᑎᖃᖁᓪᓗᒋᑦ ᐅᖃᓪᓚᕆᖃᑦᑕᕈᓐᓇᓂᕐᒥᒃ ᐃᓱᒫᓗᓐᖏᓪᓗᑎᒃ 

ᐊᑐᓕᖁᔭᓕᐅᖃᑦᑕᕈᓐᓇᓂᕐᒥᒃ ᒐᕙᒪᒃᑯᑦ ᐊᑐᐊᒐᓕᐅᓕᕋᐃᑉᐸᑕ ᐊᒻᒪᓗ ᓴᐳᔾᔨᒐᓱᐊᕐᓗᑎᒃ ᓯᕗᓕᖅᑏᑦ 

ᑲᑎᒪᔨᕋᓛᑦ  ᑐᓴᖅᑕᐅᖁᓐᖏᑕᖏᓐᓂᑦ. 

  

ᒪᓕᒐᐃᓪᓕ ᒪᓕᒐᑐᐃᓐᓇᐅᒻᒪᑕ ᐊᒻᒪᓗ 

ᒪᓕᓐᓂᐊᕈᕕᐅᒃ ᐱᓕᕆᔪᓐᓇᖅᑐᑎᑦ ᒥᑭᓐᓂᖅᐹᒃᑯᑦ 

ᒪᓕᑐᐃᓐᓇᕐᓗᑎᑦ ᐅᕝᕙᓘᓐᓃᑦ ᐃᕿᓪᓗᒍ ᒪᓕᒐᐅᑉ 

ᑎᑭᓪᓗᐊᑕᖓ 

 

ᐳᕌᓐᒃ ᕘᒃ, ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᓂᖅ ᐋᓪᕘᑕᒧᓐ, 

ᖃᐅᔨᒪᒋᐊᖃᕐᓂᕐᒧᓐ ᐱᔪᓐᓇᐅᑎ ᐱᓇᓱᐊᕈᓯᖓᓂ 

ᐊᒃᑑᕝᕙ 2010 

ᓱᓇᐅᕙ ᑎᑎᕋᖅᕕᖓᑦ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ? 

 

ᑖᓐᓇ ᐊᓪᓚᕝᕕᖓ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓴᖅᑭᖅᑕᐅᓚᐅᖅᓯᒪᔪᖅ 

ᓄᓇᑦᓯᐊᕐᒥ 1997ᒥ, ᓄᓇᑦᓯᐊᖅ ᐊᕕᑦᑕᐅᓚᐅᖅᑎᓐᓇᒍᓱᓕ, ᑲᔪᓯᑎᑕᐅᑎᓪᓗᒍ ᑎᑭᐅᑎᔪᓐᓇᓂᕐᒧᓐ 

ᑐᓴᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᓂᒃ ᓴᐳᔾᔨᓂᕐᒧᓐ ᐱᖁᔭᖅ. ᑖᓐᓇ ᒪᓕᒐᓕᐊᒥᓂᖅ 

ᑕᐃᒪᐃᓕᖓᓪᓗᓂ ᒫᓂ ᓂᕈᐊᖅᑕᐅᓯᒪᕕᒻᒥ ᑲᔪᓯᑐᐃᓐᓇᓚᐅᖅᑐᖅ ᓄᓇᕗᑦ ᓴᖅᑭᖅᑕᐅᑎᓪᓗᒍ 1999ᒥ.   

 

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓐᓄᑦᑕᐅᓲᖅ ᑎᒃᑯᐊᖅᑕᐅᔪᒧᓐ ᓄᓇᕗᑦ 

ᑲᒥᓴᓇᖓᓄᑦ ᒪᓕᒐᓕᐅᖅᕕᒻᒥ ᐊᑐᓕᖁᔭᓕᐊᑦ ᒪᓕᑦᑐᒋᑦ. ᐃᖅᑲᓇᐃᔮᖓ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑕᒪᓐᓇᐅᕗᖅ ᐃᒻᒥᒃᑰᕐᓗᓂ ᓇᐅᑦᓯᖅᑐᖅᑎᐅᓗᓂ ᖃᓄᖅ 

ᐊᑐᖅᑕᐅᒻᒪᖔᖅ ᑎᑭᐅᑎᔪᓐᓇᐅᑎ ᑐᓴᐅᒪᔾᔪᑎᓄᑦ ᐊᒻᒪ ᑲᓐᖑᓇᖅᑐᖁᑎᓂᒃ ᓴᐳᔾᔨᓂᕐᒧᓐ ᐱᖁᔭᖅ 

ᑐᑭᖃᖅᑎᑕᐅᒻᒪᖔᖅ ᖃᓄᕐᓗ ᐊᑐᓕᖅᑎᑕᐅᕙᒻᒪᖔᖅ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪᓗ 

ᖃᐅᔨᒪᒐᓱᓐᓂᐊᕐᓗᓂ ᑕᒪᒃᑯᓂᖓ ᐱᔪᓐᓇᐅᑎᓂᑦ ᓱᒋᐊᖃᕐᓂᐅᔪᓂᓪᓗ ᐱᖁᔭᖅᑎᒍᑦ ᓴᖅᑭᖅᑕᐅᓯᒪᔪᑦ 

ᐃᑉᐱᒋᔭᐅᑦᑎᐊᕋᓗᐊᕐᒪᖔᑕ ᐱᑕᖃᐃᓐᓇᖅᑎᑕᐅᒐᓗᐊᕐᒪᖔᑕᓗ. ᑖᓐᓇ ᐱᖁᔭᖅ ᒪᓕᑦᑕᐅᒋᐊᖃᖅᐳᖅ 

24ᓄᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ, ᐱᖃᓯᐅᑎᓗᒋᑦ ᒥᓂᔅᑕᓄ ᐊᐅᓚᑕᐅᔪᑦ, ᒐᕙᒪᒃᑯᑦ ᑯᐊᐳᕇᓴᖏᑦ, 

ᑲᑎᒪᔨᕐᔪᐊᖏᓪᓗ, ᐊᓯᒃᑲᓐᓂᖏᓐᓄᓪᓗ. 

 

ᖃᓄᖅ ᑎᑭᐅᑎᔪᓐᓇᐅᑎᒥᒃ ᑐᓴᐅᒪᔾᔪᑎᓄᑦ ᑐᒃᓯᕋᖅᑐᖃᓲᖑᕙ? 

 

ᑎᑎᖅᑲᖁᑎᓂᒃ ᐱᒐᓱᓐᓂᐊᕐᓗᓂ ᒐᕙᒪᒃᑯᑦ ᑎᒥᖁᑎᖓᓂᑦ, ᑎᑎᖅᖃᖅᑎᒍᑦ ᑐᒃᓯᕋᐅᑎᓕᐅᕆᐊᓖᑦ 

ᑐᓂᔭᐅᓗᑎᓪᓗ ᒐᕙᒪᒃᑯᑦ ᑎᒥᖁᑎᖓᓄᑦ ᑐᒃᓯᕋᖅᕕᐅᔪᒧᓐ. ᑕᐃᓐᓇ ᑐᒃᓯᕋᖅᕕᐅᔪᖅ ᒐᕙᒪᒃᑯᑦ 

ᑎᒥᖁᑎᖓ ᐸᐸᑦᑎᖏᑉᐸᓐ ᑐᒃᓯᕌᖑᔪᓂᒃ ᑎᑎᕋᖅᓯᒪᔪᓂᒃ, ᖃᐅᔨᒪᒐᓱᒋᐊᓖᑦ ᑐᓂᓯᔪᓐᓇᖅᑐᒧᓐ 

ᑎᒥᐅᔪᒧᓐ ᑐᒃᓯᕋᐅᑎ ᐊᐅᓪᓛᖅᑕᐅᒐᓗᐊᕐᒪᖔᖅ.  

 

ᐱᒐᐃᑉᐸᑕᓕ ᑐᒃᓯᕋᐅᑎᒥᒃ ᑕᑯᒍᒪᔪᒥᒃ ᑐᑭᓯᒋᐊᕈᑎᓂᒃ, ᒐᕙᒪᒃᑯᑦ ᑎᒥᖁᑎᐅᔪᖅ ᓴᖅᑮᒋᐊᖃᓪᓚᕆᑉᐳᖅ 

ᐸᐸᑕᓕᒫᒥᓂᒃ ᑎᑎᕋᖅᓯᒪᔪᓂᒃ ᑐᒃᓯᕌᖑᔪᓂᒃ. ᑕᐃᒃᑯᐊᓕ ᑎᑎᕋᖅᓯᒪᔪᐃᑦ ᓇᓗᓇᐃᖅᑕᐅᑉᐸᑕ, 

ᑐᓂᔭᐅᓚᐅᓐᖏᓐᓂᖏᓐᓂ ᑐᒃᓯᕋᖅᑐᒧᓐ, ᕿᒥᕐᕈᔭᐅᖅᑳᓲᑦ ᑎᑎᕋᖅᓯᒪᔪᖃᕐᒪᖔᖅ, ᐅᕝᕙᓘᓐᓃᑦ 

ᑎᑎᕋᒐᓛᒃᓯᒪᔪᖃᕐᒪᖔᖅ, ᓴᖅᑭᖅᑕᐅᔪᓐᓇᖏᑦᑐᓂᒃ ᓴᖅᑭᖅᑕᐅᒋᐊᖃᓐᖏᑦᑐᓂᓪᓘᓐᓃᑦ ᐱᖁᔭᐅᑉ 

ᐃᓗᐊᒍᑦ. ᖃᖓᓕᒫᐸᓗᒃᑯᑦ, ᒐᕙᒪᒃᑯᑦ ᑎᒥᖁᑎᖏᑦ ᑐᒃᓯᕋᐅᑎᓂᒃ ᑭᐅᔭᕆᐊᖃᖅᑎᑕᐅᓲᑦ ᐅᓪᓗᐃᑦ 30 

ᐃᓗᐊᓂ. 

ᓱᔪᖃᕈᓐᓇᖅᐸ ᑭᐅᔾᔪᑎᒋᔭᐅᔪᒥᒃ ᓈᒻᒪᓴᓐᖏᑦᑐᖃᖅᐸᓐ? 

 

ᑭᐅᔪᖃᓐᖏᐸᓪᓕ ᐅᓪᓗᐃᑦ 30 ᐃᓗᐊᓂ ᐱᖁᔭᖅ ᒪᓕᓪᓗᒍ, ᐅᕝᕙᓘᓐᓃᑦ ᑭᐅᔾᔪᑕᐅᔪᖅ 

ᓈᒻᒪᒋᔭᐅᓐᖏᑉᐸᓐ, ᑖᓐᓇ ᑐᒃᓯᕋᖅᑐᖅ ᐊᐱᕆᔪᓐᓇᖅᑐᖅ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᑕᒪᑐᒥᖓ ᐃᓱᒪᑖᒥᓂᕐᒥᒃ ᕿᒥᕐᕈᔪᓐᓇᕐᒪᖔᖅ. 

ᑕᐃᒪᓕ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᒐᐃᑉᐸᓐ ᕿᒥᕐᕈᖁᔨᔪᒥᒃ ᑐᒃᓯᕋᐅᑎᒥᒃ 

ᐱᔾᔪᑎᓕᒻᒥᒃ ᑕᑯᒍᒪᓂᕐᒥᒃ ᑐᑭᓯᒋᐊᖁᑎᒥᒃ, ᐅᓂᒃᑳᖁᔨᓲᖅ ᑕᒪᒃᑮᓐᓂᒃ ᑐᒃᓯᕋᖅᑐᒥᒃ ᐊᒻᒪᓗ 

ᑐᒃᓯᕋᖅᕕᐅᔪᒥᒃ ᒐᕙᒪᒃᑯᑦ ᑎᒥᖁᑎᖓᓂᑦ. ᒐᕙᒪᒃᑯᑦ ᓯᓚᑖᓂᒥᐅᑕᖅᑕᖃᖅᐸᓐ ᑐᑭᓯᑎᑦᑎᒋᐊᕈᑎᖏᑦ 

ᐊᑦᑐᖅᑕᐅᑐᐃᓐᓇᕆᐊᖃᖅᐸᑕ ᐅᖃᕈᓐᓇᖅᑎᑕᐅᓲᖑᒻᒥᔪᑦ. ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᑎᑕᐅᓯᒪᓲᖅ ᑎᑎᖅᑲᐃᑦ ᐅᖃᐅᓯᐅᔪᓕᒫᑦ ᐊᔾᔨᖏᓐᓂᑦ. ᑖᒃᑯᐊᓕ 

ᑎᑎᕋᖅᓯᒪᔪᑦ ᐸᐸᑕᐅᔪᑦ ᕿᒥᕐᕈᓚᐅᖅᑐᒋᑦ, ᐅᖃᐅᓯᐅᓯᒪᔪᓪᓗ ᑎᑎᖅᑲᖅᑎᒍᑦ ᑕᒪᒃᑮᓐᓄ ᑐᒃᓯᕋᖅᑐᒧᓐ 

ᑐᒃᓯᕋᖅᕕᐅᔪᒧᓪᓗ ᐊᒻᒪᓗ ᖃᓄᖅ ᑕᕝᕗᖓ ᐊᑐᖅᑎᑕᐅᔪᓐᓇᕐᒪᖔᖅ ᑎᑭᐅᑎᔪᓐᓇᓂᕐᒧᓐ 

ᑐᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔭᐅᓂᖏᓐᓄᑦ ᑲᓐᖑᓇᖅᑐᖁᑎᐅᔪᑦ ᐱᖁᔭᖅ, ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᓂᒃᑳᓕᐅᓲᖅ ᐅᖃᐅᓯᖃᖅᑐᓂᒃ ᖃᐅᔨᔭᒥᓂᖏᓐᓂᑦ 

ᐊᑐᓕᖁᔭᓕᐊᖏᓐᓂᓪᓗ. ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓪᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐱᔪᓐᓇᐅᑎᖃᓐᖏᑦᑐᖅ ᐊᔭᐅᕆᔪᓐᓇᓂᕐᒥᒃ ᒐᕙᒪᒃᑯᑦ ᑎᒥᖁᑎᖏᓐᓂᑦ ᓴᖅᑮᑎᑦᑎᓂᕐᒥᒃ ᐅᕝᕙᓘᓐᓃᑦ 

ᓴᖅᑮᑦᑕᐃᓕᒪᑎᑦᑎᓂᕐᒥᒃ ᑐᑭᓯᑎᑦᑎᒋᐊᕈᑎᓂᒃ ᑭᓯᐊᓂᓕ ᐊᑐᓕᖁᔭᓕᐅᕆᐊᖃᖅᑐᖅ ᒥᓂᔅᑕᒧᓐ 

ᐊᓯᐊᓄᓪᓘᓐᓃᑦ ᒐᕙᒪᒃᑯᑦ ᑎᒥᖁᑎᖓᑕ ᐅᖃᐅᓯᐅᔫᑉ ᐊᖏᔪᖅᑳᖓᓄᑦ. ᒥᓂᔅᑕ ᑭᐅᔭᕆᐊᖃᖅᑐᖅ 

ᐊᑐᓕᖁᔭᓕᐊᖅ ᐱᓪᓗᒍ ᐅᓪᓗᐃᑦ 30 ᐃᓗᐊᓂ. ᑖᓐᓇᓕ ᑐᒃᓯᕋᖅᓯᒪᔪᖅ ᒥᓂᔅᑕᒧᓐ ᐃᓱᒪᑖᖑᔪᒥᒃ 

ᓈᒻᒪᓴᓐᖏᑉᐸᓐ, ᑐᒃᓯᕋᖅᓯᒪᔪᖅ ᐱᔪᓐᓇᐅᑎᖃᖅᑐᖅ ᐊᔪᐃᓐᓇᕆᐊᕈᓐᓇᓂᕐᒥᒃ ᓄᓇᕗᒥ 

ᐃᖅᑲᖅᑐᐃᕕᒃᑯᑎᒍᑦ. 

ᖃᓄᖅ ᑖᓐᓇ ᐱᖁᔭᖅ ᓴᐳᔾᔨᓲᖑᕙ ᖃᓐᖑᓇᖅᑐᖁᑎᐅᔪᓂᒃ? 

 

ᐃᓗᓕᖓ ᓈᓴᐅᑎᓕᒃ II-ᒥᑦ ᑕᕝᕙᓂ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔭᐅᓂᖏᓐᓄᑦ 

ᑲᓐᖑᓇᖅᑐᖁᑎᐅᔪᑦ ᐱᖁᔭᖅ ᒪᓕᑦᑕᐅᒋᐊᓕᖁᑎᖃᖅᐳᖅ ᖃᖓᒃᑯᑦ ᐊᒻᒪᓗ ᖃᓄᖅ ᒐᕙᒪᒃᑯᑦ 

ᑎᒥᖁᑎᖏᑦ ᓄᐊᑦᑎᒍᓐᓇᕐᒪᖔᑕ ᐃᓄᑐᐃᓐᓇᕐᓂᒃ ᐱᔾᔪᑎᓕᓐᓂᒃ ᑐᓴᐅᒪᔾᔪᑎᓂᒃ, ᖃᓄᕐᓗ ᑕᐃᒪᐃᑦᑐᑦ 

ᐃᓄᑐᐃᓐᓇᓕᕆᔪᑦ ᐊᑐᖅᑕᐅᔪᓐᓇᕐᒪᖔᑕ, ᐊᒻᒪᓗ ᖃᓄᑦᑐᒥᒃ ᐊᑐᖅᑎᓪᓗᒋᑦ ᑕᒪᒃᑯᐊ 

ᓴᖅᑭᖅᑕᐅᒋᐊᖃᓲᖑᒻᒪᖔᑕ ᐊᓯᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐅᕝᕙᓘᓐᓃᑦ ᒐᕙᒪᒃᑯᑦ 

ᓯᓚᑖᓂᒥᐅᑕᕐᓄᑦ. ᐱᕕᖃᖅᑎᑎᒻᒥᔪᖅ ᑭᒃᑯᑐᐃᓐᓇᕐᓂᒃ ᑕᑯᔪᓐᓇᓂᕐᒥᒃ ᐋᖅᑭᒋᐊᕆᔪᓐᓇᓂᕐᒥᓪᓗ 

ᑐᓴᐅᒪᔾᔪᑎᐅᔪᓂᒃ ᐃᒻᒥᓂᒃ ᐱᔾᒧᑎᓕᓐᓂᒃ ᒐᕙᒪᒃᑯᓐᓄᑦ ᑎᒥᖁᑎᐅᔪᒧᓐ ᑎᒍᒥᐊᖅᑕᐅᔪᓂᒃ. 

 

ᑕᒪᓐᓇ ᐱᖁᔭᐅᑉ ᐃᓚᖓ ᐱᒋᐊᖃᖅᑎᑎᒻᒥᔪᖅ ᒐᕙᒪᒃᑯᑦ ᑎᒥᖁᑎᖏᓐᓂᑦ ᐋᖅᑭᒃᓯᓯᒪᐃᓐᓇᖁᔭᐅᓪᓗᑎᒃ 

ᓈᒻᒪᑦᑐᓂᒃ ᐃᓵᖅᑕᐅᔭᐃᒃᑯᑎᓂᒃ ᖃᐅᔨᒪᑦᑎᐊᕋᓱᐊᕐᓗᑎᒃ ᐃᓄᓐᓂᒃ ᐱᔾᔪᑎᓖᑦ ᑐᑭᓯᑎᑦᑎᒋᐊᕈᑏᑦ 

ᓄᐊᑦᑕᒥᓂᖏᑦ ᑕᑯᔭᐅᔪᓐᓇᖏᒃᑲᓗᐊᕐᒪᖔᑕ ᑕᑯᔭᕆᐊᖃᓐᖏᑦᑐᓄᑦ.  

 

ᖃᓄᖅ ᑲᓐᖑᓇᖅᑐᖁᑎᓄᑦ ᐱᔪᓐᓇᐅᑏᑦ ᒪᓕᑦᑕᐅᑎᑕᐅᕙᑉᐸᓐ? 

 

ᐃᓄᑐᐃᓐᓇᐃᓪᓕ ᑲᓐᖑᓇᖅᑐᓕᕆᓂᕐᒧᓐ ᐃᓱᒫᓘᑎᖃᕋᐃᑉᐸᑕ, ᑕᒪᒃᑯᐊ ᐃᓱᒫᓘᑏᑦ ᑐᓂᔭᐅᔪᓐᓇᖅᑐᑦ 

ᑐᓴᐅᔾᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᓐ ᕿᒥᕐᕈᓂᐊᕐᒪᒍ. ᑖᓐᓇ ᑲᒥᓴᓇ 

ᐱᔪᓐᓇᐅᑎᖃᖅᑎᑕᖅ ᖃᐅᔨᓴᕈᓐᓇᓂᕐᒥᒃ ᑲᓐᖑᓇᖅᑐᓕᕆᓂᕐᒨᖓᔪᓂᒃ ᐊᑲᖅᓴᖏᓐᓂᐅᔪᓂᒃ ᐊᒻᒪᓗ 

ᐊᑐᓕᖁᔭᓕᐅᓕᕐᓗᓂ ᑖᔅᓱᒧᖓ ᒐᕙᒪᒃᑯᑦ ᑎᒥᖁᑎᖓᓄᑦ ᐅᖃᐅᓯᐅᔪᒧᓐ. ᑕᒪᓐᓇ ᐱᓕᕆᐊᖑᓂᖓ 

ᐊᔾᔨᐸᓗᓕᒃ ᒪᓕᑦᑕᐅᓲᓂᒃ ᑕᑯᔪᒪᔪᖃᖅᑎᓪᓗᒍ ᑐᑭᓯᔪᓐᓇᐅᑎᓂᒃ. ᑎᑎᖅᑲᖅᑎᒍᑦ ᐅᖃᖁᔭᐅᓲᑦ ᑕᒪᒃᑭ 

ᒐᕙᒪᒃᑯᑦ ᑎᒥᖁᑎᖓ ᐊᒻᒪᓗ ᐃᓄᒃ ᐊᑲᖅᓴᖏᑦᑐᖅ, ᐊᒻᒪᓗ ᑭᓇᑐᐃᓐᓇᕐᒥᒃ ᖃᐅᔨᒪᔭᒥᓂᒃ 

ᐅᖃᐅᓯᖃᕈᓐᓇᖅᑐᒥᒃ ᐱᑯᑦᑐᑦᑕᐅᓂᒥᓂᐅᔪᒥᒃ. ᑕᕝᕙᓐᖓᓐ ᑐᑭᓯᒋᐊᕈᑎᓂ ᖃᐅᔨᓴᓚᐅᖅᑐᓂ, ᑲᒥᓴᓇ 

ᖃᐅᔨᔪᓐᓇᕋᔭᖅᑐᖅ ᑖᓐᓇ ᒐᕙᒪᒃᑯᑦ ᑎᒥᖁᑎᖓ ᐱᑦᑎᐊᖅᑐᓂ ᓄᐊᑦᑎᓐᓂᕋᓗᐊᕐᒪᖔᖅ ᐃᓄᓐᒥᒃ 

ᐱᔾᒧᑎᓕᓐᓂᒃ ᑐᑭᓯᑎᑦᑎᒋᐊᕈᑎᓂᒃ. ᑕᐃᒪᓕ ᖃᓐᖑᓇᖅᑐᖁᑎᖏᑦ ᐃᓵᖅᑕᐅᓂᕐᒪᖔᑕᓘᓐᓃᑦ 

ᖃᐅᔨᔭᐅᑉᐸᓐ ᖃᐅᔨᔭᒃᓴᐅᖏᑉᐸᓘᓐᓃᑦ, ᑖᓐᓇ ᑲᒥᓴᓇ ᐅᓂᒃᑳᓕᐅᕋᔭᖅᑐᖅ ᐃᓗᓕᖃᐃᓐᓇᕆᐊᓕᓐᓂᒃ 

ᑲᒥᓴᓇᐅᑉ ᐅᖃᐅᓯᒃᓴᖏᓐᓂᑦ ᐊᑐᓕᖁᔭᓕᐊᖏᓐᓂᓪᓗ ᐋᖅᑭᒋᐊᕆᖁᔨᓪᓗᓂ ᐊᑐᐊᒐᖏᓐᓂᒃ 

ᐱᓕᕆᔾᔪᓯᖏᓐᓂᓪᓗ ᓯᕗᓂᕆᓛᖅᑕᑎᓐᓂ ᑕᐃᒫᔅᓴᐃᓐᓇᖅ ᐱᑯᑦᑐᑦᑕᐅᔪᖃᕋᔭᓐᖏᒻᒪᓐ. ᑕᒪᒃᑯᐊ 

ᐊᑐᓕᖁᔭᓕᐊᖏᑦ ᑲᒥᓴᓇᐅᑉ ᐱᔾᔪᑎᓖᑦ ᐃᒻᒥᒃᑯᑦ ᑲᓐᖑᓇᖅᑐᖁᑎᐅᔪᓂᒃ ᐃᓱᒫᓘᑎᐅᔪᓂᑦ ᑐᓂᔭᐅᓲᑦ 

ᒥᓂᔅᑕᐅᔪᒧᓐ ᐊᓯᐊᓄᓪᓘᓐᓃᑦ ᒐᕙᒪᒃᑯᑦ ᑎᒥᖁᑎᖓᓄᑦ ᐊᖏᔪᖅᑳᖑᔪᒧᓐ ᐊᒻᒪᓗ, ᑕᐃᒫᒃᑲᓐᓂᖅ, ᑖᓪᓇ 

ᒐᕙᒪᒃᑯᑦ ᑎᒥᖁᑎᖓ ᑭᐅᔭᕆᐊᖃᖅᑐᖅ ᐅᓂᒃᑳᓕᐊᒥᓂᕐᓂᒃ ᐊᒻᒪᓗ ᐊᖏᕐᓗᓂᒋᑦ ᐋᒡᒑᕐᓗᒋᓪᓘᓐᓃᑦ 

ᐊᑐᓕᖁᔭᓕᐊᒥᓂᖏᑦ ᐅᕝᕙᓘᓐᓃᑦ ᐊᓯᖏᑎᒍᑦ ᓱᒋᐊᕐᓗᓂ ᑭᐅᒐᓱᐊᕐᓗᒋᑦ. ᐱᔪᓐᓇᐅᑎᑕᖃᓐᖏᑦᑐᖅ 

ᒥᓂᔅᑕᐅᑉ ᐋᖅᑭᑦᑕᖓᓂᒃ ᐅᕐᓂᓗᒃᓴᕈᑎᒥᒃ ᐱᓪᓗᒋᑦ ᑲᓐᖑᓇᖅᑐᓕᕆᓂᕐᒨᖓᔪᓂᒃ 

ᐊᑲᖅᓴᖏᓐᓂᕋᖅᑐᒥᓃᑦ.  

 ᖃᕋᓴᐅᔭᒃᑰᖅᑐᑦ  ᓴᖅᑮᓐᖏᓚᑦ  

"ᑕᐃᒪᐃᓐᓂᐅᓴᑐᐃᓐᓇᖅᑐᒥᒃ" ᑲᓐᖑᓇᖅᑐᓕᕆᓂᖅ 

ᖁᔭᓈᖅᑕᐅᒋᐊᓕᒃ. ᑕᕝᕙᑐᐊᖅ 

"ᑕᐃᒪᐃᓐᓂᐅᓴᑐᐃᓐᓇᖅᑐᖅ" ᑕᒪᓐᓇᐅᒋᐊᓕᒃ 

ᑕᐃᒪᐃᖁᔨᓂᖅ ᑲᓐᖑᓇᖅᑐᓕᕆᓂᕐᒥᒃ 

ᐃᓚᓕᐅᑎᔭᐅᖁᔨᔪᖅ ᖃᕋᓴᐅᔭᓕᕆᔾᔪᑎᑦᑎᓐᓄᑦ.  

 

ᐊᒥᐊᓕᑲᒃᑯᓐᓂ ᖁᑦᑎᓂᖅᐹᖏᓐᓂ ᐃᖅᑲᖅᑐᐃᔨ 

ᓵᒥᐅᓪ ᐊᓕᑐ, ᐊᒥᐊᓕᑲᒃᑯᑦ ᐊᒻᒪᓗ ᔫᓐᔅ 

ᐃᖃᖅᑐᐃᑎᑦᑎᑎᓪᓗᒋᑦ. ᓈᓴᐅᑎᓕᒃ 10–1259. 

ᐊᕐᕌᒍ ᕿᒥᕐᕈᓗᒍ 
2014/2015 ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ, ᐊᓪᓚᕝᕕᒐ ᒪᑐᐃᖅᓯᓚᐅᖅᑐᖅ 25ᓂᒃ ᐃᓄᓐᓄᑦ 

ᐸᐃᑉᐹᒃᑯᕕᐅᓂᐊᖅᑐᓂᒃ ᐊᒻᒪᓗ ᑖᒃᑯᐊ ᐊᒥᓲᓂᖅᓴᒐᓛᖑᓪᓗᑎᒃ ᐊᕐᕌᓂᓂᑦ. ᑖᒃᑯᐊ ᐸᐃᑉᐹᒃᑯᕖᑦ 

ᐅᑯᓂᖓ ᐃᓗᓕᖃᓚᐅᖅᑐᑦ:  

 

 ᕿᒥᕐᕈᔭᐅᖁᔨᔪᖅ - ᑐᑭᓯᒋᐊᕈᑎᓂ ᑕᑯᔪᒪᔪᑦ        11 

 ᕿᒥᕐᕈᔭᐅᖁᔨᔪᖅ - ᐊᑭᖓᓂᒃ ᖃᐅᔨᓴᕐᓂᖅ       1 

 ᑐᒃᓯᕋᖅᑐᑦ ᐅᖃᖁᔨᓪᓗᑎᒃ ᒐᕙᒪᒃᑯᑦ ᑎᒥᖁᑎᖏᓐᓂᑦ      5 

 ᑐᒃᓯᕋᖅᑐᑦ ᐅᖃᖁᔨᓪᓗᑎᒃ ᓄᓇᕗᑦ ᒐᕙᒪᖓᑕ ᓯᓚᑖᓂᒥᐅᑕᕐᓂᒃ     4 

 ᕿᒥᕐᕈᔭᐅᖁᔨᔪᖅ - ᑲᓐᖑᓇᖅᑐᖁᑎᖏᑦ ᐃᓵᖅᑕᒥᓂᐅᒻᒪᑕᒎᖅ     1 

 ᒐᕙᒪᑐᖃᒃᑯᑦ/ᐊᕕᑦᑐᖅᓯᒪᓂᒃᑯᑦ/ᐊᕕᑦᑐᖅᓯᒪᓂᕋᓛᒃᑯᑦ ᐱᓕᕆᖃᑎᒌᑦᑐᑦ 1 

 ᐊᓪᓚᕝᕕᓕᕆᓂᖅ                  1 

 ᖃᓄᑐᐃᓐᓇᖅ ᖃᐅᔨᒋᐊᖅᑐᑦ/ᐊᖃᐅᓯᔅᓴᓖᓪᓗ       1   

  

ᐱᑕᖃᓚᐅᓐᖏᑦᑐᑦ ᐊᑕᐅᓯᓪᓗᐊᑕᕐᒥᒃ ᒐᕙᒪᒃᑯᑦ ᐱᓕᕆᕕᒋᔭᖓᓂᒃ ᐊᒥᓲᓛᓂᒃ ᕿᒥᕐᕈᔭᐅᖁᔨᕕᐅᔪᒥᒃ 

ᑐᑭᓯᑎᑦᑎᒋᐊᕈᑎᓂᒃ. ᑎᓴᒪᓐ ᑎᑭᐅᑎᒐᓱᐊᕐᓂᕐᒧᓐ ᑐᑭᓯᒋᐊᖁᑎᓄᑦ ᑐᒃᓯᕋᐅᑏᑦ ᐱᔾᔪᑎᖃᓚᐅᖅᑐᑦ 

ᑮᓇᐅᔭᓕᕆᔨᒃᑯᓐᓂᑦ, 11ᐱᓗᐊᖅᑐᒥᒃ ᐱᓕᕆᔨᐅᓂᖏᓐᓄᑦ ᐃᖅᑲᓇᐃᔮᖅᑖᕋᓱᐊᖅᑐᖃᖅᑎᓪᓗᒍ 

(ᐃᖅᑲᓇᐃᔭᖅᑎᓕᕆᓂᖅ), ᓯᕗᓕᖅᑏᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑏᑦ ᐱᖓᓱᓂ ᑐᒃᓯᕋᐅᑎᓂᒃ 

ᐱᔪᒥᓂᐅᓪᓗᑎᒃ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐃᓛᒃᑯᑦ 

ᒪᕐᕉᓐᓂ ᑐᒃᓯᕋᐅᑎᓂᒃ ᐱᔪᒥᓂᐅᓪᓗᑎᒃ. ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑏᑦ ᐊᒻᒪᓗ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐃᓛᒃᑯᑦ ᐊᑕᐅᓯᕐᒥᒃ ᑐᒃᓯᕋᐅᑎᒥᒃ ᐱᔪᒥᓂᐅᓪᓗᑎᒃ. 

ᑕᐃᓐᓇᓕ ᑲᓐᖑᓇᖅᑐᓕᕆᓂᕐᒨᖓᔪᖅ ᐊᑲᖅᓴᖏᓐᓂᐅᔪᖅ ᓴᖅᑭᓚᐅᖅᑐᖅ ᐊᑲᐅᒃᓴᖏᑦᑐᖃᕐᒪᓐ 

ᐃᓕᓴᕕᒻᒥᒃ ᓴᖅᑮᔪᖃᖃᑦᑕᓂᕐᒪᓐ ᐃᓕᓐᓂᐊᖅᑎᓂᒃ ᐱᔾᔪᑎᓕᓐᓂᑦ ᐱᑯᑦᑐᓂᒃᑯᑦ. 

 

ᐊᒥᓲᓂᖅᐹᖑᔪᔪᑦ 18 ᕿᒥᕐᕈᔭᐅᖁᔭᐅᓯᒪᔪᑦ 2014\2015ᒥ. 

44%

20%

16%

4%

4%

4%
4% 4%

ᐸᐃᑉᐹᒃᑯᕖᑦ

Requests for Review - Access Requests for Comment from Public Bodies

Requests for Comment - Others Requests for Review - Fee Assessment

Requests for Review - Privacy FPT Working Groups

Misc. Inquiries/Comments Administrative

 ᐊᐅᓚᑦᑎᔪᓐᓇᕐᓂᖅ ᐊᒻᒪᓗ ᐊᑐᑦᑎᐊᕈᓐᓇᕐᓂᖅ ᑐᑭᓯᑎᑦᑎᒋᐊᕈᑎᓂᒃ ᐃᓕᑦᑕᐅᒋᐊᖃᓪᓚᕆᑉᐳᖅ ᓇᒥᓕᒫᖅ 

ᒐᕙᒪᒃᑯᑦ ᑎᒥᖁᑎᖏᑦ ᐃᓕᓐᓂᐊᖅᑎᑕᐅᓂᖏᓐᓄᑦ ᐱᓕᒻᒪᒃᓴᖅᑎᑕᐅᓂᖏᓐᓄᓪᓗ ᐸᕐᓇᐅᑎᐅᔪᓂ. 

 

ᔮᓐ ᕇᑦ, ᑐᓴᐅᒪᔾᔪᑎᓕᕆᓂᕐᒧᓐ ᑲᒥᓴᓇᐅᔪᖅ ᑲᓇᑕᒥ ᐊᕐᕌᒍᑕᒫᖅᓯᐅᑎᓂ ᐅᓂᒃᑲᓕᐊᒥᓂᖏᓐᓂ 2002\2003 

ᑐᒃᓯᕋᐅᑏᑦ ᕿᒥᕐᕈᔭᐅᖁᔨᔪᑦ - ᑎᑭᐅᑎᔪᓐᓇᐅᑎ 

ᑐᒃᓯᕋᐅᑏᑦ ᐅᖃᖁᔨᔪᑦ - ᐊᓯᖏᓐᓄᑦ 

ᑐᒃᓯᕋᐅᑏᑦ ᕿᒥᕐᕈᔭᐅᖁᔨᔪᑦ - ᑲᓐᖑᓇᖅᑐᑦ 

ᑭᓱᑐᐃᓐᓇᕐᓂ ᖃᐅᔨᒋᐊᖅᑐᑦ/ᐅᖃᐅᓯᒃᓴᓖᑦ 

ᑐᒃᓯᕋᖅᑐᑦ ᐅᖃᖁᔨᓪᓗᑎᒃ ᒐᕙᒪ ᑎᒥᖁᑎᖏᓂ 

   ᕿᒥᕐᕈᔭᐅᖁᔨᔪᑦ ᑐᒃᓯᕋᖅᑐᑦ - ᐊᑭᖓᓂᒃ 

   ᑲᑐᔾᔨᔪᑦ ᐱᓕᕆᖃᑎᒌᑦᑐᑦ 

   ᐊᓪᓚᕝᕕᓕᕆᓂᖅ 

ᕿᒥᕐᕈᔭᓚᐅᖅᑐᑎᒃ ᐊᑐᓕᖁᔭᓕᐊᒥᓃᑦ 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-073 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑲᓐᖑᓇᖅᑐᖁᑎᖏᑦ ᐃᓯᖅᑕᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 40(c)(i), 41, 47, 48 

ᖃᓄᐃᓕᔭᐅᓐᓂᖅᑲ:   ᑐᑭᓯᖃᑎᒌᒍᑎᐅᔪᐃᑦ ᓈᒻᒪᒋᔭᐅᓐᖏᑦᑑᒐᓗᐊᑦ ᑭᓯᐊᓂᓕ 

ᐊᑐᓕᖁᔭᓕᐊᑦ ᐊᖏᖅᑕᐅᔪᑦ 

 

ᑖᓐᓇ ᐅᕐᓂᓗᒃᓴᖅᑐᖅ ᓂᕈᐊᖅᑕᒥᓂᐅᒻᒪᓐ ᐃᖅᑲᓇᐃᔮᖅᑖᕋᓱᐊᖅᑎᓪᓗᒋᑦ ᑭᓯᐊᓂᓕ ᑕᒪᓐᓇ 

ᐊᑭᑦᑐᕋᐅᑎᓂᖓ ᐃᖅᑲᓇᐃᔮᒧᓐ ᑲᒪᓇᕈᔪᑦᑐᓂᒃ ᓱᒃᑲᐃᓐᓂᖃᓚᐅᕐᒪᓐ ᐊᔾᔨᐅᑎᐊᓐᖏᓐᓂᖃᖅᑐᓂᓗ 

ᑕᐃᒫᓪᓗ ᑖᓐᓇ ᐅᕐᓂᓗᒃᓴᕈᒪᓕᖅᑐᒥᓂᖅ ᑕᑯᔪᒪᓪᓗᓂ ᑐᑭᓯᒋᐊᕈᑎᓂᒃ. ᑕᐃᒪᓕ ᑐᒃᓯᕋᕐᒪᓐ, ᑎᑎᖅᑲᓂᒃ 

ᐱᑎᑕᐅᓚᐅᖅᑐᖅ ᐅᖃᖅᓯᒪᔪᓂᒃ ᑎᒥᖓᒍᒡᒎ ᐋᓐᓂᐊᖃᖅᑐᒋᔭᐅᓪᓗᓂ ᐊᓯᖏᓐᓂᓪᓗ 

ᐊᑲᐅᓐᖏᓕᐅᕈᑎᖃᖅᑐᒋᔭᐅᓪᓗᓂ ᑎᑎᕋᖃᑦᑕᐅᑎᐅᓕᕐᓂᕐᒪᓐ ᖃᕋᓴᐅᔭᒃᑯᑦ ᐅᖃᐅᓯᕆᔭᐅᓪᓗᓂ 

ᐃᖅᑲᓇᐃᔮᒧᓐ ᓈᒻᒪᑦᑑᔮᕋᓗᐊᕐᒪᖔᖅ. ᑖᒃᑯᐊᑦᑕᐅᖅ ᑎᑎᖅᑲᐃᑦ ᑕᑯᔅᓴᐅᑎᑦᑎᓚᐅᕐᒥᔪᑦ, ᑕᒪᓐᓇ 

ᐃᖅᑲᓇᐃᔭᖅᑎᑖᕋᓱᐊᕐᓂᖅ ᐊᓯᕈᕋᓱᐊᖅᑐᓂᐅᒃ, ᒥᓂᔅᑕᐅᑉ ᑐᖏᓕᖓ ᐃᖅᑲᓇᐃᔭᖅᑎᓕᔨᓂ 

ᑎᑎᕋᕐᓂᕐᒪᓐ ᒥᓂᔅᑕᐅᑉ ᑐᖏᓕᖓᓄᑦ ᑮᓇᐅᔭᓕᕆᔨᒃᑯᓐᓂ ᐅᖃᐅᓯᖃᖅᑐᓂ ᑐᓴᕐᓂᓗᒃᓯᒪᔭᒥᓂᒃ 

ᐱᔾᔪᑎᓕᓐᓂᒃ ᐋᓐᓂᐊᖃᖅᑐᒋᔭᐅᓪᓗᓂ ᐊᒻᒪᓗ ᐱᓕᕆᐊᖑᕙᑦᑐᓂᒃ ᐃᒻᒥᒃᑯᑦ ᖃᓂᖅᓴᓗᐊᖅᑐᒋᔭᐅᓪᓗᓂ. 

ᑕᐃᒃᑯᐊᓕ ᐃᖅᑲᓇᐃᔮᖅᑖᑎᑦᑎᒐᓱᐊᖅᑏᑦ ᐅᖃᓚᐅᖅᑐᑦ ᑐᓂᓯᔪᒥᓂᐅᓂᕋᖅᑐᑎᒃ ᑐᑭᓯᒋᐊᕈᑎᓂᒃ 

ᐃᖅᑲᓇᐃᔭᖅᑎᓕᕆᔨᒃᑯᓐᓄᑦ ᑐᓴᖅᓯᒪᔭᒥᓂᕐᒥᓂᒃ "ᑕᖅᑳᓐᖓᓐ", ᐅᖃᓚᐅᖅᑐᓪᓕ ᓄᐊᑦᑎᒍᓐᓇᖅᑐᒋᒐᒥᒃ, 

ᐊᑐᕈᓐᓇᖅᑐᒋᒐᒥᒃ, ᓴᖅᑮᒍᓐᓇᖅᑐᒋᒐᒥᓪᓗ ᑕᐃᒪᐃᑦᑐᓂᒃ ᑐᑭᓯᒋᐊᕈᑎᓂᒃ ᐃᓚᒋᔭᐅᑎᑐᐃᓐᓇᕐᓗᒍ 

ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᓐ, ᐊᒻᒪᓗ ᐊᓪᓚᕕᒻᒥ ᐋᖅᑭᑦᑕᑐᐊᒥᓂᐅᒻᒪᓐ ᐊᑐᖅᑐᑎᒃ ᑐᑭᓯᒋᐊᕈᑎᓂᒃ 

ᐅᖃᐅᓯᐅᔪᓂᒃ, ᐃᖅᑲᓇᐃᔮᖅᑖᑎᑦᑎᓂᕐᒪᑕ ᐱᒐᓱᐊᖅᑐᒥᒃ, ᑕᐃᒫᓪᓗ ᐋᓐᓂᖅᑕᐅᔪᖃᕐᓂᓐᖏᓚᖅ. 

 

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᖃᐅᔨᓚᐅᖅᑐᖅ ᑕᐃᓐᓇ ᒥᓂᔅᑕᐅᑉ 

ᑐᖏᓕᖓ ᐱᑯᑦᑐᑦᑐᓂ ᓄᐊᑦᑎᓂᕐᒪᓐ, ᐊᑐᕐᓂᕐᒪᓐ, ᓴᖅᑮᔪᒥᓂᐅᓪᓗᓂᓗ ᐃᓄᒻᒥᒃ ᐱᔾᔪᑎᓕᓐᓂᒃ 

ᑐᑭᓯᒋᐊᕈᑎᓂᒃ. ᑲᒥᓴᓇ ᐅᖃᓚᐅᕐᒥᔪᖅ ᑖᔅᓱᒪ ᐃᖅᑲᓇᐃᔮᖅᑖᕋᓱᐊᖅᑑᑉ ᐃᒻᒥᒃᑯᑦ ᑐᑭᓯᒋᐊᕈᑎᖏᑦ 

ᓯᐊᒻᒪᑕᐅᓐᓂᕐᒪᑕ ᐃᖅᑲᓇᐃᔭᖅᑎᐅᖃᑕᐅᔪᓄᑦ ᖃᐅᔨᒪᒋᐊᖃᓐᖏᒻᒪᕆᑦᑐᓄᑦ ᑕᒪᒃᑯᓂᖓ, ᑕᐃᒫᓪᓗ 

ᓱᕋᐃᓐᓂᖅᑯᓐ ᐃᖅᑲᓇᐃᔮᖅᑖᕋᓱᐊᖅᑑᑉ ᑲᓐᖑᓇᖅᑐᓕᕆᓂᕐᒧᓐ ᐱᔪᓐᓇᐅᑎᖏᓐᓂᑦ. ᑲᒥᓴᓇ 

ᐅᖃᐅᓯᖃᓚᐅᖅᑐᖅ ᓈᒻᒪᖏᓐᓂᖓᓂᒃ ᐊᑐᕐᓂᖅ ᑐᑭᓯᒋᐊᖁᖁᑎᓂᒃ "ᑕᖅᑳᓐᖔᖅᑐᓂᒃ ᑭᒃᑯᑐᐃᓐᓇᕐᓂᒃ" 

ᐃᖅᑲᓇᐃᔭᖅᑎᑖᕋᓱᐊᖅᑎᓪᓗᒋᑦ.   

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-074 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᐊᖏᖅᑕᐅᓯᒪᓇᑎᒃ ᑐᑭᓯᒋᐊᕈᑎᓂᒃ ᓄᐊᑦᑎᔪᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 40, 41 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᐃᑦ ᐊᖏᖅᑕᑦ 

         

ᑖᓐᓇ ᐅᕐᓂᓗᒃᓴᖅᑐᖅ ᑎᑎᖅᑲᐅᓯᐊᖅᑐᒥᓂᐅᒻᒪᓐ ᑎᑎᖅᑲᓂᐊᖅᕕᒃᑯᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ, 

ᑕᑕᑎᕆᒌᖁᔨᔪᓂᒃ ᑕᑕᑎᕆᐊᓕᒻᒥᒃ ᑎᑭᑎᖃᓯᐅᔾᔭᖓᓂᒃ ᓇᓗᓇᐃᖅᓯᖁᔭᐅᓪᓗᓂ ᐃᒻᒥᓂᒃ ᐱᔾᔪᑎᓕᓐᓂᒃ 

ᑐᑭᓯᒋᐊᕈᑎᓂᒃ ᐱᓪᓗᒋᑦ ᐋᓐᓂᐊᕕᓕᐊᖅᑐᖅᓯᐅᑎᖏᑦ. ᑖᓐᓇ ᑕᑕᑎᕆᐊᓕᒃ ᐃᓚᖃᓚᐅᖅᑐᖅ 

ᐅᖃᖅᓯᒪᔪᒥᒃ ᑖᓐᓇ ᑕᑕᑎᕆᐊᓕᒃ ᐱᔭᕇᖅᑕᐅᖏᑉᐸᓐ ᐅᑎᖅᑎᑕᐅᓐᖏᐸᓪᓗ, ᑖᓐᓇ ᑐᒃᓯᕋᖅᑐᖅ 

ᐊᓯᐅᔨᔪᓐᓇᕐᒪᓐ ᐅᕝᕙᓘᓐᓃᑦ ᓄᖅᑲᖅᑎᑕᐅᔪᓐᓇᕐᒪᑕ ᐅᕝᕙᓘᓐᓃᑦ ᓄᖅᑲᖅᕕᑖᖅᑎᑕᐅᔪᓐᓇᕐᒪᑕ. ᑖᓐᓇ 

ᑕᑕᑎᕆᐊᓕᒃ ᑎᑭᓚᐅᖅᑐᖅ ᑕᑕᑎᕈᔪᒌᖅᓯᒪᓪᓗᓂ ᐃᒻᒥᓂᒃ ᐱᔾᔪᑎᓕᓐᓂᒃ ᑎᑎᕋᖅᕕᐅᓯᒪᓪᓗᓂ, 

ᐱᖃᓯᐅᑎᓪᓗᒋᑦ ᐋᓐᓂᐊᕕᓕᐊᖅᑐᖅᓯᐅᑎᖓᑕ ᓈᓴᐅᑎᖓ, ᐊᑎᓕᒫᖓ, ᐃᓅᕕᒥᓂᖓ, ᖃᓄᐃᑦᑐᒥᒃ 

ᐅᕕᓂᖃᕐᒪᖔᖅ, ᐊᒻᒪᓗ ᒫᓐᓇ ᑐᕌᕈᑎᒋᔭᖓᓂᒃ. ᑖᓐᓇ ᐅᕐᓂᓗᒃᓴᖅᑐᖅ ᓇᓗᓇᐃᖅᓯᖁᔭᐅᓪᓗᓂ ᑖᒃᑯᐊ 

ᐃᓅᓯᖓᓂᑦ ᐱᔾᔪᑎᓖᑦ ᑕᑕᑎᖅᑕᐅᓯᒪᔪᑦ ᓱᓕᒻᒪᖔᑕ, ᐊᒻᒪᓗ ᑕᑕᑎᕆᐊᓕᒻᒧᓐ ᑎᑎᕋᖁᔭᐅᓪᓗᓂ 

ᐃᓄᓕᒫᓂᒃ (ᐃᓅᕕᒥᓂᖏᓪᓗ ᑎᑎᖃᓯᐅᑎᓗᒋᑦ) ᐃᓪᓗᒥᐅᖃᑎᖏᓐᓂᑦ ᒫᓐᓇ. ᑕᑕᑎᕆᐊᓕᐅᓪᓗ 

ᐃᓱᐊᓂ, ᑖᓐᓇ ᐅᕐᓂᓗᒃᓴᖅᑐᖅ ᐊᑎᓕᐅᖁᔭᒥᓂᖅ ᓇᓗᓇᐃᖅᓯᔾᔪᑎᖓᓂᒃ ᑖᒃᑯᐊ ᑕᑕᑎᖅᑕᖏᑦ 

ᓱᓕᒻᒪᑕᒎᖅ. ᑖᓐᓇ ᐅᕐᓂᓗᒃᓴᖅᑐᖅ ᓈᒻᒪᓴᕐᓂᖏᑦᑐᖅ ᑐᒃᓯᕋᖅᕕᐅᒐᒥ ᐅᖃᖁᔭᐅᓪᓗᓂ 

ᐃᓪᓗᒥᐅᖃᑎᖏᑦ ᐃᓚᒋᓐᖏᑕᖏᑦ ᑭᒃᑰᒻᒪᖔᑕ. 

 

ᑖᓐᓇ ᑲᒥᓴᓇ ᐊᖏᖃᑎᖃᓚᐅᖅᑐᖅ ᐱᓕᕆᕕᐅᔪᒥᒃ ᑖᔅᓱᒥᖓ ᑕᐃᓐᓇ ᓈᓴᐅᑎᓕᒃ 40ᒥᑦ 

ᓄᐊᑦᑎᒍᓐᓇᑎᑦᑎᒻᒪᓐ ᐃᓅᓯᖏᓐᓂᑦ ᐱᔾᔪᑎᓕᓐᓂᑦ ᑐᑭᓯᒋᐊᖁᑎᓂᒃ ᐊᑐᖅᑕᐅᓂᐊᖅᑐᓂᒃ 

ᐊᐅᓚᑦᑎᒐᓱᐊᖅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ. ᑭᓯᐊᓂᓕ ᑲᒥᓴᓇ ᖃᐅᔨᓚᐅᖅᑐᖅ, 

ᑕᐃᒪᐃᒃᑲᓗᐊᖅᑎᓪᓗᒍ, ᐱᔭᕆᐊᑭᓐᓂᖅᓴᐅᒐᓗᐊᖅ ᐱᓕᕆᕕᓄᑦ ᐃᓄᓐᓂᒃ ᐊᓯᖏᓐᓂᑦ 

ᐊᐱᖅᓱᖃᑦᑕᑐᐃᓐᓇᕐᓗᑎᒃ, ᑭᓯᐊᓂᓕ ᐱᖁᔭᖅ ᐅᖃᖅᓯᒪᒻᒪᓐ ᑕᒪᒃᑯᐊ ᑐᑭᓯᒋᐊᕈᑏᑦ 

ᓄᐊᑦᑕᐅᖃᑦᑕᕆᐊᖃᕐᒪᑕ ᑕᕝᕙᖓᓪᓚᕆᒃ ᐃᓱᒫᓗᒋᔭᐅᔪᒥᒃ ᐃᓄᒻᒥᒃ ᐊᔪᕐᓇᓐᖏᒐᐃᑉᐸᓐ. ᑕᑕᑎᕆᐊᓕᒃ 

ᐊᓯᔾᔨᖅᑕᐅᖁᓚᐅᖅᑕᖓ ᑕᒪᓐᓇ ᑐᑭᓯᒋᐊᕈᑎᓂᒃ ᓄᐊᑦᑎᓃᑦ ᒪᓕᔾᔫᒥᓂᐊᕐᒪᑕ ᐱᖁᔭᕐᒥᒃ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-075 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑲᓐᖑᓇᖅᑐᖁᑎᖏᑦ ᐃᓯᖅᑕᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᓄᓇᓕᒻᒥ ᐃᓪᓗᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᓈᓴᐅᑎᓂᒃ ᑕᐃᓯᓯᒪᔪᖃᓐᖏᑦᑐᖅ 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

ᐃᖅᑲᓇᐃᔭᖅᑎᐅᔪᖅ ᓄᓇᓕᒻᒥ ᐃᓪᓗᓕᕆᔨᒃᑯᓐᓄᑦ ᓴᖅᑮᔪᒥᓂᐅᒻᒪᓐ ᐅᕐᓂᓗᒃᓴᖅᑑᑉ ᑮᓇᐅᔭᖏᓐᓂᒃ 

ᐱᔾᔪᑎᓕᓐᓂᒃ ᖃᕋᓴᐅᔭᒃᑯᑦ ᐳᓚᐅᑎᕕᒃᑯᑦ. ᑖᓐᓇ ᐃᖅᑲᓇᐃᔭᖅᑎ ᑖᒃᑯᓂᖓ ᓴᖅᑭᖅᑕᒥᓂᖅ 

ᖃᐅᔨᒪᔪᒥᓂᖅ ᑭᓯᐊᓂ ᐃᖅᑲᓇᐃᔮᖓᒍᑦ ᐃᓪᓗᓕᕆᔨᒃᑯᓐᓂ. ᑖᓐᓇ ᑲᓐᖑᓇᖅᑐᖁᑎᓂ ᐃᓵᕐᓂᒥᓂᖅ 

ᓇᓗᓇᐃᖅᑕᐅᓚᐅᖅᑐᖅ ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓄᑦ. ᑕᐃᓐᓇᒎ ᐃᖅᑲᓇᐃᔭᖅᑎ ᐅᓪᓗᓂᑦ ᑎᓴᒪᓂᒃ 

ᐋᒡᖓᔮᖅᑐᒥᓂᐅᒻᒪᓐ ᐊᒻᒪᓗ ᓴᖅᑮᔪᒥᓂᐅᓪᓗᓂ ᑖᒃᑯᓂᖓ ᐋᓐᖓᔮᖅᑐᓂ. ᑖᓐᓇ 

ᐃᓂᖅᑎᖅᑕᐅᓚᐅᖅᓯᒪᒻᒥᔫᒐᓗᐊᖅ "ᐊᐅᓚᒐᔅᓴᐅᒍᓐᓃᖃᑦᑕᕐᒪᓐ ᐃᒥᐊᓗᓗᐊᕐᓂᑯᒧᓐ" ᐊᐅᓚᑦᑎᔩᑦ 

ᖃᐅᔨᓚᐅᖅᑎᓐᓇᒋᑦ ᑲᓐᖑᓇᖅᑐᓂᒃ ᓴᖅᑮᓂᒥᓂᖓᓂᒃ. ᑕᐃᒪᓕ ᐃᓂᖅᑎᑕᐅᒃᑲᓂᕐᓂᖏᑦᑐᖅ 

ᑲᓐᖑᓇᖅᑐᓂᒃ ᓴᖅᑮᓐᓂᕋᓗᐊᕐᒪᓐ ᐱᔾᔪᑎᒋᓪᓗᒍ ᖃᕋᓴᐅᔭᒃᑯᑦ ᐳᓚᐅᑎᕕᒻᒦᑦᑐᑦ ᐲᔭᖅᑕᐅᓂᕐᒪᑕ 

ᐊᐅᓚᑦᑎᔨᓄᑦ ᑕᑯᔭᐅᓚᐅᖅᑎᓐᓇᒋᑦ, ᑕᐃᒫᓪᓗ "ᐅᒃᐱᓇᕈᑎᒥᒃ ᐱᑕᖃᓚᐅᕈᓐᓃᕐᒪᓐ ᑲᓐᖑᓇᖅᑐᐃᑦ 

ᓯᐊᒻᒪᖅᑕᒥᓂᐅᒻᒪᖔᑕ." 

 

ᑕᒪᒃᑯᐊᓕ ᓄᓇᓕᓐᓂ ᐃᓪᓗᓕᕆᔨᒃᑯᑦ ᑎᒥᖁᑎᖏᑦ ᑎᑎᖅᑕᐅᖃᑕᐅᓯᒪᓐᖏᒻᒪᑕ "ᒐᕙᒪᒃᑯᓐᓄᑦ 

ᑎᒥᐅᓗᑎᒃ" ᑕᕝᕙᓂ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔭᐅᓂᖏᓐᓄᑦ ᑲᓐᖑᓇᖅᑐᖁᑏᑦ 

ᐱᖁᔭᖓᓂ, ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᓕᕆᖃᑎᖃᖔᓕᓚᐅᖅᑐᖅ 

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ. ᑕᐃᒪᓕ ᕿᒥᕐᕈᔭᐅᓚᐅᖅᑎᓪᓗᒍ, ᑕᐃᑲᓂ ᐃᓪᓗᓕᕆᔨᖓᓂ 

ᐊᐅᓚᑦᑎᔨᖓ ᐊᓪᓚᕕᒻᒥᐅᑕᖁᑎᒥᓂᒃ ᐅᖃᖃᑎᖃᓚᐅᖅᑐᖅ ᓴᐳᔾᔭᐅᒋᐊᖃᕐᓂᖏᓐᓂᑦ 

ᑲᓐᖑᓇᖅᑐᖁᑎᐅᔪᑦ ᐃᓪᓗᓕᕆᔨᒃᑯᑎᒍᑦ ᐊᑐᖅᑐᐊᖅᑎᐅᔪᑦ, ᐊᒻᒪᓗ ᑐᑭᓯᑎᑕᐅᑦᑎᐊᖅᑐᑎᒃ 

ᖃᓄᐃᑦᑐᑐᐃᓐᓇᕐᓂᒃ ᐃᓄᓐᓂᒃ ᐱᔾᔪᑎᓕᓐᓂᒃ ᑲᓐᖑᓇᖅᑐᖁᑎᐅᔪᓂᒃ ᓯᐊᒻᒪᐃᔪᖃᖅᐸᓐ, 

ᐃᖅᑲᓇᐃᔮᖓᒍᑦ ᓱᒋᐊᖅᑕᐅᔪᓐᓇᕐᒪᑕ. ᐊᒻᒪᓗ, ᓄᓇᕗᒥ ᐃᓪᓗᓕᕆᔨᕐᔪᐊᒃᑯᑦ ᓴᖅᑮᓚᐅᖅᑐᑦ 

"ᐊᖏᖅᑎᑕᐅᔾᔪᑎᒥᒃ ᐃᖅᑲᓇᐃᔮᖅᑖᕋᐃᑉᐸᑕ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᓐ ᐊᖏᖃᑎᒌᒍᑎᖃᕐᓗᑎᒃ 

ᓄᓇᓕᓐᓂ ᐃᓪᓗᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᓕᒫᖅ, ᐊᔾᔨᐸᓗᒋᓗᓂᐅᑉ ᓄᓇᕗᑦ ᒐᕙᒪᒃᑯᖏᓐᓄᑦ 

ᐃᖅᑲᓇᐃᔭᖅᑎᓄᑦ ᐊᑎᓕᐅᖅᑕᐅᒋᐊᖃᖅᐸᑦᑑᑉ. 

 

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒥᓱᑲᓪᓚᓐᓂᒃ ᐊᓯᖏᓐᓂᑦ 

ᐊᑐᓕᖁᔭᓕᐅᓚᐅᕐᒥᔪᖅ ᓴᓇᖁᔨᓪᓗᓂ ᐃᓗᓕᖅᑐᔪᓂᒃ ᑲᓐᖑᓇᖅᑐᓕᕆᓂᕐᒧᓐ ᐊᑐᐊᒐᕐᓂᒃ ᓄᓇᓕᓐᓂ 

ᐃᓪᓗᓕᕆᔨᒃᑯᓐᓄᑦ ᐊᑐᖅᑕᐅᒐᔭᖅᑐᓂᒃ ᐃᓗᓕᖃᕐᓗᑎᒃ ᓱᒋᐊᖅᑕᐅᔪᓐᓇᓂᕐᓂᒃ ᓱᕋᐃᔪᖃᕋᐃᑉᐸᑦ 

ᑲᓐᖑᓇᖅᑐᓕᕆᓂᕐᒧᓐ ᐊᑐᐊᒐᕐᓂᒃ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-076 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑲᓐᖑᓇᖅᑐᖁᑎᖏᑦ ᐃᓯᖅᑕᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᓈᓴᐅᑎᓂᒃ ᑕᐃᓯᓯᒪᔪᖃᓐᖏᑦᑐᖅ 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐅᕐᓂᖏᑦᑐᖅ 

ᐃᓱᒫᓘᑎᑕᖃᓚᐅᖅᑐᖅ ᐅᕐᓂᓗᒃᓴᖅᑐᖅ ᐅᖃᓚᐅᕐᒪᓐ ᑎᑎᖅᑲᐅᓯᐊᕐᓂᕋᒥ ᒪᕐᕉᓐᓂᒃ 

ᐊᔾᔨᒌᓐᖏᒻᒪᕆᑦᑑᓐᓂᒃ ᐃᓗᓕᓕᒻᒥᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ. ᐊᑕᐅᓯᖅ ᑎᑎᖅᑲᖅ 

ᐱᔾᔪᑎᖃᓚᐅᖅᑐᖅ ᑐᒃᓯᕋᐅᑎᒥᓂᖓᓂᒃ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᓴᐳᔾᔭᐅᓂᕐᒧᓪᓗ 

ᑲᓐᖑᓇᖅᑐᖁᑎᐅᔪᓂᒃ ᑐᒃᓯᕋᖅᑐᓂ ᑐᑭᓯᒋᐊᕈᑎᓂᒃ ᐊᒻᒪᓗ ᑎᑎᖅᑲᐅᑉ ᐊᐃᑉᐹ ᑕᕝᕙᓂᔅᓴᐃᓈᖅᑐᖅ 

ᐴᒃᓴᒥ, ᒥᓂᔅᑕᐅᑉ ᑐᖏᓕᖓᓃᓐᖔᖅᑐᓂ ᐋᓐᓂᐊᖅᑕᐃᓕᓕᕆᔨᒃᑯᓂᑦᑕᐅᖅ ᑭᓯᐊᓂᓕ ᐊᓯᒻᒪᕆᖓᓂᑦ 

ᐱᔾᔪᑎᖃᖅᑐᓂ. ᓂᓐᖓᐅᒪᓚᐅᖅᑐᖅ ᑖᓐᓇ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᓪᓚᕝᕕᖓ 

ᐊᑐᖅᑕᐅᓂᕐᒪᓐ ᒥᓂᔅᑕᐅᑉ ᑐᖏᓕᖓᑕ ᑎᑎᖅᑲᖏᓐᓂᑦ ᐊᐅᓪᓚᑎᑦᑎᕕᐅᓪᓗᓂ, ᐃᓱᒪᓕᖅᑐᒥᐅᒐᒥ 

ᑕᐃᒃᑯᐊ ᑲᓐᖑᓇᖅᑐᖁᑎᖏᑦ ᑎᑭᐅᑎᔪᓐᓇᓂᕐᒧᓐ ᑐᑭᓯᒋᐊᕈᖁᑎᓄᑦ ᐊᓪᓚᕝᕕᖓᓄᑦ 

ᐱᓯᒪᔭᐅᓱᒋᓕᖅᑐᒋᑦ ᒥᓂᔅᑕᐅᑉ ᑐᖏᓕᖓᑕ ᑎᑎᕋᖅᑕᒥᓂᖏᓐᓃᑦᑐᑦ. 

 

ᑖᓐᓇ ᐱᓕᕆᕕᒃ ᓇᓗᓇᐃᖅᓯᓚᐅᖅᑐᖅ ᑕᕝᕙᓂ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ 

ᐊᓪᓚᕕᑦᑕᖃᓐᖏᒻᒪᓐ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ. ᒥᓂᔅᑕᐅᑉ ᑐᖏᓕᖓ ᑭᐅᔨᐅᒻᒪᓐ ᑕᐃᒪᐃᑦᑐᓂᒃ 

ᑐᑭᓯᒋᐊᖁᑎᓂᒃ ᑐᒃᓯᕋᐅᑎᓂᒃ, ᐊᒻᒪᓗ ᑕᕝᕙᓂ, ᑕᐃᒃᑯᐊᓴᐃᓐᓇᐃᑦ ᐃᖅᑲᓇᐃᔭᖅᑏᑦ ᐱᓕᕆᐊᖃᕐᓂᕐᒪᑕ 

ᑭᐅᔾᔪᑎᖓᓂᒃ ᑎᑎᖅᑲᖓᓂᓪᓗ ᒥᓂᔅᑕᐅᑉ ᑐᖏᓕᖓᑕ. ᑕᒪᒃᑮ ᑎᑎᖅᑳᒃ ᒥᓂᔅᑕᐅᑉ ᑐᖏᓕᖓᑕ 

ᐊᑎᓕᐅᖅᓯᒪᔭᒥᓂᖏᒃ. 

 

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕿᓂᕐᒧᓪᓗ ᑲᒥᓴᓇ ᖃᐅᔨᓚᐅᖅᑐᖅ, ᓈᒻᒪᑎᐊᓐᖏᑦᑑᒐᓗᐊᖅ 

ᑖᔅᓱᒥᖓᔅᓴᐃᓐᓇᖅ ᐱᔾᔪᑎᖃᓐᖏᑦᑐᓂᒃ ᐊᑕᐅᑦᑎᒥ ᐴᒃᓴᒨᕆᒋᐊᒃᓴᖅ ᐊᐅᓪᓚᖅᑎᑕᐅᓗᓂ ᑕᐃᒫᒃ, 

ᑭᓯᐊᓂᓕ ᐱᓕᕆᓂᕆᔭᖏᑦ ᐃᖅᑲᓇᐃᔭᖅᑎᖏᑕ ᒥᓂᔅᑕᐅᓪᓗ ᑐᖏᓕᖓᑕ ᐃᓱᒫᓗᓇᓚᐅᓐᖏᑦᑐᖅ 

ᑲᓐᖑᓇᖅᑐᑦ ᓴᖅᑭᖅᑕᐅᓂᐊᕆᐊᖏᑕ. ᑕᐃᒃᑯᐊᓴᐃᓐᓇᐃᑦ ᐃᖅᑲᓇᐃᔭᖅᑏᑦ ᐱᓕᕆᐊᖃᕐᓂᕐᒪᑕ 

ᑕᒪᒃᑮᓐᓂ ᑎᑎᖅᑳᓐᓂᒃ, ᐊᑕᐅᑦᑎᒥ ᐊᐅᓪᓚᖅᑎᑕᒥᓂᐅᒐᓗᐊᖅᑎᓪᓗᒋᑦ. ᐊᑐᓕᖁᔭᓕᐅᕐᓂᖏᑦᑐᖅ. 

 

 

 

 

 

 

 

 

 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-077 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᐊᑭᖓᓂ ᖃᐅᔨᓴᕐᓂᖅ 

ᑖᓐᓇ ᒪᓕᒐᖅ ᓇᒻᒥᓂᖅ ᓈᒻᒪᓐᓂᕋᐃᔪᖅ ᐅᓪᓗᓂᒃ 

30ᓂᒃ "ᓈᒻᒪᑐᐃᓐᓇᕐᓗᓂ" ᑭᐅᕕᒃᓴᐅᓪᓗᓂ. ᑕᐃᒪᓕ 

"ᓈᒻᒪᑐᐃᓐᓇᕋᔭᖅᐳᖅ ᑭᐅᔪᓐᓇᕐᓂᖓᑕ 

ᐅᐃᒍᔭᐅᖃᑦᑕᖅᐸᓐ, ᖃᖓᓕᒫᐸᓗᒃᑯᑦ, ᐅᓪᓗᓂᒃ 

ᑕᐃᒪᓐᓇᓪᓗᐊᓂᒃ ᐅᖓᑖᓅᓐᖏᑦᑐᖅ.    

 

ᕿᒥᕐᕈᓚᐅᖅᑐᓂ ᐊᑐᓕᖁᔭᓕᐊᖅ 14-077 

ᐱᓕᕆᕕᒃ ᓵᓐᖓᔭᐅᔪᖅ:  ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑏᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 8, 11 ᐊᒻᒪ 50, ᒪᓕᒐᐃᑦ 9, 10, 11, 

 13, ᐊᒻᒪᓗ 14 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

 

ᑖᓐᓇ ᑐᒃᓯᕋᖅᑐᖅ ᑐᒃᓯᕋᐅᑎᓕᐅᓚᐅᖅᑐᖅ ᑐᑭᓯᒋᐊᕈᑎᓂᒃ ᐱᒍᒪᓪᓗᓂ ᑏᓰᕝᕙ 5, 2013ᒥ. 

ᐅᖃᐅᔾᔭᐅᓚᐅᖅᑐᖅ ᑐᒃᓯᕌᖓᒎᖅ ᐊᑭᖃᕐᒪᓐ ᐅᓪᓗᑦ 12 ᓈᓕᖅᑎᓪᓗᒋᑦ ᑎᑎᕋᓚᐅᖅᑎᓪᓗᒍ ᐊᒻᒪᓗ 

ᐊᑭᓕᖁᔭᐅᔪᒥᒃ ᐊᑭᓖᔪᒥᓂᐅᓪᓗᓂ ᔮᓐᓄᐊᓕ 14ᒥ. ᔮᓐᓄᐊᓕ 29ᒥᓕ, ᑖᓐᓇ ᐱᓕᕆᕕᒃ 

ᐅᖓᕙᕆᐊᖅᓯᓚᐅᖅᑐᖅ ᑭᐅᕕᒃᓴᒥᓂᒃ ᕖᕝᕗᐊᕆ 29ᒧᓐ, 2014ᒥ (ᑖᓐᓇ ᐅᓪᓗᖅ 

ᐅᓪᓗᖅᓯᐅᑎᓃᓐᖏᑦᑐᖅ) ᐊᒥᓱᐊᓗᓐᓂᒎᖅ ᑎᑎᖅᑲᓂᒃ ᑐᒃᓯᕋᕐᒪᓐ. ᒫᑦᓯ 14ᒥᓕ, ᑖᓐᓇ ᐱᓕᕆᕕᒃ 

ᑭᐅᕕᒃᓴᒥᓂᒃ ᐅᖓᕙᕆᐊᖅᓯᑲᓐᓂᓚᐅᖅᑐᖅ ᐄᐳᕈ 17ᒧᓐ. ᒪᐃ 19ᒥᓕ, ᑖᓐᓇ ᑐᒃᓯᕋᖅᑐᖅ 

ᑐᓂᓯᓕᓚᐅᖅᑐᖅ ᑐᒃᓯᕋᐅᑎᒥᒃ ᐊᑭᓕᕆᐊᓕᒥᓂᖏᑦ ᕿᒥᕐᕈᔭᐅᖁᓪᓗᓂᒋᑦ, ᐱᔾᔪᑎᒋᓪᓗᒍ ᐊᑯᓂᐊᓗᒃ 

ᑭᐅᔭᐅᓇᓵᕐᒪᓐ. ᒪᐃ 30ᒥᓕ, ᑖᓐᓇ ᐱᓕᕆᕕᒃ ᐅᖃᓚᐅᖅᑐᖅ ᑭᐅᔾᔪᑎᒃᓴᖏᑦ ᐱᔭᕇᖅᑕᐅᓂᕋᖅᑐᒋᑦ 

ᐊᒻᒪᓗ ᑐᓂᔭᐅᓛᕐᓗᑎᒃ ᑐᒃᓯᕋᖅᑐᒧᓐ ᐊᑭᓕᕆᐊᓕᓕᒫᖓᓂᒃ ᐊᑭᓖᒌᑐᐊᖅᐸᓐ. 

 

ᑲᒥᓴᓇ ᑭᒥᕐᕈᓚᐅᖅᑐᖅ ᑎᑎᕋᖅᓯᒪᔪᓂᒃ ᐃᓗᓕᖏᓐᓂᑦ ᐱᔾᔪᑎᓕᓐᓂᒃ ᑎᑭᐅᑎᔪᓐᓇᓂᕐᒧᓐ 

ᑐᑭᓯᒋᐊᕈᑎᓄᑦ ᐊᑭᖃᕐᓂᖓᓂᒃ ᐊᒻᒪᓗ ᐅᖃᐅᓯᖃᖅᑐᓂ ᒪᓕᒐᐃᑦ ᑐᑭᓯᓇᓐᖏᓗᐊᕐᒪᑕ ᑕᐃᒫᒃ 

ᑎᑎᕋᖅᓯᒪᑎᓪᓗᒋᑦ. ᐅᖃᐅᓯᖃᓕᓚᐅᕐᒥᔪᖅ ᐊᑯᓂᐊᓗ ᐅᑕᖅᑭᑎᑕᐅᓂᖓᓂᒃ, ᐅᖃᖅᑐᓂ ᑖᓐᓇ ᐱᖁᔭᖅ 

ᒐᕙᒪᒃᑯᑦ ᑎᒥᖁᑎᖏᑦ ᐱᕕᖃᖅᑎᑎᒻᒪᓐ ᐅᓪᓗᓂᒃ 30ᑐᐃᓐᓇᕐᓂᒃ ᑭᐅᕕᒃᓴᖃᖅᑎᑎᓪᓗᓂ ᑐᒃᓯᕋᐅᑎᓄᑦ 

ᑐᑭᓯᒋᐊᕈᑎᓄᑦ, ᐱᔪᓐᓇᐅᑎᖃᕋᓗᐊᖅᑐᑎᒃ ᐅᖓᕙᕆᐊᖅᓯᒍᓐᓇᓂᕐᒥᒃ "ᐊᑯᓂᐅᓗᐊᓐᖏᑦᑐᖅ" 

ᐃᓛᓐᓂᒃᑯᑦ. ᐅᖃᓚᐅᕐᒥᔪᖅ ᐱᖁᔭᕐᒥ ᐅᖃᖅᓯᒪᔪᖅᑕᖃᓐᖏᒻᒪᓐ ᐊᒥᓱᐊᖅᑎᕐᓗᑎᒃ 

ᐅᖓᕙᕆᐊᖅᓯᒍᓐᓇᕐᓂᕋᐃᔪᓂᒃ - ᐱᕕᖃᖅᑎᑦᑎᔪᖅ ᐊᑕᐅᓯᐊᑐᐃᓐᓇᕐᓗᑎᒃ ᐅᖓᕙᕆᐊᖅᓯᒍᓐᓇᕐᒪᑕ 

ᐊᑯᓂᐅᓗᐊᕆᐊᖃᕋᓂᓗ. ᐅᖃᓚᐅᕐᒥᔪᖅ ᑭᓯᐊᓂᒎᖅ ᐊᔾᔨᐅᖏᒻᒪᕆᑦᑐᖅᑕᖃᖅᐸᓐ ᖃᓄᐃᓐᓂᐅᔪᒥᒃ, 

ᑕᕝᕙᓂ ᑕᐃᒪᐃᑦᑐᖃᓚᐅᓐᖏᑦᑐᖅ ᐅᖃᐅᓯᐅᔪᒥ, "ᐊᑯᓂᐅᓗᐊᓐᖏᑦᑐᒧᓐ" ᐅᖓᕙᕆᐊᓂᖅ 

ᐅᖓᑖᓅᕆᐊᖃᕐᓂᖏᑦᑐᖅ ᐅᓪᓗᓂᒃ 30ᒃᑲᓂᕐᓂᒃ. ᑕᒪᓐᓇ ᐊᑐᖅᑕᒥᓂᖅ ᓈᒻᒪᒋᔭᐅᓪᖏᑕᖓ; ᑕᕝᕙᓂ 

ᑖᒃᑯᐊ ᒐᕙᒪᒃᑯᑦ ᑎᒥᖁᑎᖓ ᐅᖃᖅᓯᒪᓐᓂᕐᒪᓐ ᑭᐅᒐᓱᐊᕐᓂᐊᓂᖅᑲᑕ ᐅᓪᓗᓂᒃ ᕐᔾᓂᒃ, ᖅᔾᓂᓪᓘᓐᓃᑦ 

ᑕᐸᓱᓗᐊᕋᔭᕐᓂᕐᒪᓐ ᒐᕙᒪᒃᑯᑦ ᑎᒥᖁᑎᖓᑕ ᖃᐅᑕᒫᑦ ᐊᐅᓚᓂᕆᕙᑦᑕᖓᓂᒃ.  

 

 ᑕᐃᒪᓕ ᑕᖅᑭᓂᒃ ᑕᓪᓕᒪᓂᒃ ᐅᑕᖅᕿᑎᑕᒥᓂᐅᒻᒪᓐ ᑭᐅᔭᐅᒐᓱᐊᖅᑐᓂ, ᑖᓐᓇ ᑲᒥᓴᓇ 

ᐊᑐᓕᖁᔭᓕᐅᖅᐳᖅ ᑕᐃᒃᑯᐊ ᐊᑭᓕᕆᐊᓕᖏᑕ ᐊᒥᐊᒃᑯᖏᑦ ᐊᑭᓕᕆᐊᖃᕈᓐᓃᖅᑎᑕᐅᖁᓪᓗᓂᒋᑦ 

ᐊᒻᒪᓗ ᑐᓂᓯᔭᐅᖁᓪᓗᒍ ᑐᒃᓯᕋᖅᓯᒪᔪᖅ ᑐᒃᓯᕌᒥᓂᖏᓐᓂᑦ ᑕᕝᕙᑦᑕᐅᑎᒋ. 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-078 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑲᓐᖑᓇᖅᑐᖁᑎᖏᑦ ᐃᓯᖅᑕᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑏᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 43, 48, 49.9(2) 

ᖃᓄᐃᓕᔭᐅᓐᓂᖅᑲ:   ᖃᐅᔨᔭᒥᓂᖅ ᑲᓐᖑᓇᖅᑐᖁᑎᖏᑦ ᐃᓵᖅᑕᒥᓂᐅᒻᒪᑕ  

     ᐊᖏᖅᑕᐅᓪᓗᓂᓗ ᖃᐅᔨᔭᐅᓂᖓ 

     ᐊᑐᓕᖁᔭᓕᐊᒥᓂᖅ ᐊᑐᐊᒐᓕᐅᖁᔨᓪᓗᓂ   

     ᐊᖏᖅᑕᐅᓂᓐᖏᑦᑐᖅ 

 

ᐃᓄᑐᐃᓐᓇᖅᑕᐅᖅ ᐃᖅᑲᓇᐃᔭᖅᑎᐅᖏᑦᑐᖅ ᐃᓱᒫᓘᑎᒥᓂᒃ ᓴᖅᑮᓚᐅᕐᒥᔪᖅ ᐱᕙᓪᓕᐊᔪᖅᑎᒍᑦ 

ᐅᓂᒃᑳᒥᓂᕐᒥᒃ ᐅᖃᐅᓯᐅᔪᒥᓂᕐᒥᒃ ᓰᕖᓰᒃᑯᑦ ᑕᐃᑰᓇᒎᖅ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ 

ᐊᐱᖅᓱᖅᑕᐅᑎᓪᓗᒍ ᑮᓇᐅᔭᓄᑦ ᐱᔭᕆᐊᑐᔪᖅᓯᐅᕐᓂᖏᓐᓂᑦ ᐸᓐᓂᖅᑑᒥ ᕼᐊᒻᒪᓚᒃᑯᖏᓐᓂ. ᑕᐃᑲᓂ 

ᐊᐱᖅᑯᖅᑕᐅᓪᓗᓂ, ᐃᖅᑲᓇᐃᔭᖅᑎ ᐅᖃᓚᐅᖅᑐᖅ ᐃᓚᖓᒎᖅ ᐱᔭᕆᐊᑐᔾᔪᑎᖏᑕ ᑕᒪᓐᓇᐅᒻᒪᓐ 

ᐃᖅᑲᓇᐃᔭᖅᑎᓪᓗᐊᑕᖓ ᐋᓐᓂᐊᓂᑯᒧᓐ ᓄᓇᓕᖓᓂᑦ ᐊᐅᓪᓚᖅᓯᒪᓚᐅᕐᒪᓐ. 

 

ᒪᕐᕉᓐᓂᑦ ᐃᓱᒫᓗᓇᖅᑐᖃᖅᐳᖅ. ᓯᕗᓪᓕᖅ, ᑕᒪᓐᓇ ᑕᖅᑲᐅᖓ ᓴᖅᑮᓂᖅ ᑐᑭᓯᒋᐊᕈᑎᓂᒃ 

"ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᕙᒌᖅᑐᓂᒃ" ᓱᕋᐃᓂᐅᕚ ᑲᓐᖑᓇᖅᑐᓕᕆᓂᕐᒧᓐ ᐱᖁᔭᕐᒥᒃ. ᐊᐃᑉᐹ, ᑕᒪᓐᓇ 

ᑲᓐᖑᓇᖅᑐᖁᑎᓄ ᐃᓵᖅᑕᐅᓂᖅ ᓈᒻᒪᖏᓐᓂᕋᖅᑕᐅᔪᓐᓇᕐᒪᖔᖅ ᑭᓯᐊᓂ 

"ᐃᖏᕐᕋᑦᑎᐊᕈᓐᓃᑎᑦᑎᓂᖅᐸᓐ ᐊᖏᖃᑎᒌᒍᑎᐅᓯᒪᔪᓂᒃ" ᖃᐅᔨᓴᖅᑕᐅᓚᐅᖅᑎᓪᓗᒍ 

ᓱᕋᐃᓂᕋᐃᓂᐅᔪᓐᓇᖅᐸ ᐱᖁᔭᕐᒥᒃ. ᑕᕝᕙᓂᓕ ᒐᕙᒪᒃᑯᑦ ᑎᒥᖁᑎᖓ ᑐᕚᓕᒥᓃᑦ ᑕᒪᑐᒥᖓ ᑖᒃᑯᐊ 

ᕼᐊᒻᒪᓚᒃᑯᑦ ᓇᒻᒥᓂᖅ ᓴᖅᑮᓯᒪᓐᓂᕐᒪᑕ ᑕᒪᑐᒥᖓᔅᓴᐃᓐᓇᖅ ᖃᕋᓴᐅᔭᒃᑯᑦ ᐃᕿᐊᖅᓯᕕᖓᓂ ᐊᒻᒪᓗ 

ᐊᐱᖅᓱᖅᑕᐅᔪᖅ ᑕᐃᑲᓂ ᐃᑭᐊᖅᓯᕕᒻᒥ ᐅᖃᓕᒫᖅᑕᒥᓂᕐᒥᓂᒃ ᐅᖃᐅᓯᖃᑐᐃᓐᓇᓂᕐᒪᓐ.  

 

ᑖᓐᓇ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᖃᓚᐅᖅᑐᖅ ᑕᒪᓐᓇ ᓱᕋᐃᓂᒥᓂᐅᔪᖅ 

ᑲᓐᖑᓇᖅᑐᖁᑎᓂ ᓴᖅᑮᓂᒥᓂᖅ ᕼᐊᒻᒪᓚᒃᑯᓐᓄᑦ  (ᕼᐊᒻᒪᓚᐃᑦ ᒪᓕᒋᐊᖃᕐᓂᖃᓐᖏᑦᑐᑦ 

ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔨᓂᕐᒧᓐ ᑲᓐᖑᓇᖅᑐᖁᑎᓂᒃ ᒪᓕᒐᓕᐊᖑᓯᒪᔪᓂᒃ) 

ᒪᓕᒃᓴᖅᑕᐅᓂᒥᓂᖓ ᓈᒻᒪᐸᓪᓚᐃᓂᓐᖏᒻᒪᓐ ᓄᓇᕗᑦ ᒐᕙᒪᖓᓄᑦ ᐃᖅᑲᓇᐃᔭᖅᑎᒧᓐ 

ᓴᖅᑭᑕᐅᒃᑲᓂᖅᑎᓪᓗᒍ. ᐊᒻᒪᓗ, ᑖᓐᓇ ᐱᖁᔭᖅ ᐱᕕᖃᖅᑎᑦᑎᔪᖅ ᖃᖓᒃᑯᑦ ᐃᓄᒻᒥᒃ ᐱᔾᔪᑎᓖᑦ 

ᑐᑭᓯᒋᐊᕈᑏᑦ ᓄᐊᑦᑕᐅᔪᓐᓇᕐᒪᖔᑕ, ᐊᑐᖅᑕᐅᓗᑎᓪᓗ, ᓴᖅᑭᖅᑕᐅᓗᑎᓪᓗ, ᐊᒻᒪᓗ ᖃᓄᑐᐃᓐᓇᖅ 

ᐊᓯᐊᒍᑦ ᓄᐊᑦᑎᓂᖅ, ᐊᑐᕐᓂᖅ, ᓴᖅᑮᓂᖅ ᓯᓚᑖᒍᑦ ᑖᒃᑯᐊ, ᓱᕋᐃᓂᐅᕗᖅ ᑲᓐᖑᓇᖅᑐᓕᕆᓂᕐᒥᒃ, 

ᑕᒪᓐᓇ ᓱᕋᐃᓂᐅᔪᖅ "ᐊᑦᑐᐃᓂᕐᓗᓂᐊᓐᖏᒃᑲᓗᐊᖅᐸᓐ ᐊᐅᓚᓂᐅᔪᓂᒃ". 

 

ᑖᓐᓇ ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ, ᐊᑕᐅᓯᐊᕈᓐᓃᖅᑐᓂᓗ, ᑕᒪᒃᑯᐊ ᓄᓇᓖᑦ ᒐᕙᒪᖏᑦ 

ᐱᖃᓯᐅᔾᔭᐅᖁᓪᓗᒋᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᑖᓃᓕᕐᓗᑎᒃ ᑖᔅᓱᒪ ᐱᖁᔭᐅᑉ,  ᑕᒪᐅᓇᑐᐊᕐᓘᓐᓃᑦ 

ᒪᓕᒋᐊᖃᖅᑕᖏᓐᓂᑦ ᑐᓂᓯᔭᐅᓗᑎᒃ ᐱᓪᓗᒍ ᓴᐳᔾᔨᓂᖅ ᑲᓐᖑᓇᖅᑐᖁᑎᓂᒃ. ᒫᓐᓇᒧᓪᓕ, 

ᐊᑐᓕᖁᔭᓕᐅᖅᑐᖅ ᑖᒃᑯᐊ ᓄᓇᓕᓐᓂᒃ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑏᑦ ᐱᓕᕆᕕᖓ ᓴᓇᖁᓪᓗᓂᐅᒃ 

ᑐᓂᐅᖅᑲᐃᓗᓂᓗ ᓄᓇᓖᑦ ᒐᕙᒪᖏᓐᓄᑦ ᑎᑎᕋᕆᐊᓐᖓᐅᑎᓂᒃ ᑲᓐᖑᓇᖅᑐᓕᕆᓂᕐᒧᓐ ᐊᑐᐊᒐᒃᓴᓂᑦ 

ᐊᑐᖅᑕᐅᔪᓐᓇᓂᐊᖅᑐᓂᒃ ᓄᓇᓖᑦ ᐃᓗᐊᓂ. 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-079 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 5, 6, 7, 25(1),  

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

 

ᑖᓐᓇ ᑐᒃᓯᕋᖅᑐᖅ ᕿᓂᓚᐅᖅᑐᖅ ᑐᕿᓯᒋᐊᕈᑎᒃᓴᓂᑦ ᐱᔾᔪᑎᓕᓐᓂᒃ ᑐᐊᕕᕐᓇᖅᑐᓄ 

ᐋᓐᓂᐊᕕᓕᐊᕈᔾᔭᓄᑦ ᖃᖓᑕᓲᓄᑦ ᐃᖏᕐᕋᓂᐅᕙᑦᑐᓂᒃ ᕿᑎᕐᒥᐅᒥ ᓄᓇᓕᓐᓄᑦ, ᑕᑯᔪᒪᓪᓗᓂ 

ᖃᖓᒃᑰᓲᖑᒻᒪᖔᑕ, ᖃᓄᑎᒋ ᐊᑯᓂ ᖃᖓᑕᒋᐊᖃᓲᖑᒻᒪᖔᑕ, ᐊᖅᑯᑖᓂ ᓄᖅᑲᖅᕕᒋᓲᖏᓐᓂᑦ, 

ᑭᒃᑯᓐᓄᑦ ᖃᖓᑕᓲᕆᔭᐅᒻᒪᖔᑕ, ᖃᑦᑎᓂᒃ ᐋᓐᓂᐊᔪᓂᒃ ᐅᓯᒍᓐᓇᕐᒪᖔᑕ, ᖃᓄᐃᑦᑐᓂᒃ 

ᓇᓗᓇᐃᒃᑯᑕᖃᕐᒪᖔᖅ ᖃᖓᑕᓲᖓ, ᐊᖁᑎᖏᑦ ᓇᒥᒥᐅᑕᐅᒻᒪᖔᑕ ᑭᒃᑰᒻᒪᖔᑕᓗ. ᑖᓐᓇ ᒐᕙᒪᒃᑯᓐᓄᑦ 

ᑎᒥᐅᔪᖅ ᑭᐅᓚᐅᖅᑐᖅ ᑐᒃᓯᕋᖅᑐᒧᓐ  ᑎᑎᕋᖅᓯᒪᔪᓂᒃ ᑭᐅᔾᔪᑎᒃᓴᓂᑦ ᐱᑕᖃᓐᖏᒻᒪᓐ. 

 

ᑖᓐᓇ ᒐᕙᒪᒃᑯᑦ ᑎᒥᖁᑎᖓ ᐅᖃᖅᑳᓚᐅᖅᑐᖅ ᑖᒃᑯᐊᒎᖅ ᑐᑭᓯᒋᐊᕈᑏᑦ ᑐᒃᓯᕌᖑᔪᑦ ᓄᐊᑦᑕᐅᓯᒪᒻᒪᑕ 

ᓈᕝ ᑲᓇᑕᒃᑯᓐᓄᑦ ᑕᐃᒫᓪᓗ, ᐸᐸᑦᑕᐅᒐᑎᒃ ᒐᕙᒪᒃᑯᑦ ᑎᒥᖁᑎᖓᓄᑦ. ᑭᓯᐊᓂᓕ ᑕᒪᓐᓇ ᕿᒥᕐᕈᓕᕋᒃᑯ, 

ᖃᐅᔨᓇᖅᓯᓚᐅᕐᒥᔪᖅ ᐊᒥᓱᓂ ᓄᓇᕗᒥ ᓄᓇᓕᓐᓂ, ᓈᕝ ᑲᓇᑕᒃᑯᑦ ᐱᔨᑦᑎᕋᐅᑎᖏᑦ 

ᓴᖅᑭᔮᖅᑎᑕᐅᕙᒻᒪᑕ ᐊᖅᑯᑎᖃᖅᑐᑎᒃ ᓄᓇᓕᓐᓂ ᖃᖓᑕᓲᓕᕆᓂᕐᒧᓐ ᐅᖄᓚᐅᑎᖃᖅᕕᖏᓐᓄᑦ ᐊᒻᒪᓗ 

ᑖᓐᓇ ᓄᓇᕗᑦ ᒐᕙᒪᖓ ᓈᕝ ᑲᓇᑕᒃᑯᓐᓄᑦ ᑳᓐᑐᕌᑦᑕᐅᕙᑦᑐᖅ ᓄᓇᓕᓐᓂ ᖃᖓᑕᓲᓕᕆᓂᕐᒧᓐ 

ᐅᖃᓚᐅᑎᖃᖅᕕᓐᓄᑦ, ᓄᐊᑦᑎᒍᔾᔨᕙᑦᑐᑎᒃ ᑐᑭᓯᒋᐊᕈᑎᒃᓴᓂᒃ ᓈᕝ ᑲᓇᑕᒃᑯᓐᓄᑦ ᑐᓂᓂᐊᖅᑕᒥᓂᒃ. 

ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ ᐅᖃᓚᐅᖅᑐᑦ ᑕᒪᒃᑯᐊ ᑐᑭᓯᒋᐊᕈᑏᑦ ᓄᐊᑦᑕᐅᓯᒪᔪᑦ ᐱᒋᔭᐅᓕᕐᒪᑕ 

ᓈᕝ ᑲᓇᑕᒃᑯᓐᓄᑦ, ᓄᓇᕗᑦ ᒐᕙᒪᒃᑯᓅᓐᖏᑦᑐᖅ. 

 

ᑖᓐᓇ ᑲᒥᓴᓇ ᖃᐅᔨᓚᐅᖅᑐᖅ ᓄᓇᕗᑦ ᒐᕙᒪᖓ "ᐸᐸᑦᑎᒻᒪᓐ ᐅᕝᕙᓘᓪᓃᑦ ᐊᐅᓚᑦᑎᒻᒪᓐ" 

ᑎᑎᖅᖃᖁᑎᖏᓐᓂᑦ ᐃᓚᖏᓪᓗ ᑭᐅᔾᔪᑎᒃᓴᐅᓪᓗᑎᒃ ᑐᒃᓯᕋᖅᑑᑉ ᐊᐱᖅᑯᑎᖏᓐᓂᑦ, ᑕᐃᑲᓃᑦᑐᑎᒃ 

ᑐᑭᓯᒋᐊᕈᑎᓂ ᓄᐊᑦᑕᐅᓯᒪᔪᓂ ᖃᖓᑕᓲᓕᕆᓂᕐᒧᓐ ᐅᖄᓚᐅᑎᖃᖅᕕᖏᓐᓄᑦ ᑳᓐᑐᕌᑦᑕᐅᓯᒪᓪᓗᑎᒃ. 

ᓯᓚᑖᒎᕈᓐᓇᕋᓗᐊᕐᓗᑎᒃ ᓯᓚᑖᒎᕈᓐᓇᐅᑎᓂ ᐱᖁᔭᕐᒥ ᐅᖃᖅᓯᒪᔪᓂ, ᑭᓯᐊᓂᓕ ᑕᒪᒃᑯᐊ ᑎᑎᖅᑲᐃᑦ 

ᐸᐸᑕᐅᔪᑦ ᐃᓚᒋᔭᐅᖃᑕᐅᔪᓐᓇᖅᑐᑦ ᑎᑎᖅᑲᕐᓄᑦ ᐊᑐᐃᓐᓇᐅᔪᓄᑦ ᑭᒃᑯᑐᐃᓐᓇᕐᓄᑦ ᐊᑐᕐᓗᑎᒃ 

ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐱᖁᔭᖅᑎᒍᑦ ᑐᒃᓯᕋᐅᑎᒥᒃ. 

 

ᑖᓐᓇ ᑲᒥᓴᓇ ᑕᐃᑯᖓ ᑐᕌᖓᓪᓚᕆᑦᑐᓂᒃ ᒐᕙᒪᒃᑯᑦ ᑎᒥᖁᑎᖓᓄᑦ ᐅᖃᐅᓯᖃᓚᐅᖅᑐᖅ 

ᑐᓐᖓᓇᓐᖏᓐᓂᖏᓐᓄᑦ ᐱᖁᔭᖅᑎᒍᑦ ᑐᒃᓯᕋᐅᑎᐅᔪᓄᒃ ᑕᒪᓐᓇᓗ ᓇᓗᓇᕈᓐᓃᔪᓪᓗᓂ ᐅᖃᐅᓯᖏᑦ 

ᑕᑯᑐᐃᓐᓇᖅᑐᒋᑦ ᑎᑎᖅᑲᖏᓐᓂ ᐅᖃᐅᓯᖃᖅᑐᓂ "ᐱᒋᐊᖃᖅᑕᖏᓐᓂᑦ" ᑐᓂᔭᐅᓯᒪᔪᓂᒃ 

ᐃᓄᑐᐃᓐᓇᕐᓄᑦ ᐱᖁᔭᖅᑎᒍᑦ ᑐᒃᓯᕋᖅᑐᓄᑦ. ᑲᒥᓴᓇ ᐅᖃᓚᐅᖅᑐᖅ ᐱᒋᐊᖃᕐᓂᖅᑕᖃᓐᖏᑦᑐᖅ 

ᓄᖅᑲᖓᑎᑦᑎᔾᔪᑎᑕᖃᓐᖏᑦᑐᖅ ᑭᒃᑯᑐᐃᓐᓇᕐᓂᒃ ᐱᖁᔭᖅᑎᒍᑦ ᑐᒃᓯᕋᕈᒪᔪᖃᖅᐸᓐ. ᑖᓐᓇ ᐱᖁᔭᖅ, 

ᐱᔪᓐᓇᐅᑎᖃᖅᑎᑦᑎᔪᖅ ᑭᒃᑯᑐᐃᓐᓇᕐᓂᒃ ᖃᑦᑎᑐᐃᓐᓇᑦᑎᐊᓂᑦ ᑐᒃᓯᕋᕈᓐᓇᓂᕐᒥᒃ 

ᐊᔾᔨᒌᓐᖏᑦᑐᕈᓘᔮᓗᓐᓂᒃ ᑎᑎᖅᑲᓂᒃ ᐱᒍᒪᑐᐃᓐᓇᖅᑕᒥᓂᒃ. ᑕᐃᒃᑯᐊᑐᐊᕐᓕ ᒪᓕᒋᐊᖃᖅᑎᑕᐅᕗᑦ 

ᐱᖁᔭᕐᒥᒃ ᒐᕙᒪᒃᑯᑦ ᑎᒥᖁᑎᒋᔭᖏᑦ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-080 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑐᑭᓯᒋᐊᕈᑎᓂᒃ ᑐᒃᓯᕋᖅᑐᖅ 

ᐱᓕᕆᕕᒃ ᓵᓐᖓᔭᐅᔪᖅ:  ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 23(1)(d), 14(1)a) 

ᖃᓄᐃᓕᔭᐅᓐᓂᖅᑲ:  ᐊᑐᓕᖁᔭᓕᐊᑦ ᐱᔾᔪᑎᓖᑦ ᑎᑭᐅᑎᒐᓱᐊᖅᑐᒧᓐ ᑐᑭᓯᒋᐊᕈᑎᓄᑦ 

 ᐊᖏᖅᑕᐅᔪᑦ 

 ᐊᑐᓕᖁᔭᓕᐊᖅᑐᒥᓂᐅᒐᓗᐊᖅ ᐱᓕᕆᐊᖑᕙᓪᓕᐊᓂᕆᓲᖏᑕ 

 ᒥᒃᓴᓄᑦ ᑭᓯᐊᓂᓕ ᐅᖃᐅᓯᖃᖅᕕᐅᓂᓐᖏᑦᑐᖅ 

 

ᑖᓐᓇ ᑐᒃᓯᕋᖅᑐᖅ ᐱᔪᒪᓚᐅᖅᑐᖅ ᐃᒻᒥᓂᒃ ᐱᔾᔪᑎᓕᓐᓂᒃ ᑐᑭᓯᒋᐊᕈᑎᓂᒃ ᐱᓕᕆᕕᐅᔪᒥᒃ 

ᐃᖅᑲᓇᐃᔭᖅᕕᒥᓂᖓᓂᒃ ᐊᒻᒪᓗ ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓂᑦ (ᐃᖅᑲᓇᐃᔭᖅᑎᓕᕆᔨᒃᑯᓐᓂᑦ). 

ᑖᓐᓇ ᑐᒃᓯᕋᖅᑐᖅ ᐱᔾᔪᑎᒃᓴᖃᖅᑐᓂᒎᖅ ᓇᓗᓇᐃᒃᑯᑎᑖᖅᑎᑕᐅᓯᒪᓱᒋᒐᒥ "ᐃᖅᑲᓇᐃᔭᖅᑎᑲᒻᒪᐅᓗᓂ" 

ᑕᐃᒫᓪᓗ ᐃᖅᑲᓇᐃᔮᖅᑖᕋᓱᐊᕈᑎᖏᑦ ᐃᖏᑕᐅᑐᐃᓐᓇᖃᑦᑕᖅᑐᒋᓪᓗᒋᑦ ᐱᔾᔪᑎᒃᓴᖃᕋᑎᒃ. 

ᐅᒃᐱᕈᓱᓚᐅᖅᑐᖅ ᖃᕋᓴᐅᔭᒃᑯᑦ ᑎᑎᕋᖃᑦᑕᐅᑎᒋᔭᐅᓐᓂᕋᒥ ᐃᖅᑲᓇᐃᔮᒥ ᓱᖃᑦᑕᖅᓯᒪᓂᖏᓐᓄᑦ. ᑖᓐᓇ 

ᑐᒃᓯᕋᖅᑐᖅ ᐱᑎᑕᒥᓂᐅᒐᓗᐊᖅ ᑎᑎᕋᖅᓯᒪᔪᓂᒃ ᑭᓯᐊᓂᓕ ᐅᒃᐱᕈᓱᓪᓚᕆᑦᑐᒥᓂᖅ ᐱᑕᖃᒃᑲᓂᕐᒪᓐ 

ᑎᑎᖅᑲᓂᒃ ᓴᖅᑭᑕᐅᓐᓂᖏᑦᑐᓂᒃ. ᐊᐃᕆᓚᐅᖅᑐᖅ ᑲᒥᓴᓇᒥᒃ ᕿᒥᕐᕈᖁᔨᓪᓗᓂ ᑕᐃᒃᑯᓂᖓ ᑎᑎᖅᑲᓂᒃ 

ᐱᔭᒥᓂᖏᓐᓂᑦ ᐃᓚᓐᖓᑎᖅᑕᐅᓯᒪᔪᒥᓂᕐᓂ, ᐊᑎᖏᓐᓂᓪᓗ ᐲᔭᐃᕕᐅᓯᒪᔪᑦ. 

 

ᑖᓐᓇ ᑐᒃᓯᕋᖅᑐᖅ ᑎᒃᑯᐊᖅᓯᓚᐅᖅᑐᖅ ᐊᒥᓱᑲᓪᓚᓐᓂᒃ ᑎᑎᖅᑲᓂᒃ ᐱᔭᒥᓂᕐᒥᓂᒃ 

ᒪᓗᓐᓇᖅᓯᑎᑦᑎᓯᒪᔪᓂᒃ ᑎᑎᖅᑲᖅᑕᖃᒃᑲᓂᕆᐊᖓᓂᒃ ᐅᖃᖃᑎᒌᓐᓂᒥᓂᕐᓂᒃ ᐱᑕᖃᒃᑲᓐᓂᕆᐊᖓᓂᒃ 

ᑕᕝᕙᓂ ᐊᑎᖏᓐᓂ ᓴᖅᑭᔮᖅᑎᑕᐅᓯᒪᓐᖏᑦᑐᓂ. ᑖᓐᓇ ᒐᕙᒪᒃᑯᑦ ᑎᒥᖁᑎᖓ ᐅᖃᓚᐅᖅᑐᖅ 

ᐃᖅᑲᓇᐃᔭᖅᑎᓕᒫᖏᑦ ᑕᒪᑐᒧᖓ ᐱᖃᑕᐅᔪᑦ ᑎᑎᖅᑲᖁᑎᒥᓂᒃ ᕿᓂᖁᓪᓗᒋᑦ ᑭᐅᑦᑎᐊᖁᓪᓗᒋᓪᓗ 

ᐊᒻᒪᓗ ᐊᖏᖅᑎᑕᐅᓗᑎᒃ ᐃᓗᐃᑦᑐᓂᒃ ᓱᓕᔪᓂᓪᓗ ᑐᓂᓯᔪᒥᓂᐅᒻᒪᖔᑕ ᐅᖃᖅᑎᑕᐅᓗᑎᒃ. 

 

ᑖᓐᓇ ᑲᒥᓴᓇ ᐅᖃᓚᐅᓯᖃᓚᐅᖅᑐᖅ ᐃᒻᒥᒃᑯᑦ ᐱᓕᕆᐊᖑᔪᒧᓐ ᑲᓂᒃᓴᓗᐊᕐᓂᐅᒻᒪᓐ ᐊᑕᐅᖅᓯᖅ ᐃᓄᒃ 

ᓇᓗᓇᐃᖅᓯᖁᔭᐅᑉᐸᓐ ᑐᒃᓯᕌᓂᓪᓗ ᑎᑎᖅᑲᓂᒃ ᑐᓂᓯᓗᓂ ᐃᓄᒻᒥᒃ ᐱᔾᔪᑎᓕᒻᒥᒃ ᐃᖅᑲᓇᐃᔭᖅᕕᒻᒥ 

ᐃᖅᑲᓇᐃᔭᖅᑎᐅᖃᑎᖓᓂᒃ ᐊᑲᖅᓴᖏᓐᓂᖅᑕᖃᖅᑎᓪᓗᒍ. ᐅᖃᓚᐅᖅᑐᖅ ᐊᑐᐃᓐᓇᐅᒋᐊᓕᐅᒐᓗᐊᒡᒎᖅ 

ᖃᐅᔨᒪᑦᑎᐊᕋᓱᐊᕐᓗᑎᒃ ᑐᒃᓯᕌᖑᔪᑦ ᑎᑎᖅᑲᐃᑦ ᑐᓂᔭᐅᕙᒃᑲᓗᐊᕐᒪᖔᑕ ᑕᐃᒪᐃᓐᓂᖅᑕᖃᖅᑎᓪᓗᒍ. 

ᑲᒥᓴᓇ ᐊᑐᓕᖁᔭᓕᐅᓚᐅᕐᒥᔪᖅ ᕿᓂᖅᑐᖃᒃᑲᓐᓂᖁᔨᓪᓗᓂ ᑕᐃᑲᓂ ᐃᖅᑲᓇᐃᔭᖅᕕᒻᒥ ᐊᑲᖅᓴᖏᑦᑐᓄᑦ 

ᐊᑦᑐᐊᔭᐅᓐᖏᑦᑐᒧᓐ ᑎᑎᖅᑲᓂᒃ ᐱᑕᖃᒃᑲᓂᓐᖏᒃᑲᓗᐊᕐᒪᖔᖅ. ᐊᑐᓕᖁᔭᓕᐅᒃᑲᓐᓂᓚᐅᖅᑐᖅ ᑖᓐᓇ 

ᓄᓇᕗᑦ ᒐᕙᒪᖓ ᓄᑖᕈᕆᐊᖅᓯᖁᓪᓗᒍ ᐃᓚᒋᐊᖅᓯᖁᓪᓗᒍᓗ ᐊᑐᐊᒐᕐᓂᒃ ᐊᑕᕙᒌᖅᑐᓂᒃ ᐱᔾᔪᑎᓕᓐᓂᒃ 

ᖃᕋᓴᐅᔭᒃᑯᑦ ᐃᑭᐊᖅᓯᕕᓐᓂ ᐊᑐᕐᓂᕐᒥᒃ ᐊᒻᒪᓗ ᖃᕋᓴᐅᔭᕋᓛᓂᒃ ᑎᒍᒥᐊᒐᕐᓂᒃ ᐊᑐᕐᓂᕐᒧᓐ, 

ᓇᓗᓇᐃᖅᑐᐃᑎᐊᒃᑲᓂᕐᓗᑎᒃ ᐃᖅᑲᓇᐃᔭᖅᑏᑦ ᐱᒋᐊᖃᕐᓂᖏᓐᓂᒃ ᑎᑎᖅᑐᐃᑦᑎᐊᕆᐊᖃᕐᓂᕐᒥᒃ, 

ᐃᓕᐅᖅᑲᐃᑦᑎᐊᕐᓂᕐᒥᒃ, ᑐᖅᑯᐃᑎᐊᕐᓂᒥᓪᓗ ᐱᓕᕆᐊᒥᓂᐅᔪᓂᒃ ᖃᕋᓴᐅᔭᒃᑯᑦ ᑎᑎᕋᖃᑦᑕᐅᑎᓂᒃᑯᑦ 

ᐊᒻᒪᓗ ᑎᒍᒥᐊᒐᒃᑯᑦ ᖃᕋᓴᐅᔭᕋᓛᒃᑯᑦ. 

ᐊᑐᓕᖁᔭᓕᐅᓪᓚᕆᑉᐳᖓ ᑕᐃᒃᑯᐊ ᐅᖃᐅᓯᐅᔪᑦ ᒐᕙᒪᒃᑯᑦ ᐱᓕᕆᕕᖏᑦ 

ᐱᒋᐊᖁᓪᓗᒋᑦ ᓄᑖᕈᕆᐊᖅᓯᓂᕐᒥᒃ ᐃᓚᒋᐊᖅᓯᓂᕐᓂᓪᓗ ᐊᑐᐊᒐᕐᓄᑦ 

ᐱᔾᒧᑎᓕᓐᓂᒃ ᖃᕋᓴᐅᔭᒃᑯᑦ ᐃᑭᐊᖅᓯᕕᓂᒃ ᐊᑐᕐᓂᕐᒥᒃ ᑎᒍᒥᐊᒐᕐᓂᓪᓗ 

ᖃᕋᓴᐅᔭᕋᓛᓂ ᐊᑐᕐᓂᕐᒥᒃ, ᓇᓗᓇᐃᖅᑐᐃᒋᐊᒃᑲᓂᕐᓗᑎᒃ 

ᐃᖅᑲᓇᐃᔭᖅᑏᑦ ᑎᑎᖅᑐᐃᑦᑎᐊᕆᐊᖃᕐᓂᖏᓐᓂᑦ, ᐃᓕᑦᑎᐊᕐᓗᒍ 

ᐃᓂᖓᓄᑦ, ᑐᖅᑯᖃᑦᑕᕐᓗᒋᓪᓗ ᐃᖅᑲᓇᐃᔮᒥᓂᖏᑦ ᖃᕋᓴᐅᔭᒃᑯᑦ 

ᑎᑎᕋᖃᑦᑕᐅᑎᔾᔪᑎᒃᑯᑦ ᐊᒻᒪᓗ ᑎᒍᒥᐊᒐᒃᑯᑦ ᖃᕋᓴᐅᔭᕋᓛᒃᑯᑦ.  

 

ᕿᒥᕐᕈᓚᐅᖅᑐᓂ ᐊᑐᓕᖁᔭᓕᐊᖅ 14-080 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-081 

 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᐊᑭᖓᓂᒃ ᖃᐅᔨᓴᕐᓂᖅ 

ᐱᓕᕆᕕᒃ ᓵᓐᖓᔭᐅᔪᖅ:  ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 50, ᒪᓕᒐᐃᑦ 9, 10, 11, 13 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

 

ᑖᓐᓇ ᑐᒃᓯᕋᖅᑐᖅ ᐱᑎᑕᒥᓂᖅ ᐊᑭᒋᒐᔭᖅᑕᖓᓂᒃ ᒥᒃᓴᐅᓯᓯᒪᔪᒥᒃ $1,000.00 ᐅᖓᑖᓃᑦᑐᒥᒃ 

ᑭᐅᔭᐅᔾᔪᑎᒋᒐᔭᖅᑕᖓᓂᒃ ᑐᒃᓯᕌᖓᓄᑦ ᑐᑭᓯᒋᐊᕈᖁᑎᒃᓴᓂᑦ, ᑕᒪᑐᒧᖓᑐᐊᖅ "ᕿᓂᕐᓂᕐᒧᓐ, 

ᐲᔭᐃᓂᕐᒧᓐ, ᐊᑐᐃᓐᓇᕈᖅᓴᐃᓂᕐᒧᓪᓗ ᑎᑎᖅᑲᓂᖅ ᑐᒃᓯᕌᖏᓐᓂᑦ". ᑖᓐᓇ ᒐᕙᒪᒃᑯᑦ ᐱᓕᕆᕕᖓᓐ 

ᒥᒃᓴᐅᓰᓚᐅᖅᑐᖅ ᖃᓄᑎᒋ ᐊᑯᓂ ᐱᓕᕆᐊᖑᒋᐊᖃᕋᔭᕐᒪᖔᖅ ᑐᒃᓯᕋᐅᑎᖓ ᐱᔭᕇᕋᓱᐊᕐᓗᒍ. 

ᒥᒃᓴᐅᓯᔅᓯᖔᖅᑐᒥᓃᑦ ᐊᑐᖅᑐᑎᒃ 5 ᒥᓂᔅᒥ ᐊᑕᐅᓯᖅ ᐸᐃᑉᐹᖅ ᐱᓕᕆᐊᖑᒐᔭᕐᒪᓐ, ᐊᑐᓐᖏᖔᖅᑐᑎᒃ 

ᐊᑐᖅᑕᐅᒐᔪᑦᑐᒥᒃ 2 ᒥᓂᔅ ᐊᑕᐅᓯᖅ ᐸᐃᑉᐹᖅ ᐊᒻᒪᓗ 25ᓴᒧᓐ ᐊᑕᐅᓯᕐᒧᓐ ᐸᐃᑉᐹᒧᓐ 

ᐸᐃᑉᐹᒨᖅᑎᑦᑎᒍᑎᒥᒃ ᐊᑭᖓᓂᒃ, ᐱᔾᔪᑎᒋᓪᓗᒍ ᖃᕋᓴᐅᔭᒃᑯᑦ ᑭᐅᓐᓂᕐᒪᑕ.  

 

ᑲᒥᓴᓇ ᖃᐅᔨᓚᐅᖅᑐᖅ ᑖᓐᓇ ᑎᑭᐅᑎᔪᓐᓇᓂᕐᒧᓐ ᑎᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔨᓂᖅ 

ᑲᓐᖑᓇᖅᑐᖁᑎᓂᒃ ᐱᖁᔭᖓ ᓇᓗᓇᐃᖅᓯᒪᑦᑎᐊᖅᑐᓂᒃ ᐊᑭᓖᖃᑦᑕᖁᔨᑉᐸᑕ ᒐᕙᒪᒃᑯᑦ ᑎᒥᖁᑎᖏᑦ 

ᐊᑭᓖᖃᑦᑕᑎᑦᑎᔪᓐᓇᖅᑐᑎᒃ. ᑭᓯᐊᓂᓕ ᑕᒪᒃᑯᐊ ᐊᑮᑦ ᑕᐃᔭᐅᓯᒪᔪᑦ ᐱᖁᔭᕐᒥ 

ᑮᓇᐅᔭᐃᕈᑎᒥᓂᓕᒫᕌᓗᓐᓂᒃ ᐱᓕᕆᐊᖑᑎᓪᓗᒍ ᐅᑎᖅᑎᑦᑎᒍᑎᐅᒐᓱᐊᖅᓯᒪᓐᖏᑦᑐᑦ. ᑖᓐᓇᓕ ᒐᕙᒪᒃᑯᑦ 

ᐱᓕᕆᕕᖓ ᐅᖃᓚᐅᖅᑐᖅ ᐊᒥᓱᒡᒎᖅ ᑎᑎᖅᑲᐃᑦ ᑐᒃᓯᕌᖑᔪᑦ "ᑕᐃᒪᐃᑦᑑᓂᕐᒪᑕ ᑎᑎᖅᑲᐃᑦ ᓄᓇᕗᑦ 

ᒐᕙᒪᖓᑕ ᑐᖅᑯᑎᐊᑦᑕᐅᑎᒋᓲᕆᓐᖏᑕᖏᑦ" ᓇᓂᔭᕆᐊᑭᑦᑐᓂ. ᑕᒪᓐᓇᓕ ᑲᒥᓴᓇᐅᕐ 

ᐃᓱᒫᓗᒋᓕᓚᐅᖅᑕᖓ. ᐅᖃᓚᐅᖅᑐᖅ ᑕᒪᒃᑯᐊ ᐊᑭᓕᕆᐊᖃᖅᑎᑕᐃᑦ ᒪᓕᒐᖏᑦ ᑐᑭᓯᓇᓐᖏᓗᐊᕐᖓᑕ 

ᖃᓄᖅ ᐊᑐᖅᑕᐅᒋᐊᖃᕐᒪᖔᑕ. ᐅᒃᐱᕈᓱᓚᐅᓐᖏᑦᑐᖅ ᐊᑕᐅᓯᖅ ᐸᐃᑉᐹᖅ 5 ᒥᓂᔅᒥ 

ᐱᓕᕆᐊᖑᒋᐊᖃᕐᒪᓐ, ᐱᓪᓗᒍ 

ᖃᕋᓴᐅᔭᒃᑯᑦ ᑎᑎᖅᑲᐃᑦ 

ᐱᔭᕆᐊᑭᓐᓂᖅᓴᐅᒻᒪᑕ. ᑖᓐᓇ 

ᐊᑭᓕᕆᐊᓕᖓ 

$700.00ᖑᖔᖁᓚᐅᖅᑕᖓ. 

 

  

ᓄᓇᕗᑦ ᒐᕙᒪᖓ ᑎᑎᕋᖅᓯᑉᐸᓐ, ᐊᐅᓚᑕᐅᑦᑎᐊᕆᐊᓕᒃ 

ᖃᓄᑐᐃᓐᓇᖅ ᓴᓇᓯᒪᒐᓗᐊᖅᐸᓐ. ᐸᐃᑉᐹᓄᑦ 

ᑐᖅᑯᐃᕖᑦ ᐊᐅᓚᑕᐅᑦᑎᐊᖏᓐᓇᕆᐊᓖᑦ ᒐᕙᒪᒃᑯᑦ 

ᐸᐃᑉᐹᖁᑎᓕᒫᖏᓐᓄᑦ. ᐸᐃᑉᐹᑎᒍᑦ ᕿᓂᕆᐊᒃᓴᖅ 

ᐊᑯᓂᐅᓂᖅᓴᐅᒐᓗᐊᖅ, ᐱᕕᒃᓴᖓ ᕿᓂᖅᕕᒃᓴᖓ 

ᐅᖓᕙᕆᐊᖅᑕᐅᒋᐊᖃᓐᖏᑦᑐᖅ ᑕᒪᒃᑯᐊ ᑎᑎᖅᑲᐃᑦ 

ᑐᒃᓯᕌᖑᔪᑦ ᑐᖅᑯᑕᐅᑦᑎᐊᖃᑦᑕᓂᓐᖏᓐᓂᖓ 

ᐱᔾᔪᑕᐅᓗᓂ. 

 

ᕿᒥᕐᕈᓚᐅᖅᑐᓂ ᐊᑐᓕᖁᔭᓕᐊᖅ 14-081 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-082 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 14(1), 15, 23, 24, 25 

ᖃᓄᐃᓕᔭᐅᓐᓂᖅᑲ:   ᒐᕙᒪᒃᑯᑦ ᑎᒥᖁᑎᖓ ᑭᐅᒃᓯᐊᖑᔪᖅ 

 

ᑖᓐᓇ ᑐᒃᓯᕋᖅᑐᖅ ᐱᒍᒪᓚᐅᖅᑐᖅ ᐃᓘᓐᓇᖏᓐᓂᑦ ᑎᑎᖅᑲᓕᒫᖑᔪᓂᒃ ᐅᓪᓗᖏᑦ ᓇᓗᓇᐃᖅᓯᒪᓪᓗᒋᑦ 

ᐱᔾᔪᑎᓕᒻᒥᒃ ᖃᖓᑕᓲᒃᑯᑦ ᐋᓐᓂᐊᔪᓂᒃ ᑐᐊᕕᕐᓇᖅᑐᓕᕆᔨᓂᒃ ᕿᑎᕐᒥᐅᓂ. ᑭᐅᔾᔪᑎᓂᒃ 

ᐊᒥᒐᓗᐊᕐᓂᕋᐃᓯᒪᔪᖅ. 

 

ᑖᓐᓇ ᑲᒥᓴᓇ ᓈᒻᒪᒃᓴᓚᐅᖅᑐᖅ ᑐᑭᓯᒋᐊᕈᑎᓂᒃ ᒐᕙᒪᒃᑯᑦ ᑎᒥᖁᑎᖓᓄᑦ ᑐᓂᔭᒥᓂᕐᓂᒃ ᑕᑯᓪᓗᓂ 

ᕿᓂᑦᑎᐊᖅᑐᒥᓂᐅᓱᒋᓪᓗᒋᑦ ᑎᑎᖅᑲᓂᒃ ᐊᒻᒪᓗ ᑕᐃᒫᑦᑎᐊᖅ ᑐᒃᓯᕋᐅᑎᖓᓂᒃ ᓯᐊᒻᒪᐃᔪᒥᓂᐅᓪᓗᓂ 

ᐊᓯᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᑭᐅᔪᓐᓇᓂᖅᓴᐅᔪᓄᑦ. ᑎᑎᖅᑲᐃᑦ ᕿᒥᕐᕈᐊᖅᑐᒋᑦ 

ᒪᓗᓐᓇᖅᑐᖃᓚᐅᓐᖏᑦᑐᖅ ᐊᓯᖏᓐᓂᑦ ᑎᑎᖅᑲᓂᒃ ᓴᖅᑭᖅᑕᐅᓯᒪᓐᖏᑦᑐᓂᒃ ᐱᑕᖃᒃᑲᓐᓂᕆᐊᖓᓂᒃ. 

 

ᑲᒥᓴᓇᐅᑉ ᐅᖃᓕᒫᓚᐅᖅᑕᖏᑦ ᒪᑉᐱᒐᓕᒫᖏᑦ ᑎᑎᖅᑲᐃᑦ ᑭᐅᔾᔪᑎᐅᔪᑦ ᐊᒻᒪᓗ ᐊᑐᓕᖁᔭᓕᐅᖅᑐᓂ 

ᐊᑕᐅᓯᐅᓐᖏᑦᑐᒥᒃ ᐱᓪᓗᒋᑦ ᒪᓕᒐᐅᑉ ᓯᓚᑖᒎᕈᓐᓇᐅᑎ ᐊᑐᖅᑕᐅᓯᒪᔪᖅ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-083 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ ᐊᒻᒪᓗ   

     ᑲᓐᖑᓇᖅᑐᖁᑎᖏᑦ ᐃᓯᖅᑕᒥᓃᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᐃᓕᓐᓂᐊᖅᑐᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 23, 26, 27, 15, 40, 43, 48 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓐ ᐱᓚᐅᖅᑐᑦ ᐊᑲᖅᓴᖏᓐᓂᕋᖅᑐᒥᒃ ᐃᓄᑐᐃᓐᓇᒦᓐᖔᖅᑐᒥᒃ 

ᐱᔾᒧᑎᓕᒻᒥᒃ ᐃᓱᒫᓘᑎᐅᔪᓂᒃ ᓚᐃᓴᓕᒻᒥ ᐸᐃᕆᕕᒻᒥ. ᐃᓕᓐᓂᐊᖅᑐᓕᕆᔨᒃᑯᑦ ᐸᐃᕆᕕᓕᐊᖅᑐᑎᒃ 

ᖃᐅᔨᓴᕆᐊᖅᑐᒥᓃᑦ ᐃᖅᑲᓇᐃᔭᖅᑎᖏᓐᓂᓪᓗ ᐊᐱᖅᓱᕆᐊᖅᑐᖅᑐᑎᒃ ᐊᒻᒪᓗ ᑲᑎᒪᔨᖏᓐᓂᑦ 

ᐃᓚᖏᓐᓂᑦ ᑕᐃᑲᓂ ᑮᓇᐅᔭᓂᒃ ᓂᖏᕋᓱᐊᖅᑎᐅᖏᑦᑐᓂ ᑲᑐᔾᔨᖃᑎᒌᒥ ᐸᐃᕆᕕᒻᒥ ᐊᐅᓚᑦᑎᓲᒥ, 

ᓄᐊᑦᑎᖃᑦᑕᓂᕐᒥᒃ ᐃᓄᓐᓂᒃ ᐱᔾᔪᑎᓕᓐᓂᒃ ᑐᑭᓯᒋᐊᕈᑎᓂᒃ ᐱᔾᒧᑎᓕᓐᓂᒃ ᐃᖅᑲᓇᐃᔭᖅᑎᓂᒃ 

ᑲᑎᒪᔨᓂᓪᓗ. ᐸᐃᕆᕕᒻᒥᐅᑕᐃᑦ ᐊᒥᓱᐊᖅᑎᖅᑐᑎᒃ ᐊᐱᕆᑐᐃᓐᓇᖃᑦᑕᖅᑐᒥᓃᑦ ᑭᓱᒥᒃ 

ᐊᑲᖅᓴᖏᑦᑐᖃᕐᒪᖔᖅ ᑭᓯᐊᓂᓕ ᑐᓴᖅᑎᑕᐅᕙᓪᓕᐊᓐᓂᕋᑎᒃ. ᑕᖅᑭᒐᓚᐃᑦ ᐊᓂᒍᖅᑎᓪᓗᒋᑦ, 

ᐸᐃᕆᕕᒻᒥᐅᑕᐃᑦ ᑎᑎᖅᑲᖅᑎᒍᑦ ᑐᒃᓯᕋᓪᓚᕆᓕᔪᔪᑦ ᐱᖁᔭᖅᑎᒍᑦ ᑕᑯᑎᑕᐅᔪᒪᓪᓗᑎᒃ. ᑎᑎᖅᑲᓂᒃ 

ᐱᑎᑕᐅᓯᓐᓇᓕᖅᑐᒥᓃᑦ ᑭᓯᐊᓂᓕ ᐊᒥᓱᑦ ᐃᓗᓕᖏᑦ ᐲᔭᖅᑕᐅᓯᒪᔪᒥᓂᐅᒻᒪᑕ, ᐱᔾᔪᑎᖃᓗᐊᖅᑐᑎᒃ 

ᓴᖅᑭᑕᐅᑉᐸᑕᒎᖅ ᐃᓄᒻᒥᒃ ᓴᖅᑮᓗᐊᕐᓂᐊᖅᑐᐊᓘᒻᒪᑕ ᒐᕙᒪᒃᑯᓐᓂᒥᐅᑕᐅᓐᖏᑦᑐᒥᒃ. 

 

ᑲᓐᖑᓇᖅᑐᖁᑏᓪᓕ ᐃᓵᖅᑕᐅᓂᖓ ᐱᓪᓗᒍ, ᐸᐃᕆᕕᒻᒥᐅᑕᐃᑦ ᐅᖃᓚᐅᖅᑐᑦ ᑕᐃᓐᓇ ᑎᑎᖅᑲᖅ 

ᐊᑲᖅᓴᖏᓐᓂᕋᕐᓂᐅᔪᖅ ᐱᓕᕆᕕᒻᒧ ᑐᓂᔭᒥᓂᖅ ᐃᓗᓕᖃᕐᓂᕐᒪᓐ ᐅᖃᐅᓯᖃᑲᒻᒪᒃᓯᒪᔪᓂᑦ 

ᑲᑎᒪᔨᐅᖃᑕᐅᔪᓂᒃ ᐊᖏᔪᖅᑳᕆᔭᐅᔪᓂᓪᓗ ᓱᕈᓯᓛᓄᑦ ᐊᒻᒪᓗᒎᖅ ᓱᓕᓐᓂᕋᑎᒃ. ᑕᐃᒪᓕ ᑕᒪᓐᓇ 

ᐊᑲᖅᓴᖏᓐᓂᐅᔪᖅ ᐱᔾᔪᑎᖃᓐᖏᑦᑎᐊᕋᓗᐊᖅᑎᓪᓗᒍ ᐋᓐᓂᐊᖅᑕᐃᓕᓕᕆᓂᕐᒥᒃ ᐊᑦᑕᓇᖅᑐᓕᕆᓂᕐᒥᓪᓗ 

ᐊᐃᕆᕕᐅᑉ ᐃᓗᐊᓂ, ᑖᓐᓇ ᐱᓕᕆᕕᒃ ᖃᐅᔨᓴᕈᒪᓪᓚᕆᓚᐅᖅᑐᖅ ᐊᒻᒪᓗ, ᖃᐅᔨᓴᓕᕋᒥᒃ ᑕᐃᔅᓱᒥᖓ 

ᑎᑎᖅᑲᒥᒃ ᓯᐊᒻᒪᐃᔪᒥᓂᐅᓪᓗᑎᒃ ᐊᑕᐅᓯᐅᓐᖏᒻᒪᕆᑦᑐᒧᓐ ᐃᓄᒻᒧᓐ ᐃᓄᐊᓃᑦᑐᒧᓐ ᓯᓚᑖᓃᑦᑐᒧᓪᓗ 

ᐱᓕᕆᕕᐅᑉ ᐊᒻᒪᓗ ᓄᐊᑦᑎᔪᒥᓂᐅᓪᓗᑎᒃ ᐃᓄᓐᓂᒃ ᐱᔾᔪᑎᓕᓐᓂᒃ ᐃᖅᑲᓇᐃᔭᖅᑎᓂᒃ ᑲᑎᒪᔨᓂᓪᓗ. 

 

ᑲᒥᓴᓇ ᕿᒥᕐᕈᓚᐅᖅᑐᖅ ᑭᐅᔾᔪᑎᐅᔪᓂᒃ ᑎᑎᖅᑲᓂᒃ ᐊᑐᓕᖁᔭᓕᐅᖅᑐᓂᓗ ᐊᑕᐅᓯᐅᓐᖏᑦᑐᒥᒃ, 

ᐱᓗᐊᖅᑐᒥ ᐱᓪᓗᒋᑦ ᑕᐃᒃᑯᐊ ᑎᑎᖅᑲᐃᑦ ᒐᕙᒪᒃᑯᑦ ᐱᓕᕆᕕᖓᓄᑦ ᐱᒋᒋᐊᖃᓗᐊᕋᑎᒃ 

ᐃᓵᕐᓂᐅᒐᔭᕐᒪᑕ ᑲᓐᖑᓇᖅᑐᖁᑎᖏᓐᓄᑦ. ᑕᐃᒪᓕ ᑖᓐᓇ ᑐᒃᓯᕋᖅᑐᖅ ᓇᓗᓇᕋᓂ ᖃᐅᔨᒪᕙᒌᕐᓂᕐᒪᓐ 

ᐊᑲᖅᓴᖏᑦᑐᖅ ᑭᓇᐅᒻᒪᖔᖅ, ᐊᑎᖓᑕ ᓴᖅᑭᖅᑕᐅᓂᖓ ᓱᕋᐃᓂᐅᒐᔭᓚᐅᓐᖏᑦᑐᖅ 

ᑲᓐᖑᓇᖅᑐᖁᑎᖏᓐᓂᑦ ᑕᕝᕙᓂ. 

 

ᑲᒥᓴᓇᑦᑕᐅᖅ ᖃᐅᔨᓚᐅᕐᒥᔪᖅ ᑕᐃᓐᓇ ᒐᕙᒪᒃᑯᑦ ᑎᒥᖁᑎᖓ ᓈᒻᒪᖏᑦᑐᒃᑯᑦ ᓄᐊᑦᑎᔪᒥᓂᐅᒻᒪᓐ, 

ᐊᑐᖅᑐᒥᓂᐅᒻᒪᓐ, ᓴᖅᑮᔪᒥᓂᐅᓪᓗᓂᓗ ᐃᓄᒻᒥᒃ ᐱᔾᔪᑎᓕᓐᓂᒃ ᑐᑭᓯᒋᐊᕈᑎᓂᒃ ᐱᔾᔪᑎᓕᓐᓂᒃ 

ᐸᐃᕆᕕᒻᒥ ᐃᖅᑲᓇᐃᔭᖅᑎᓂᒃ ᑲᑎᒪᔨᓂᓪᓗ. ᐊᑐᓕᖁᔭᓕᐅᓚᐅᖅᑐᖅ ᓱᕋᖅᑕᐅᖁᓪᓗᒋᑦ ᑎᑎᖅᑲᖅ 

ᓄᐊᖅᑕᒥᓃᑦ ᐱᑯᑦᑐᓂᒃᑯᑦ, ᐊᒻᒪᓗ ᒪᒥᐊᓐᓂᖃᓪᓚᕆᖁᓪᓗᒋᑦ ᑖᓐᓇᓗ ᐱᓕᕆᕕᒃ ᑐᑭᓯᓇᑦᑎᐊᖅᑐᓂᒃ 

ᐊᑐᐊᒐᓕᐅᖁᓪᓗᒍ ᐱᔾᔪᑎᓕᓐᓂᒃ ᖃᐅᔨᓴᕐᓂᕐᒥᒃ ᑭᒃᑯᑐᐃᓐᓇᕐᓄᑦ ᐊᑲᖅᓴᖏᓐᓂᕋᕐᓂᐅᔪᓂᒃ ᐃᒻᒥᒃᑯᑦ 

ᐊᐅᓚᔪᓂᒃ ᐸᐃᕆᕕᓐᓂᑦ. 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-084 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ  

ᐱᓕᕆᕕᒃ ᓵᓐᖓᔭᐅᔪᖅ:  ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑏᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 14, 17, 24, 33 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ     

 

ᑖᓐᓇ ᑐᒃᓯᕋᖅᑐᖅ ᑕᑯᑎᑕᐅᒍᒪᓚᐅᖅᑐᖅ ᑎᑎᖅᑲᓕᒫᓂᒃ ᖃᐅᔨᒋᐊᕐᓂᒥᓂᓕᒫᓂᒃ 

ᓈᓴᐅᑎᑖᖅᑐᕐᓂᒥᓂᕐᓂᓪᓗ ᕿᒥᕐᕈᔭᐅᑎᓪᓗᒋᑦ ᐱᒐᓱᐊᖅᑐᒥᓂᓕᒫᑦ ᒐᕙᒪᒃᑯᑦ ᑳᓐᑐᕌᒐᒃᓴᖓᓂᑦ. ᑖᓐᓴ 

ᒐᕙᒪᒃᑯᑦ ᑎᒥᖁᑎᖓ ᑭᐅᓚᐅᖅᑐᖅ ᑕᐃᒪᐃᑦᑐᓂᒃ ᑎᑎᖅᑲᓂᒃ ᓴᖅᑮᔮᓐᖏᒻᒪᑕ, ᐱᔾᔪᑎᖃᖅᑐᑎᒃ 

ᓴᖅᑭᑕᐅᑉᐸᑕᒎᖅ ᐅᑯᓂᖓ ᓴᖅᑮᒐᔭᕐᒪᑕ. 

 

a) ᖃᐅᔨᒋᐊᕐᓂᐅᓯᒪᔪᓂᒃ ᐅᕝᕙᓘᓐᓃᑦ ᐃᓱᒪᒃᓴᖅᓯᐅᕈᑎᖃᕐᓂᐅᔪᓂᒃ ᐱᔾᔪᑎᓕᓐᓂᒃ 

ᑲᑎᒪᔨᓂᒃ ᐃᖅᑲᓇᐃᔭᖅᑎᓂᓪᓘᓐᓃᑦ ᒐᕙᒪᒃᑯᓐᓄᑦ ᑎᒥᖁᑎᐅᔪᒥ 

 b) ᖃᓄᖅ ᐃᓱᒪᑖᖅᓯᒪᒻᒪᖔᑕ, ᐸᕐᓇᐅᓯᐅᖅᓯᒪᒻᒪᖔᑕ, ᐊᓯᖏᓐᓂᓪᓗ ᓴᓇᔭᐅᓯᒪᔪᓂᒃ 

  ᐊᖏᖃᑎᒌᒐᓱᐊᕐᓂᕐᒧᓐ ᓄᓇᕗᑦ ᒐᕙᒪᖓᓂᒃ 

 c) ᑲᑎᒪᔾᔪᑎᒃᓴᐃᑦ ᐃᓗᓕᖏᓐᓂᑦ, ᑲᑎᒪᔾᔪᑎᒥᓃᓪᓗ, ᐊᓯᖏᓪᓗ ᒐᕙᒪᒃᑯᓐᓄᑦ  

  ᑎᒥᖁᑎᐅᔪᒧᓐ 

d) ᑐᓴᐅᒪᔾᔪᑎᓂᒃ ᐋᓐᓂᖅᓯᓂᐊᖅᑐᒋᔭᐅᔪᓂᒃ ᒪᑭᒪᐅᑎᓕᕆᓂᖓᓂᒃ ᓄᓇᕗᑦ ᒐᕙᒪᖓᑕ 

ᑕᒪᐅᓇ ᐊᖏᖃᑎᒌᒐᓱᐊᖅᑐᓂᒃ ᑕᐸᓱᓐᓂᒃᑯᑦ 

e) ᑐᑭᓯᐅᒪᔾᔪᑎᓂᒃ ᐊᑐᖅᑕᐅᔪᓐᓇᖅᑐᒋᔭᐅᔪᓂᒃ ᐱᔭᐅᒐᔭᕐᓂᖏᑦᑐᓂᒃ 

ᑮᓇᐅᔭᖅᑖᕈᑕᐅᓗᑎᒃ ᖃᑭᒋᐊᕈᑕᐅᓗᑎᓪᓘᓐᓃᑦ ᑭᓇᑐᐃᓐᓇᕐᒧᓐ 

 

ᑲᒥᓴᓇ ᖃᐅᔨᓚᐅᖅᑐᖅ ᑕᒪᒃᑯᐊ ᐃᓚᖏᑦ ᑎᑎᖅᑲᐃᑦ ᐅᖃᐅᓯᖏᓐᓂᑦ ᐲᔭᐃᕕᐅᓯᒪᔪᑦ ᒪᓕᑦᑐᒍ 

ᑕᐃᒪᐃᒍᓐᓇᐅᑏᑦ 14(1)(b) (ᖃᐅᔨᒋᐊᕐᓃᑦ ᐃᓱᒪᒃᓴᖅᓯᐅᕈᑎᖃᕐᓃᓪᓗ) ᓴᖅᑭᖅᑕᐅᒋᐊᓕᒥᓂᐅᒐᓗᐊᑦ 

ᐱᔾᔪᑎᒋᓪᓗᒍ ᑕᒪᒃᑯᐊ ᓈᓴᐅᑏᑦ ᓴᖅᑭᔮᓐᖏᑦᑎᑕᐅᔪᑦ ᓇᓗᓇᐃᖅᓯᓯᒪᑐᐃᓐᓇᖅᑐᒥᓃᑦ ᖃᓄᖅ 

ᓈᓴᐅᑎᓂᒃ ᐋᖅᑭᑦᑎᕆᓲᖑᒻᒪᖔᑕ ᐅᕝᕙᓘᓐᓃᑦ ᐋᖅᑭᑉᐸᒌᖅᓯᒪᔪᓂᒃ ᐊᒻᒪᓗ ᕿᒥᕐᕈᓂᒃᑲᓂᕐᓂᒃ 

ᐱᑕᖃᕆᐊᖃᕐᓂᕋᓂ. ᐊᒻᒪᓗ, ᑕᐃᒃᑯᐊ ᑎᑎᖅᑲᐃᑦ ᓴᖅᑭᔮᖅᑎᑕᐅᓚᐅᓐᖏᑦᑐᑦ ᒪᓕᑦᑐᒍ 14 (1)(c) 

ᓴᖅᑭᑎᑦᑎᒐᔭᓚᐅᓐᖏᒻᒪᑕ ᐃᓱᒪᑖᖑᓯᒪᔪᓂᒃ ᐸᕐᓇᐅᑎᓕᐊᖑᓯᒪᔪᓂᓪᓗ ᑳᓐᑐᕌᑦᑖᕋᓱᐊᖅᑐᓂᒃ 

ᐊᖏᖃᑎᖃᕋᓱᐊᕐᓂᕐᒧᓐ ᐱᔾᔪᑎᒋᓪᓗᒍᐃᓛᒃ ᑖᓐᓇ ᑳᓐᑐᕋ ᐊᑯᓂ ᑐᓂᔭᐅᓯᒪᓕᕇᕐᒪᓐ. ᐃᓚᖏᑦ 

ᑐᑭᓯᐅᒪᔾᔪᑏᑦ ᒐᕙᒪᒃᑯᑦ ᑎᒥᖁᑎᖓᑕ ᓴᖅᑭᖁᓐᓂᓐᖏᑕᖏᑦ ᐊᑐᐃᓐᓇᐅᓐᓂᕋᓗᐊᕆᓪᓗᑎᒃ 

ᑭᒃᑯᑐᐃᓐᓇᕐᓄᑦ ᓇᓂᔭᐅᔪᓐᓇᖅᑐᑎᒃ ᖃᕋᓴᐅᔭᒃᑯᑦ ᐃᑭᐊᖅᓯᕕᓐᓂ ᑕᐃᒫᓪᓗ 

ᓴᖅᑭᖅᑕᐅᒋᐊᖃᖅᑐᒥᓂᐅᓪᓗᑎᒃ. ᐃᓛᒃᑯᑦ ᐊᑐᓕᖁᔭᓕᐅᖅᕕᒋᓚᐅᖅᑕᖏᑦ ᓴᖅᑭᖅᑕᐅᖁᓪᓗᓂᒋᑦ 

ᑎᑎᕋᖅᓯᒪᔪᑦ. 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-085 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ 

ᐱᓕᕆᕕᒃ ᓵᓐᖓᔭᐅᔪᖅ:  ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 22, 44, 48, 23 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐅᕐᓂᖏᑦᑐᑦ 

 

ᑖᓐᓇ ᑐᒃᓯᕋᖅᑐᖅ ᖁᕕᐊᓱᓐᖏᒍᑎᖃᓚᐅᖅᑐᖅ ᐃᖅᑲᓇᐃᔮᖅᑖᕋᓱᐊᖅᑎᓪᓗᒍ ᓂᕈᐊᖅᑕᐅᓂᓐᖏᓐᓇᒥ 

ᒐᕙᒪᒃᑯᑦ ᕆᓕᕆᕕᖓᓄᑦ. ᑕᑯᔪᒪᓚᐅᖅᑐᖅ ᓂᕈᐊᖅᑕᒥᓂᐅᔫᑉ ᐃᖅᑲᓇᐃᔮᒥᒃ ᐱᒐᓱᐊᖁᑎᒥᓂᖏᓐᓂᑦ 

ᐊᒻᒪᓗ ᑭᓱᓂᒃ ᕿᒥᕐᕈᐊᓚᐅᖅᑐᑎᒃ ᐃᓚᓐᖓᖅᑎᕆᓐᓂᕐᒪᖔᑕ ᐱᒐᓱᐊᖅᑐᓂᒃ 

ᓴᓂᓕᕇᑦᑎᑦᑎᔪᓐᓇᕐᓂᐊᕋᒥ ᓇᒻᒥᓂᖅ ᐃᖅᑲᓇᐃᔭᓚᐅᖅᓯᒪᓂᕐᒥᓂᒃ. ᑕᑯᔪᒪᓚᐅᕐᒥᔪᖅ ᖃᓄᖅ 

ᐲᔭᐃᑎᓪᓗᒋᑦ ᐅᖃᐅᓯᐅᓐᓂᕐᒪᖔᕐᒥᓂ. 

 

ᑲᒥᓴᓇ ᐃᑲᔪᖅᓰᓚᐅᖅᑐᖅ ᐱᓕᕆᕕᐅᑉ ᑎᑎᖅᑲᓂᒃ ᓴᖅᑮᒍᒪᓐᖏᓐᓂᖓᓂᒃ ᐱᔾᔪᑎᖃᖅᑐᓂ ᒐᕙᒪᒃᑯᑦ 

ᓯᓚᑖᓂᒥᐅᑕᕐᒥᒃ ᐅᐱᓐᓇᕋᓂᒎᖅ ᓴᖅᑭᑕᐅᑉᐸᑕ ᐃᓵᖅᓯᓂᐅᒐᔭᕐᒪᓐ ᑲᓐᖑᓇᖅᑐᖁᑎᖏᓐᓄᑦ 

ᒐᕙᒪᒃᑯᓐᓂᒥᐅᑕᐅᓐᖏᑦᑑᑉ. ᑖᓐᓇᓕ ᒐᕙᒪᒃᑯᑦ ᑎᒥᖁᑎᖓ, ᐃᒻᒥᓂᒃ ᐃᓱᒪᑖᖅᑐᑎᒃ, ᓴᖅᑮᒍᒪᓚᐅᖅᑐᑦ 

ᑖᔅᓱᒪ ᑐᒃᓯᕋᖅᑑᑉ ᖃᐅᔨᓴᖅᑕᐅᒍᑎᒥᓂᖏᓐᓂᑦ ᕿᒥᕐᕈᓂᖃᖅᑎᓪᓗᒋᑦ. 

 

ᐊᑐᓕᖁᔭᓕᐅᕐᓂᖏᑦᑐᖅ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-086 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑭᐅᕕᒃᓴᖓᓂᑦ ᐅᖓᕙᕆᐊᖅᓯᒍᒪᔪᖅ 

ᐱᓕᕆᕕᒃ ᓵᓐᖓᔭᐅᔪᖅ:  ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 11 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐅᕐᓂᖏᑦᑐᖅ 

 

ᑖᓐᓇ ᑐᒃᓯᕋᖅᑐᖅ ᕿᒥᕐᕈᔭᐅᖁᔨᓚᐅᖅᑐᖅ ᖃᖓᒃᑰᖅᑕᖅᓯᒪᓂᖏᓐᓂᑦ ᑭᐅᔭᐅᔾᔪᑎᒥᓂᖏᑕ 

ᑐᑭᓯᒋᐊᕈᑎᒃᓴᓂᒃ. ᑖᓐᓇ ᑐᒃᓯᕋᐅᑎ ᐅᓪᓗᖃᓚᐅᖅᑐᖅ ᑏᓰᕝᕙ 2ᒥᒃ ᑭᓯᐊᓂᓕ ᓯᒃᑭ ᑐᒃᓯᕋᐅᑎᒥᒃ 

ᒪᓕᑦᑎᑕᖅ ᐅᓪᓗᖃᖅᑎᑕᐅᓪᓗᓂ ᑏᓰᕝᕙ 12ᒥᒃ, ᑕᒪᓐᓇᓗ ᐃᓱᒪᓕᕐᓇᖅᑐᓂ ᑕᐃᑲᓂ ᑭᓯᐊᓂ ᐅᓪᓗᕐᒥ 

ᑖᓐᓇ ᑎᑎᖅᑲᖅ ᐊᐅᓪᓚᖅᑎᑕᐅᓐᓂᕐᒪᓐ. ᖃᕋᓴᐅᔭᒃᑯᓪᓕ ᑎᑎᖅᑲᐅᓯᐊᒥᓂᖅᑎᒍᑦ ᐅᓪᓗᖃᖅᑐᒃᑯᑦ 

ᑏᓰᕝᕙ 21ᒥᑦ, ᑖᓐᓇ ᐱᓕᕆᕕᒃ ᐱᓂᕋᖅᑐᒥᓂᒃ ᑖᔅᓱᒥᖓ ᑐᒃᓯᕋᐅᑎᒥᒃ. ᑕᐃᒪᓕ ᔮᓐᓄᐊᓕ 8ᒥ, ᑖᓐᓇ 

ᒐᕙᒪᒃᑯᑦ ᑎᒥᖁᑎᖓ ᑐᒃᓯᕋᖅᑐᒧᓐ ᑎᑎᕋᓚᐅᖅᑐᖅ ᑐᒃᓯᕋᐅᑎᖓᓂᒃ ᓇᓗᓇᐃᖅᓯᑦᑎᐊᖁᔨᓪᓗᓂ, 

ᐊᒻᒪᓗ ᑐᒃᓯᕋᖅᑐᖅ ᓇᓗᓇᐃᖅᓯᔪᒥᓂᐅᓪᓗᓂ ᔮᓐᓄᐊᓕ 17ᒥ. ᔮᓐᓄᐊᓕ 18ᒥᓕ, ᑖᓐᓇ ᑐᒃᓯᕋᖅᑐᖅ 

ᒐᕙᒪᒃᑯᑦ ᑎᒥᖁᑎᖓᓄᑦ ᐅᖃᐅᔾᔭᐅᓚᐅᖅᑐᖅ ᐅᖃᐅᓯᑐᐃᓐᓇᒃᑯᑦ "ᐱᕕᖃᒃᑲᓂᐊᕐᔪᒋᐊᖃᕐᒪᓐ ᒐᕙᒪᒃᑯᑦ 

ᑎᒥᖁᑎᖓ ᑭᐅᒐᓱᐊᖅᕕᒃᓴᒥᒃ ᐱᔾᔪᑎᒋᓪᓗᒍ ᖃᐅᔨᒋᐊᖅᑳᕆᐊᖃᕐᒪᑕ ᒐᕙᒪᒃᑯᑦ ᓯᓚᑖᓂᒥᐅᑕᕐᒧᓐ. ᑖᓐᓇ 

ᐅᐃᒍᔭᐅᓚᐅᖅᑐᖅ ᑭᐅᕕᒃᓴᖓ 12ᓂ ᐅᓪᓗᓂᒃ ᐊᒻᒪᓗ ᑎᑎᖅᑲᐃᑦ ᓴᖅᑭᖅᑕᐅᓕᓚᐅᖅᑐᑎᒃ ᐅᓪᓗᑦ 

ᑖᒃᑯᐊ ᐊᓂᒍᓚᐅᖅᑎᓐᓇᒋᑦ. 

 

ᑲᒥᓴᓇ ᖃᐅᔨᓚᐅᖅᑐᖅ, ᑎᑎᕋᖅᓯᒪᔪᑦ ᒪᓕᑦᑐᒋ5, ᑖᓐᓇ ᐅᐃᒍᓯᓂᖅ ᑭᐅᕕᒃᓴᒥᓂᒃ ᓈᒻᒪᑐᒃᑯᑦ 

ᐊᑐᖅᑕᐅᓚᐅᖅᑐᖅ ᒐᕙᒪᒃᑯᑦ ᑎᒥᖁᑎᖓᓄᑦ. ᐊᑐᓕᖁᔭᓕᐅᕐᓂᖏᑦᑐᖅ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-087 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ  

ᐱᓕᕆᕕᒃ ᓵᓐᖓᔭᐅᔪᖅ:  ᓯᕗᓕᖅᑏᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑏᑦ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᓈᓴᐅᑎᓂᒃ ᑕᐃᓯᓯᒪᔪᖃᓐᖏᑦᑐᖅ 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐅᕐᓂᖏᑦᑐᖅ 

 

ᑖᓐᓇ ᑐᒃᓯᕋᖅᑐᖅ ᑐᑭᓯᐅᒪᔾᔪᑎᓄᑦ ᑎᑭᐅᑎᔪᒪᓪᓗᓂ ᑐᒃᓯᕋᖅᑐᒥᓂᖅ ᑎᑎᖅᑲᓕᒫᓂᒃ ᑕᑯᔪᒪᓪᓗᓂ 

ᐱᔨᑦᑎᕋᕐᓂᐅᓯᒪᔪᒧᓐ ᓄᓇᕗᑦ ᐃᓚᖓᓂ ᐅᓪᓗᖏᓐᓂᑦ ᑕᐃᒍᐃᓯᒪᓪᓗᓂ. ᑕᐃᑲᓂ ᑐᒃᓯᕋᐅᑎᖓᓂ 

ᐊᑎᖏᓐᓂᑦ 20ᓂ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓂᑦ ᐱᔾᔪᑎᓕᓐᓂᑦ ᑕᑯᔪᒪᓚᐅᖅᑐᖅ. 

ᑖᔅᓱᒥᖓᔅᓴᐃᓐᓇᖅ ᑐᒃᓯᕋᒃᑲᓂᖅᑐᒥᓂᐅᓪᓗᓂ ᑕᖅᑮᑦ ᑎᓴᓇᓐ ᓈᒻᒪᑕ, ᐊᑕᐅᓯᕐᒥᒃ ᐊᑎᕐᒥᒃ 

ᐃᓚᒃᑲᓂᖅᑕᒥᓂᕆᓪᓗᒋᑦ ᖃᐅᔨᒍᒪᔭᖏᑦ. ᓇᓗᓇᐃᖅᓯᓚᐅᖅᑐᖅ ᒐᕙᒪᒃᑯᑦ ᑎᒥᖁᑎᖓᓄᑦ 

ᑕᑯᔪᒪᓐᖏᓐᓂᕋᖅᑐᓂ ᑎᑎᖅᑲᓂᒃ ᓴᖅᑭᖅᑕᐅᕙᒌᔪᔪᓂᒃ ᓯᕗᓪᓕᖅᐹᒥ ᑐᒃᓯᕋᓚᐅᖅᑎᓪᓗᒍ - ᓄᑖᓂᑐᐊᖅ 

ᑎᑎᖅᑲᓂᒃ ᐱᒍᒪᓚᐅᖅᑐᖅ. ᐊᓯᖏᓐᓂᑦ ᑐᑭᓯᒋᐊᕈᑎᒃᓴᓂᑦ ᓇᓂᓯᓐᓂᖏᑦᑐᐃᑦ. ᑖᓐᓇ ᑐᒃᓯᕋᖅᑐᖅ 

ᐅᖃᓚᐅᖅᑐᖅ "ᑲᓐᖑᓇᖅᑐᖁᑎᒥᒃ ᖃᐅᔨᒪᓂᕋᖅᑐᓂ" ᐱᑕᖃᒃᑲᓂᕐᒪᒡᒎᖅ ᑎᑎᖅᑲᓂᒃ, ᐊᒡᒐᒻᒧᓐ 

ᑎᑎᕋᑐᐃᓐᓇᖅᓯᒪᔪᓂᒃ, ᑭᓯᐊᓂᓕ ᐅᖃᕈᒪᓚᐅᓐᖏᑦᑐᖅ ᓇᑭᑦ ᑕᒪᑐᒥᖓ ᑐᓴᕐᓂᕐᒪᖔᕐᒥᓂ. 

 

ᑲᒥᓴᓇ ᓇᓂᓯᔪᓐᓇᓚᐅᓐᖏᑦᑐᖅ ᒪᓗᓐᓇᑎᑦᑎᔪᓂᒃ ᑎᑎᖅᑲᓂᒃ ᐱᑕᖃᒃᑲᓂᕐᒪᖔᖅ ᐸᐸᑕᐅᔪᓂᒃ 

ᐊᐅᓚᑕᐅᔪᓂᓪᓘᓐᓃᑦ ᑖᔅᓱᒧᖓ ᒐᕙᒪᒃᑯᑦ ᐱᓕᕆᕕᖓᓄᑦ ᑐᒃᓯᕋᐅᑎᖓᓂᒃ ᑭᐅᔾᔪᑎᒃᓴᐅᔪᓂᒃ. 

ᐊᑐᓕᖁᔭᓕᐅᕐᓂᖏᑦᑐᖅ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-088 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ  

ᐱᓕᕆᕕᒃ ᓵᓐᖓᔭᐅᔪᖅ:  ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 20(1)(a) 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᐅᖏᑦᑐᑦ 

ᑖᓐᓇ ᑐᒃᓯᕋᖅᑐᖅ, ᐱᕙᓪᓕᐊᒧᓕᕆᔨᐅᖃᑕᐅᔪᖅ, ᕿᓂᓚᐅᖅᑐᖅ ᐊᔾᔨᖏᓐᓂᑦ 

ᑕᒻᒪᖅᓯᒪᔪᖅᓯᐅᕈᑎᒥᓂᕐᓂᒃ ᐱᓪᓗᒋᑦ ᐃᓚᖏᑦ ᑮᓇᐅᔭᓕᕆᔾᔪᑎᖏᑦ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᓐ 

ᑯᐊᐳᕇᓴᐅᑉ. ᑖᓐᓇ ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ ᓴᖅᑮᒍᒪᓚᐅᓐᖏᑦᑐᖅ ᓇᓕᖅᑲᓂᒃ ᐱᔾᔪᑎᒋᓪᓗᒍ 

ᓴᖅᑭᑕᐅᑉᐸᑕ ᒪᓕᒐᕐᓂᒃ ᒪᓕᑦᑎᑦᑎᒐᓱᐊᕐᓂᕐᒥᒃ ᑕᐸᓱᓐᓂᖃᕋᔭᕐᒪᓐ. 

 

ᑕᐃᒃᑯᐊ ᓇᓕᖅᑲᐃᑦ ᐅᖃᐅᓯᐅᔪᑦ ᐊᑐᐃᓐᓇᕈᖅᑕᒥᓂᐅᔪᐃᑦ ᒐᕙᒪᒃᑯᑦ ᐃᓗᐊᓂ ᑕᒻᒪᖅᓯᒪᔪᖅᓯᐅᖅᑎᓄᑦ, 

ᑮᓇᐅᔭᓕᕆᔨᒃᑯᑦ ᐃᓚᒋᔭᖏᓐᓄᑦ. ᐃᓚᖏᑦ ᑭᐅᔾᔪᑎᒃᓴᐃᑦ ᑎᑎᖅᑲᐃᑦ ᓴᖅᑭᖅᑕᐅᓚᐅᓐᖏᑦᑐᖅ 

ᑮᓇᐅᔭᓕᕆᔨᒃᑯᓐᓄᑦ ᐱᔾᔪᑎᒋᓪᓗᒍ ᐊᑐᐊᒐᑐᐃᓐᓇᐅᒻᒪᑕ ᐱᓕᕆᕙᓪᓕᐊᓂᕐᒧᓐ ᑕᐃᒫᓪᓗ 

"ᑐᑭᓯᓇᕋᔭᕋᑎᒃ ᑕᒻᒪᖅᓯᒪᔪᖅᓯᐅᕈᑎᒥᓂᓕᒫᑦ ᐱᖃᓯᐅᔾᔭᐅᖏᑉᐸᑕ. ᑕᐃᓐᓇᓕ ᓇᓕᖅᑲᓪᓗᐊᑕᖅ, 

ᑕᒻᒪᖅᓯᒪᔪᖅᓯᐅᑎᐅᑉ ᐅᓂᒃᑳᓕᐊᒥᓂᖓ, ᓴᖅᑭᑕᐅᓐᓂᖏᑦᑐᖅ ᐱᔾᔪᑎᒋᓪᓗᒍ ᑕᒪᓐᓇ ᐸᓖᓯᒃᑯᓐᓄᑦ 

ᑐᓂᔭᐅᓯᒪᓕᕐᒪᓐ ᖃᐅᔨᓴᖅᑕᐅᓂᐊᕐᒪᓐ ᒪᓕᒐᕐᓂᒃ ᓱᕋᐃᓐᓂᐅᓂᖏᒃᑲᓗᐊᕐᒪᖔᖅ. 

 

ᑲᒥᓴᓇ ᐅᖃᓚᐅᖅᑐᖅ ᑕᐃᒪᓕ ᒪᓕᒐᐅᑉ ᓯᓚᑖᒎᕈᓐᓇᐅᑎᒥᒃ ᐊᑐᕈᓐᓇᓂᐊᖅᐸᑕ ᒪᓕᓪᓗᒍ ᓈᓴᐅᑎᓕᒃ 

20(1) (a), ᓇᓗᓇᐃᖅᑕᐅᓯᒪᒋᐊᓕᒃ "ᑕᐃᒪᐃᑐᐃᓐᓇᕆᐊᖃᕐᒪᓐ" ᓴᖅᑭᑕᐅᑉᐸᑕ ᒪᓕᒐᕐᓂᒃ 

ᒪᓕᑦᑎᑦᑎᒐᓱᐊᕐᓂᕐᒥᒃ ᑕᐸᓱᒃᑲᔭᕐᒪᑕ. ᐅᖃᑐᐃᓐᓇᕐᓗᓂ ᐸᓖᓯᒃᑯᓐᓄᑦ ᑎᒍᒥᐊᖅᑕᐅᒻᒪᓐ ᑕᒪᓐᓇ, 

ᐅᖃᕐᓂᐅᖏᑦᑐᖅ ᑕᒪᓐᓇ ᒪᓕᒐᕐᓂᒃ ᒪᓕᑦᑎᑦᑎᓂᐅᒻᒪᓐ. ᐅᒃᐱᓇᕈᑎᓂᒃ ᐱᑕᖃᕆᐊᓕᒃ ᓴᖅᑭᑕᐅᑉᐸᑕ 

ᑕᐸᓱᓪᓚᕆᒃᑲᔭᕐᒪᖔᑕ ᒪᓕᒐᕐᓂᒃ ᒪᓕᑦᑎᑦᑎᒐᓱᐊᕐᓂᕐᒥᒃ. ᑖᓐᓇᓕ ᑲᒥᓴᓇ ᐊᖏᕈᓐᓇᓚᐅᖅᑐᖅ ᑖᒃᑯᐊ 

ᑕᒻᒪᖅᓯᒪᔪᖅᓯᐅᕈᑎᒥᓃᑦ ᐅᓂᒃᑳᓕᐊᒥᓃᑦ ᐃᓕ.ᐅᔪᓐᓇᕐᒪᑕ ᑕᐃᔭᐅᓗᑎᒃ ᒪᓕᒐᕐᓂᒃ 

ᒪᓕᑦᑎᑦᑎᒐᓱᐊᕐᓂᐅᓗᑎᒃ, ᑭᓯᐊᓂᓕ ᖃᕋᓴᐅᔭᒃᑯᑦ ᑎᑎᕋᖃᑦᑕᐅᑎᓂᒥᓂᖏᑦ ᑖᔅᓱᒪ ᐱᓕᕆᕕᐅᑉ 

ᐅᖃᖅᓯᒪᔪᖃᓐᖏᑎᐊᖅᑐᑦ ᑕᒪᒃᑯᐊ ᑎᑎᕋᖃᑦᑕᐅᑎᓂᒥᓃᑦ ᖃᕋᓴᐅᔭᒃᑯᑦ ᓴᖅᑭᑕᐅᑉᐸᑕ ᑕᐸᓱᐃᒐᔭᕐᒪᓐ 

ᐸᓖᓯᒃᑯᓐᓄᑦ ᖃᐅᔨᓴᕐᓂᐅᔪᒥᒃ. ᐃᓚᖏᑦ ᑎᑎᕋᖅᓯᒪᔪᑦ ᐅᓂᒃᑳᓕᐊᒥᓂᕐᒥ ᐊᓯᖏᓐᓂᓗ ᑎᑎᖅᑲᓂ 

ᒪᓕᒐᐅᑉ ᓯᓚᑖᒎᕆᐊᖃᕋᔭᖅᑑᒐᓗᐊᑦ ᒪᓕᓪᓗᒍ ᓈᓴᐅᑎᓂᒃ 23ᒥᑦ (ᐱᔾᔪᑎᒃᓴᖃᓗᐊᕋᑎᒃ ᐃᓵᖅᑐᑦ 

ᑲᓐᖑᓇᖅᑐᖁᑎᓄᑦ) ᑭᓯᐊᓂᓕ ᑎᑎᖅᑲᓕᒫᑦ ᑕᕝᕗᖓ ᐃᓕᔭᒃᓴᐅᖏᒻᒪᑕ. ᐱᓗᐊᖅᑐᒥᒃ 

ᑕᒻᒪᖅᓯᒪᔪᖅᓯᐅᑎᓄᑦ ᐅᓂᒃᑳᓕᐊᒥᓃᑦ ᐃᓗᓕᖃᓚᐅᕐᒥᒻᒪᑕ ᑕᒪᒃᑯᓂᖓ "ᑕᒻᒪᖅᓯᒪᔪᖅᓯᐅᓂᕐᒧᓐ 

ᐊᑐᐊᒐᖏᓐᓂᑦ", "ᓯᕗᓂᕆᓯᒪᔭᖏᓐᓂᑦ", "ᑐᕌᒐᖏᓐᓂᑦ", ᑖᒃᑯᐊᓕᒫᓪᓗ ᐃᓄᒃᒥᑦ 

ᐅᖃᐅᓯᖃᖅᓯᒪᔪᖃᕋᑎᒃ. ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ ᓴᖅᑮᖁᔨᓪᓗᓂ ᐊᒥᓱᑲᓪᓚᓐᓂᒃ 

ᐅᓂᒃᑳᓃᑦᑐᓂᒃ ᑭᐅᔾᔪᑎᖃᕐᓗᑎᒃ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-089 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ  

ᐱᓕᕆᕕᒃ ᓵᓐᖓᔭᐅᔪᖅ:  ᑮᓇᐅᔭᓕᕆᔨᒃᑯᑦ ᐱᓕᕆᕕᖓᓐ (ᐃᖅᑲᓇᐃᔭᖅᑎᓕᕆᓂᖅ) 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 13(1) 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᑦ ᐊᖏᖅᑕᑦ 

 

ᑖᓐᓇ ᑐᒃᓯᕋᖅᑐᖅ ᑎᑭᐅᑎᔪᒪᓚᐅᖅᑐᖅ ᑎᑎᖅᑲᓂᒃ ᑕᑯᔪᒪᓪᓗᓂ ᐱᔾᔪᑎᓕᓐᓂᒃ 

ᑎᒃᑯᐊᖅᓯᑐᐃᓐᓇᕐᓂᐅᒍᒪᔪᒥᒃ ᐃᖅᑲᓇᐃᔮᒧᓐ ᖁᑦᑎᓪᓚᕆᑦᑐᒧᓐ. ᑖᓐᓇ ᒐᕙᒪᒃᑯᑦ ᑎᒥᖁᑎᖓ 

ᓇᓗᓇᐃᕆᓚᐅᖅᑐᖅ 52ᓂᒃ ᒪᑉᐱᒐᕐᓂᒃ ᑭᐅᔾᔪᑎᒃᓴᐅᔪᓂᒃ, ᑭᓯᐊᓂᓕ ᑐᒃᓯᕋᖅᑐᒥᒃ 

ᑕᑯᒋᐊᖃᖅᑎᑎᓐᓂᖏᑦᑐᑦ ᐱᔾᔪᑎᒋᓪᓗᒍ ᓴᐳᔾᔭᐅᓯᒪᒻᒪᑕ ᓈᓴᐅᑎᓕᒻᒧᓐ 13 (1)ᒥᒃ, ᑖᓐᓇᓕ ᒪᓕᒐᐅᑉ 

ᓯᓚᑖᒎᕈᓐᓇᑎᑦᑎᒻᒪᓐ ᑎᑎᖅᑲᓂᒃ ᑕᑯᔭᐅᒋᐊᖃᖅᑎᑦᑎᒐᓂ ᓯᕗᓕᖅᑏᑦ ᑲᑎᒪᔨᕋᓛᖏᑕ 

ᑲᓐᖑᓇᖅᑐᖁᑎᖏᓐᓂᑦ ᓴᖅᑮᓂᐅᒐᔭᕐᒪᓐ. 

 

ᑕᐃᒃᑯᐊ ᑎᑎᖅᑲᐃᑦ ᐅᖃᐅᓯᐅᔪᑦ ᑲᑎᑎᖅᑕᐅᓯᒪᔪᒥᓃᑦ ᑐᓂᔭᐅᓂᐊᕋᒥᒃ ᓯᕗᓕᖅᑏᑦ ᑲᑎᒪᔨᕋᓛᖏᓐᓄᑦ 

ᐃᑲᔪᕈᑎᐅᓪᓗᑎᒃ ᑐᒃᓯᕋᖅᑐᖃᕐᒪᓐ ᑎᒃᑯᐊᖅᓯᑐᐃᓐᓇᕈᒪᓪᓗᑎᒃ ᐃᖅᑲᓇᐃᔮᒧᓐ ᖁᑦᑎᐸᓗᓪᓚᕆᑦᑐᒧᓐ. 

ᑖᒃᑯᐊ ᑲᑎᖅᓱᖅᓯᒪᔪᑦ ᐃᓗᓕᖃᓚᐅᖅᑐᑦ ᑕᒪᒃᑯᓂᖓ ᐃᓅᑉ ᐃᖅᑲᓇᐃᔭᓚᐅᖅᓯᒪᓂᖏᓐᓂᑦ 

ᐃᓕᓐᓂᐊᓚᐅᖅᓯᒪᔭᖏᓐᓂᓪᓗ, ᐱᓕᕆᖃᑦᑕᖅᓯᒪᔭᖏᑕ ᕿᒥᕐᕈᔭᐅᓂᒥᓂᖏᓐᓂᑦ ᐊᒻᒪᓗ 

ᐱᕋᔭᒃᓯᒪᓐᖏᒃᑲᓗᐊᕐᒪᖔᖅ ᖃᐅᔨᓴᖅᑕᐅᒍᑎᒥᓂᖏᓐᓂᑦ. ᐃᓗᓕᖃᓚᐅᕐᒥᔪᖅᑕᐅᖅ ᐃᖅᑲᓇᐃᔮᑉ 

ᓇᓗᓇᐃᖅᑐᕈᑎᖏᓐᓂᑦ ᐊᓯᖏᓐᓂᓪᓗ ᑎᑎᖅᑲᓂᒃ ᑭᒃᑯᑐᐃᓐᓇᕐᓄᑦ ᑕᑯᔭᐅᒍᓐᓇᕇᖅᑐᓂᒃ 

ᐊᑐᐃᓐᓇᐅᔪᓂᒃ. ᑖᒃᑯᐊᓕ ᑲᑎᖅᓱᖅᓯᒪᔪᑦ ᑐᓂᔭᐅᓐᖐᓇᖅᑐᒥᓃᑦ ᓯᕗᓕᖅᑏᑦ ᑲᑎᒪᔨᕋᓛᖏᓐᓄᑦ 

ᐱᔾᔪᑎᒋᓪᓗᒍ ᐃᓱᒪᑖᕐᓂᕐᒪᑕ ᐃᖅᑲᓇᐃᔮᖅᑖᑎᑦᑎᒐᓱᐊᕈᒪᓪᓗᑎᒃ ᐃᖅᑲᓇᐃᔮᖅᑖᑎᑦᑎᒐᓱᐊᕐᓂᕐᒧᓐ 

ᐊᖅᑯᑎᐅᖏᓐᓇᐸᑦᑐᐃᑦ ᐊᑐᑐᐃᓐᓇᖔᕐᓗᒋᑦ. ᑖᓐᓇ ᑐᒃᓯᕋᖅᑐᖅ ᑐᑭᓯᓂᕋᓚᐅᖅᑐᖅ ᐃᓚᖏᑦ ᑖᒃᑯᐊ 

ᑲᑎᖅᓱᖅᑕᐅᓯᒪᔪᑦ ᑕᑯᔭᕆᐊᖃᓐᖏᓐᓇᒥᒋᑦ, ᑭᓯᐊᓂᓕ ᐃᓘᓐᓈᓗᖏᓐᓂ ᑕᑯᔭᕆᐊᖃᓐᖏᑦᑎᑕᐅᒐᒥ 

ᓈᒻᒪᒋᓐᓂᖏᒻᒪᒍ. ᑕᑯᔪᒪᓚᐅᖅᑐᖅ ᐊᑎᖓᓂᒃ, ᐃᖅᑲᓇᐃᔮᖓᓂᓪᓗ ᐃᖅᑲᓇᐃᔭᖅᑎᐅᑉ ᕿᒥᕐᕈᔪᒥᓂᐅᑉ 

ᐊᑎᓕᐅᖅᑐᒥᐅᔫᓪᓗ ᑐᒃᓯᕋᐅᑎᒥᒃ, ᐃᖅᑲᓴᐃᔮᑉ ᓇᓗᓇᐃᖅᑐᕈᑎᖓᓂᒃ ᐊᒻᒪᓗ ᐃᖅᑲᓇᐃᔮᒥᒃ 

ᓴᖅᑮᒐᓱᐊᕈᑎᒥᒃ ᑕᑕᑎᕆᐊᓕᒻᒥᒃ. 

 

ᑲᒥᓴᓇ ᖃᐅᔨᓚᐅᖅᑐᖅ ᑖᒃᑯᐊ ᑲᑎᖅᓱᖅᑕᐅᓯᒪᔪᑦ ᐃᓚᖏᑦ ᐃᓗᓕᖃᕐᒪᑕ "ᓯᕗᓕᖅᑏᑦ ᑲᑎᒪᔨᕋᓛᖏᑕ 

ᑲᓐᖑᓇᖅᑐᖁᑎᖏᓐᓂᑦ" ᐃᓪᓛ ᑖᒃᑯᐊ ᑲᑎᖅᓱᖅᓯᒪᔪᑦ ᑐᓂᔭᐅᓐᓂᖏᒃᑲᓗᐊᖅᑲᑕ ᓯᕗᓕᖅᑏᑦ 

ᑲᑎᒪᓕᕋᓛᖏᓐᓄᑦ ᐃᓱᒪᒃᓴᖅᓯᐅᕈᑎᐅᓐᓂᕋᑎᓪᓗ. ᑭᓯᐊᓂᓕ ᐃᓚᖏᑦ ᑖᒃᑯᐊ ᑎᑎᖅᑲᐃᑦ 

ᐊᑐᐃᓇᐅᒌᕐᓂᕐᒪᑕ ᑭᒃᑯᑐᐃᓐᓇᕐᓄᑦ ᐊᒻᒪᓗ ᓇᓴᐅᑎᓕᒃ 13ᒥ(1)ᒥᒃ ᐊᑐᖅᑎᑕᐅᒋᐊᖃᕋᔭᓐᖏᑦᑐᖅ 

ᑕᐃᒃᑯᓄᖓ. ᐃᓚᒃᑲᓐᓂᖏᑦ ᑎᑎᕋᖅᓯᒪᔪᑦ ᐃᓚᖃᓚᐅᖅᑐᑦ ᐃᓄᒻᒥᒃ ᐱᔾᔪᑎᖃᖅᑐᓂᒃ ᑐᑭᓯᒋᐊᖁᑎᓂᒃ, 

ᐊᒻᒪᓗ ᓴᖅᑭᑕᐅᑉᐸᑕ ᐱᔾᔪᑎᒃᓴᖃᓐᖏᓗᐊᕐᓗᑎᒃ ᑲᓐᖑᓇᖅᑐᖁᑎᐅᔪᓂᒃ ᓴᖅᑮᓂᐅᒐᔭᕐᒪᑕ. ᑲᒥᓴᓇ 

ᐊᑐᓕᖁᔭᓕᐅᓚᐅᖅᑐᖅ ᐃᓚᖏᑦ ᑭᐅᔾᒧᑎᒃᓴᐃᑦ ᑎᑎᖅᑲᐃᑦ ᓴᖅᑭᖅᑕᐅᖁᓪᓗᓂᒋᑦ. 

 

ᕿᒥᕐᕈᔭᐅᓚᐅᖅᑐᓂ ᐊᑐᓕᖁᔭᓕᐊᖅ 14-090 

 

ᖃᓄᐃᑦᑑᓂᖓ ᕿᒥᕐᕈᔭᐅᑉ:  ᑎᑭᐅᑎᒐᓱᐊᖅᑐᖅ ᑐᑭᓯᒋᐊᖁᑎᓄᑦ  

ᐱᓕᕆᕕᒃ ᓵᓐᖓᔭᐅᔪᖅ:  ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᓕᒃᑯᓪᓗ ᐱᓕᕆᕕᖓᓐ 

ᐱᖁᔭᐅᑉ ᐃᓗᓕᖓ ᐊᑐᖅᑎᑕᖅ: ᐃᓗᓕᖓ ᓈᓴᐅᑎᓕᒃ 14(1)(b) ᐊᒻᒪ 17(1)( c) 

ᖃᓄᐃᓕᔭᐅᓐᓂᖅᑲ:   ᐊᑐᓕᖁᔭᓕᐊᖅ ᐊᖏᖅᑕᖅ 

 

ᑖᓐᓇ ᑐᒃᓯᕋᖅᑐᖅ ᐊᒥᓱᐊᖅᑎᖅᑐᓂ ᑐᒃᓯᕋᓚᐅᖅᑐᖅ ᑐᑭᓯᒋᐊᕈᑎᒃᓴᓂᑦ ᐱᔾᔪᑎᓕᓐᓂᒃ ᑐᐊᕕᕐᓇᑐᒃᑯᑦ 

ᖃᖓᑕᓲᒃᑯᑦ ᐋᓐᓂᐊᕕᓕᐊᕈᔾᔨᓂᕐᒧᓐ ᑳᓐᑐᕌᒥᒃ ᑐᓂᔭᐅᔪᒥᓂᐅᔪᒥᒃ ᕿᑎᕐᒥᐅᓂ. ᑕᐃᒪᓕ ᑭᐅᔾᔪᑎᐅᔪᓂᒃ 

ᐅᖃᓕᒫᓚᐅᖅᑐᓂ, ᓇᓗᓇᐃᖅᑐᐃᓯᒪᓂᖅᓴᐅᓪᓗᓂ ᑐᒃᓯᕋᒃᑲᓐᓂᓕᓚᐅᖅᑐᖅ. ᑖᓐᓇ ᑐᒃᓯᕋᖅᑐᖅ 

ᐱᑎᑕᒥᓂᖅ 33ᓂᒃ ᒪᑉᐱᒐᕐᓂᒃ ᑭᐅᔾᔪᑎᐅᔪᓂᒃ. ᑖᓐᓇᓕ ᑐᒃᓯᕋᖅᑐᖅ ᖁᕕᐊᒋᔭᖃᓚᐅᓐᖏᑦᑐᖅ 

ᑭᐅᔾᔪᑎᒥᒃ, ᐅᖃᖅᑐᓂ ᑖᓐᓇ ᐱᓕᕆᕕᐅᔪᖅ ᓴᖅᑮᖏᑦᑐᒥᓂᐅᓂᕋᖅᑐᒍ ᐃᓘᓐᓇᖏᓐᓂᑦ 

ᓯᕗᓂᕆᓯᒪᔭᖏᓐᓂᑦ ᐅᖃᐅᓯᖃᖅᑐᓂᒃ. 

 

ᑲᒥᓴᓇ ᖃᐅᔨᓚᐅᖅᑐᖅ ᖃᐅᔨᔭᕐᓂᓂᓐᖏᒻᒪᓐ ᐃᓘᓐᓇᖏᓐᓂᑦ ᑭᐅᔭᐅᔾᔪᑎᒃᓴᓂᑦ 

ᓇᓗᓇᐃᕆᔪᖃᕐᓂᕐᒪᖔᖅ ᓴᖅᑮᔪᖃᕐᓂᕐᒪᖔᕐᓘᓐᓃᑦ ᐱᔾᔪᑎᒋᓪᓗᒍ ᑕᒪᒃᑮᒃ ᒐᕙᒪᒃᑯᑦ ᐱᓕᕆᕕᖓ 

ᐊᒻᒪᓗ ᑐᒃᓯᕋᖅᑐᖅ ᑲᒥᓴᓇᐅᑉ ᑐᒃᓯᕌᖏᓐᓂᑦ ᑐᓂᓯᑦᑎᐊᓚᐅᓐᖏᒻᒪᑎᒃ. ᐊᖏᓚᐅᖅᑐᕐᓕ ᑕᐃᒃᑯᐊ 

ᐃᓚᖏᑦ ᑎᑎᖅᑲᐃᑦ ᐲᔭᖅᑕᐅᓯᒪᔪᑦ ᒪᓕᓪᓗᒍ 14 ᐊᒻᒪᓗ 17 ᓈᒻᒪᑦᑐᒥᓂᐅᓂᕋᖅᑐᒍ ᑕᕝᕙᓂ. 

ᑭᓯᐊᓂᓕ ᐅᖃᓚᐅᕐᒥᔪᖅ, ᑖᓐᓇ ᒐᕙᒪᒃᑯᑦ ᑎᒥᖁᑎᖓ ᓯᕗᓪᓕᖅᐹᑐᐊᕐᒥᒃ ᑐᒃᓯᕋᐅᑎᖓᓂᑦ ᑭᐅᓂᕐᒪᓐ 

ᐊᒻᒪᓗ 

ᐱᖓᓱᒃᑲᓂᕐᓂᒃ 

ᑐᒃᓯᕋᐅᑎᓕᐅᖅᓯᒪᔪᒥᓂᐅᓪᓗᓂ ᑭᐅᔭᐅᓐᓂᖏᑦᑐᓂᒃ. ᑲᒥᓴᓇ ᐊᑐᓕᖁᔭᓕᐅᓕᓚᐅᖅᑐᖅ ᑖᒃᑯᐊ ᐱᖓᓱᑦ 

ᑐᒃᓯᕋᐅᑏᑦ ᓱᒋᐊᖅᑕᐅᖁᓪᓗᓂᒋᑦ ᐅᓪᓗᐃᑦ 30 ᐊᓂᒍᓚᐅᓐᖏᓐᓂᖏᓐᓂ. 

  

ᑕᐃᒫᓪᓕ ᐅᒃᐱᕈᓱᑉᐳᖓ "ᖃᐅᔨᒋᐊᕐᓂᖅᑕᖃᓲᖅ" ᖃᓄᖅ 

ᐃᓱᒪᖃᕐᒪᖔᑕ ᐊᑕᐅᓯᖅ ᐊᒥᓲᓂᖅᓴᐃᓘᓐᓃᑦ ᐊᖏᔪᖅᑳᑦ 

ᐃᖅᑲᓇᐃᔭᖅᑏᓪᓘᓐᓃᑦ ᐊᐱᕆᔭᐅᓯᒪᑎᓪᓗᒋᑦ ᑭᓱᑐᐃᓐᓇᖅ 

ᑐᒃᓯᕋᐅᑎ ᓴᖅᑭᖅᑕᐅᒐᓱᐊᖅᑐᓘᓐᓃᑦ ᐱᓪᓗᒍ. ᑕᐃᒪᓕ 

"ᐃᓱᒪᒃᓴᖅᓯᐅᕈᑎᖃᕐᓂᖅ" ᐅᖃᖃᑎᒌᓐᓂᐅᕗᖅ 

ᐃᓱᒪᖅᓴᓯᐅᕐᓂᓘᓐᓃᑦ, ᑕᐃᒃᑯᓄᖓ ᑭᒃᑯᑐᐃᓐᓇᕐᓄᑦ ᑕᐃᔭᐅᔪᓄᑦ 

ᐃᓗᓕᖏᓐᓂ, ᐱᓪᓗᒋᑦ ᐱᔾᔪᑕᐅᔪᑦ ᐃᑲᔪᖅᓰᓂᕐᒧᓐ 

ᐃᑲᔪᖅᓰᖏᓐᓂᕐᒧᓪᓘᓐᓃᑦ ᓱᓂᐅᔪᒥᒃ. 

 

ᓱᖁᔨᔾᔪᑎ 96-006, ᐋᓪᕘᑕᒥ ᑐᓴᐅᒪᔾᔪᑎᓕᕆᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓯᕗᒧᓐ ᑕᑯᒋᐊᕐᓂᖅ 

ᑖᓐᓇ ᑎᑭᐅᑎᔪᓐᓇᕐᓂᖅ ᑐ ᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔭᐅᓂᖏᑦ ᑲᓐᖑᓇᖅᑐᖁᑏᑦ ᑎᑭᐅᑎᕙᓪᓕᐊᓕᕐᒪᓐ 

20ᓄ ᐊᕐᕌᒍᓄ ᓴᖅᑭᔮᖅᓯᒪᓛᓕᕐᓗᓂ. ᐃᓚᖏᓪᓕ ᒪᓕᒐᓕᐊᖑᓯᒪᔪᑦ ᓄᑖᕈᕆᐊᖅᑕᐅᖃᑦᑕᖅᓯᒪᔫᒐᓗᐊᖅ 

ᐋᖅᑭᒋᐊᖅᑕᐅᖃᑦᑕᖅᑐᑎᓪᓗ ᐃᓚᖓᒍᑦ ᐊᕐᕉᐃᑦ ᐊᓂᒍᖅᐸᓪᓕᐊᑎᓪᓗᒋᑦ, ᑖᓐᓇ ᐱᖁᔭᖅ 

ᓴᓇᔭᐅᓚᐅᖅᓯᒪᒻᒪᓐ ᐱᓕᕆᔾᔪᑎᕈᓘᔭᐃᑦ ᐅᓪᓗᒥᐅᓕᖅᑐᖅ ᐱᓕᕆᔾᔪᑎᓂᒃ ᐊᔾᔨᖃᓐᖏᑎᐊᖅᑎᓪᓗᒋᑦ. 

ᐅᓪᓗᒥᐅᓕᖅᑐᖅ ᓄᐊᑦᑎᓂᕆᕙᑦᑕᕗᑦ, ᐊᑐᕐᓂᕆᕙᑦᑕᕗᑦ, ᐊᓯᕈᐃᓂᕆᕙᑦᑕᕗᑦ, ᑐᖅᑯᐃᓂᕆᕙᑦᑕᕗᓪᓗ 

ᐊᔾᔨᒋᓐᖏᑦᑎᐊᓕᕐᒪᒍ 20 ᐊᕌᒍᐃᑦ ᐊᓂᒍᖅᑎᓪᓗᒋᑦ. ᐊᑑᑎᖃᐃᓐᓇᖁᓪᓗᒍ, ᒪᓕᒐᓕᐊᑦ 

ᐊᖑᒻᒪᑏᓐᓇᕆᐊᖃᖅᐳᑦ ᐊᓯᔾᔨᐸᓪᓕᐊᔪᓄᑦ ᐱᓕᕆᔾᔪᑎᐅᔪᓄᑦ. ᐊᑕᖏᐸᓗᑦᑐᑎᒃ ᑲᓇᑕᒥ 

ᓂᕈᐊᖅᑕᐅᓯᒪᕕᐅᔪᑦ ᕿᒥᕐᕈᓂᖃᓕᖅᑐᑦ ᐅᕝᕙᓘᓐᓃᑦ ᕿᒥᕐᕈᕙᓪᓕᐊᓕᖅᑐᑦ ᑎᑭᐅᑎᔪᓐᓇᓂᕐᒧᓐ 

ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᖁᑎᖏᑕ ᐋᖅᑭᑎᖅᓯᒪᓂᖏᓐᓂᑦ. ᐅᑯᐊ ᐅᓂᒃᑳᓕᐊᒃᑲ 

ᐱᒋᐊᓐᖓᕐᓂᖓᓂ ᐅᖃᖅᑲᐅᒐᒪ, ᓂᐅᐸᐅᓐᓛᓐ ᐊᒻᒪ ᓛᐸᑐᐊᑉ ᒐᕙᒪᖓ ᑎᒃᑯᐊᖅᓯᓚᐅᕐᒪᓐ 

ᓴᖅᑭᔮᓪᓚᕆᑦᑐᓂᒃ ᑲᑎᒪᔨᕋᓛᖑᓂᐊᖅᑐᓂᒃ ᒪᓕᒐᓕᐊᖑᓯᒪᔪᓂᒃ ᕿᒥᕐᕈᓂᐊᖅᑐᓂᒃ, ᑕᒪᓐᓇᓗ 

ᓄᑖᕕᔾᔪᐊᕌᓗᒻᒥᒃ ᐱᒐᓱᐊᕐᓂᐅᔪᒥᒃ ᓴᖅᑮᓯᒪᔪᖅ ᑖᒃᑯᓄᖓ ᓂᐅᐸᐅᓐᓛᒥᐅᓄᑦ ᓛᐸᑐᐊᒥᐅᓄᓪᓗ 

ᖃᓄᓕᒫᐸᓗᒃ ᓄᑖᖑᓪᓗᓂ ᑲᓇᑕᒥ ᓯᓚᕐᔪᐊᓕᒫᒥᓗ. ᑕᐃᑲᓂᓕ ᐊᑐᓕᖁᔭᓕᐊᒥᓂᓕᒫᕌᓗᖏᑦ 

ᐃᓕᔭᒃᓴᐅᒐᔭᓐᖏᑦᑑᒐᓗᐊᑦ ᓄᓇᕗᒧᓐ, ᑭᓯᐊᓂᓕ ᐱᒋᐊᖅᕕᓴᑦᑎᐊᕙᒃ. ᒫᓐᓇ ᓈᒻᒪᓕᕐᒪᓐ ᓄᓇᕗᑦ 

ᕿᒥᕐᕈᓕᖅᑲᓐ ᑎᑭᐅᑎᔪᓐᓇᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᖏᓐᓂᑦ ᓄᑖᕈᕆᐊᒋᒐᓱᐊᕐᓗᑎᒃ 

ᐱᐅᓯᕚᓪᓕᑎᑦᑎᓗᑎᓪᓗ ᒪᓕᒐᓕᐊᖑᓯᒪᔪᓂᒃ. ᑕᒪᓐᓇ ᕿᒥᕐᕈᓂᖅ ᐃᓗᓕᖃᕆᐊᓕᒃ, 

ᐊᓯᒐᓗᐊᖏᓐᓂᓪᓗᐃᓛᒃ, ᐅᑯᓂᖓ ᐃᓱᒪᖃᕐᓂᕐᒥᒃ: 

 

 a) ᒪᓕᒐᓕᐊᖑᓯᒪᔪᒧᓐ ᑎᑎᖅᑐᐃᒋᐊᖃᖅᑎᑕᐅᓗᑎᒃ; 

 b) ᓯᐊᒻᒪᒋᐊᕐᓗᒋᑦ ᓇᓗᓇᐃᖅᑐᑎᐊᕐᓗᒋᑦ ᓇᓕᐊᒃ ᒐᕙᒪᒃᑯᑦ ᐊᐅᓚᑕᖏᑦ ᐊᑖᓃᒻᒪᖔᑕ 

  ᐱᖁᔭᐅᑉ; 

c) ᐃᓱᓕᑦᑕᖅᕕᖃᕐᓗᑎᒃ ᒐᕙᒪᒃᑯᑦ ᑎᒥᖁᑎᖏᑦ ᐅᖓᕙᕆᐊᖅᓯᔪᓐᓇᕐᓂᖏᑦ 

ᑭᐅᕕᒃᓴᖏᓐᓄᑦ ᑎᑭᐅᑎᒐᓱᐊᖅᑐᓄᑦ ᑐᑭᓯᐅᒪᔾᔪᑎᓄᑦ ᑐᒃᓯᕋᐅᑎᓄᑦ; 

d) ᓇᓗᓇᐃᑦᑎᐊᕐᓗᒍ ᓴᖅᑮᒋᐊᖃᕐᓂᖅ ᒪᓕᒐᐅᒻᒪᓐ, ᐊᓪᓛᑦ ᑲᒪᑦᑎᐊᕋᓱᐊᕐᓂᕐᒧᓐ ᒪᓕᒐᐅᑉ 

ᓯᓚᑖᒎᕈᓐᓇᐅᑎᑕᖃᖅᑎᓪᓗᒍ ᐊᑐᖅᑕᐅᔪᓐᓇᖅᑐᓂᒃ; 

e) ᓴᓇᓗᑎᒃ ᑐᑭᓯᓇᑦᑎᐊᖅᑐᓂᒃ ᓵᓐᖓᔭᒃᓴᐅᓂᕐᒧᓐ ᖃᐅᔨᒪᔾᔪᑎᓂᒃ ᐊᐅᓚᑦᑎᒍᑕᐅᓗᑎᒃ 

ᑐᑭᓯᒋᐊᕈᑎᓕᒫᓂᒃ ᖃᖓᓕᒫᒃᑯᑦ ᖃᕋᓴᐅᔭᕐᒦᓕᖅᑎᓪᓗᒋᑦ (ᓄᐊᑕᐅᓂᖓᓂᑦ, 

ᐊᑐᖅᑕᐅᓂᖏᑦ, ᐸᐸᑕᐅᓂᖏᑦ ᐊᒻᒪᓗ ᐃᒋᑕᐅᓂᖏᑦ) ᐱᖃᓯᐅᑎᓗᒍ 

ᐅᐊᑦᑎᑦᑎᐊᖃᑦᑕᕐᓂᖅ ᓱᒋᐊᖅᓯᖃᑦᑕᓂᕐᓗ ᒪᓕᒐᕐᓂᒃ ᒪᓕᓐᓂᖏᑦᑐᓂᒃ, ᐊᓯᖏᓐᓂᓪᓗ. 

f) ᐱᔭᕇᖅᑕᐅᖃᑦᑕᕆᐊᖃᕐᓗᑎᒃ ᑲᓐᖑᓇᖅᑐᑦ ᓴᖅᑭᑕᐅᑉᐸᑕ ᐊᑦᑐᐃᓂᕆᒐᔭᖅᑕᖏᓐᓂᑦ 

ᖃᖓᑐᐃᓐᓇᒃᑯᑦ ᒐᕙᒪᒃᑯᑦ ᑎᒥᖁᑎᖏᑦ ᓄᑖᒥᒃ ᐱᓕᕆᓂᖃᓂᕋᐃᑉᐸᑕ, 

ᕿᒥᕐᕈᔭᐅᖃᑦᑕᕐᓗᑎᓪᓗ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᓐ; 

g) ᓴᓐᖓᑦᑎᒋᐊᖅᑕᐅᓗᑎᒃ ᐅᓂᒃᑳᓕᐅᕆᐊᖃᕐᓂᖏᑦ ᑕᖅᑲᐅᖓ ᐃᓄᓐᓄᑦ ᐱᓪᓗᒋᑦ 

ᓴᖅᑭᖅᑕᐅᓂᖏᑦ ᐃᓄᓐᓂᒃ ᐱᔾᔪᑎᓖᑦ ᑐᑭᓯᑎᑦᑎᒋᐊᕈᑏᑦ ᐊᑯᓐᓂᖏᓐᓂ ᐊᔾᔨᒌᓐᖏᑦᑐᑦ 

ᒐᕙᒪᒃᑯᑦ ᑎᒥᖁᑎᖏᓐᓂ ᐊᒻᒪ/ᐅᕝᕙᓘᓐᓃᑦ ᐊᑯᓐᓂᖓᓂ ᒐᕙᒪᒃᑯᑦ ᑎᒥᖁᑎᖏᑕ 

ᐊᒻᒪᓗ ᓇᒻᒥᓂᖃᐅᑎᓖᑦ. 

 

ᐅᐊᑦᑎᐊᕈᓕ ᐊᓂᒍᖅᓯᒪᔪᒥ, ᖁᕕᐊᒋᖃᑦᑕᖅᓯᒪᔭᕋ ᓄᓇᕗᑦ ᒐᕙᒪᖓ ᓯᕗᓕᖅᑎᐅᓯᒪᓂᖓᓄᑦ 

ᖃᐅᔨᒪᒐᓱᐊᖅᑐᑎᒃ ᑕᒪᒃᑯᐊ ᑭᐅᔾᔪᑏᑦ ᑎᑭᐅᑎᒐᓱᐊᖅᑐᓄᑦ ᑐᑭᓯᐅᒪᔾᔪᑎᓄᑦ 

ᐱᔭᕇᖅᑕᐅᕙᒃᑲᓗᐊᕐᒪᖔᑕ ᑭᐅᓇᓵᓗᐊᖅᐸᖏᒻᒪᖔᑕᓗ. ᖃᐅᔾᔨᐊᓚᒃᓯᒪᒐᒪ, ᐊᕐᕌᒍᓂ ᒪᕐᕉᓐᓂ 

ᐊᓂᒍᕋᑖᖅᑑᓐᓂ ᓯᕗᓕᖅᑏᑦ ᒪᓕᒐᓱᐊᕐᓂᖏᑦ ᓱᒃᑲᐃᓕᕙᓪᓕᐊᒻᒪᑕ ᐃᓚᖏᓐᓂ ᒐᕙᒪᒃᑯᑦ 

ᑎᒥᖁᑎᖏᓐᓂ, ᐱᓐᖏᓗᐊᖅᑐᒋᒻᒪᕆᓕᖅᑐᒋᑦ ᐅᖃᕆᐊᖃᒻᒪᕆᓚᐅᖅᑐᖓ ᐃᑲᔪᕋᓱᓐᖏᓐᓂᐊᓗᖏᓐᓂᑦ 

ᐊᑕᐅᓯᕐᒦᑦᑐᑦ ᒐᕙᒪᒃᑯᑦ ᐱᓕᕆᕕᖓᓂ ᑕᐃᑲᓂ ᐊᑐᓕᖁᔭᓕᐊᕐᓂ 14-079ᒥ. ᑕᐃᒃᑯᐊᑐᐊᖅ ᒐᕙᒪᒃᑯᑦ 

ᑎᒥᖁᑎᖓ ᑕᐃᒪᐃᑦᑑᔮᖅᑑᒐᓗᐊᑦ ᑕᐃᒪᐃᑉᐸᖏᒻᒪᑕᓕ ᐊᓯᖏᑦ ᒐᕙᒪᒃᑯᑦ ᑎᒥᖁᑎᖏᑦ 

ᐱᓕᐱᖃᑎᒋᔭᒃᑲ, ᑭᓯᐊᓂᓕ ᐅᓗᕆᐊᓇᖅᑐᖅ ᐊᒻᒪᓗ ᓱᒋᐊᖅᑕᐅᒋᐊᖃᖅᑐᓂᓗ 

ᒪᓕᒃᓴᖅᑕᐅᓚᐅᓐᖏᓐᓂᖏᓐᓂ ᐊᓯᖏᓐᓄᑦ. ᑕᐃᒪᓕ ᒐᕙᒪᒃᑯᓐᓄᑦ ᐱᖁᑦᑐᑦᑕᐅᓯᒪᓱᒋᔪᓄᑦ 

ᐅᕐᓂᓗᒃᓴᖅᕕᑦᑎᑐᑦ ᐋᖅᑭᑎᖅᓯᒪᒻᒪᓐ ᑖᓐᓇ ᑎᑭᐅᑎᔪᓐᓇᓂᕐᒧᓐ ᑐᑭᓯᐅᒪᔾᔪᑎᓄᑦ ᐊᒻᒪ ᓴᐳᔾᔨᓂᖅ 

ᑲᓐᖑᓇᖅᑐᖁᑎᓂᒃ ᐱᖁᔭᖅ , ᑕᒪᒃᑯᐊ ᐱᖁᔭᐅᑉ ᑐᕌᒐᖏᑦ ᑎᑭᐅᑎᔭᐅᔪᓐᓇᕐᒪᑕ ᒥᓂᔅᑕᐃᑦ ᐊᓯᖏᓪᓗ 

ᒐᕙᒪᒃᑯᑦ ᑎᒥᖁᑎᖏᑕ ᐊᖏᔪᖅᑳᖏᑦ ᐊᒻᒪᓗ ᐃᖅᑲᓇᐃᔭᖅᕕᓂ ᐊᖏᔪᖅᑲᐅᑏᑦ ᐱᐅᔪᒃᑯᑦ 

ᓯᕗᓕᖅᑎᐅᒋᐊᖅᐸᑕ ᒪᓕᑦᑕᐅᑎᑦᑎᓗᑎᒃ ᐃᑲᔪᖅᓰᖃᑦᑕᕐᓗᑎᓪᓗ ᒪᑐᐃᖓᐃᓐᓇᕋᓱᐊᕐᓂᕐᒥᒃ 

ᓵᓐᖓᔭᒃᓴᐅᓂᕐᒥᓪᓗ ᖃᐅᔨᒪᐃᓐᓇᓂᕐᒥᒃ ᑕᐃᒫᒃ ᑖᓐᓇ ᐱᖁᔭᖅ ᐱᖁᔨᒐᓱᐊᖅᓯᒪᒻᒪᓐ. ᑭᖑᓕᕇᓄᑦ 

ᐃᑉᐱᒋᔭᐅᖏᓐᓇᕆᐊᓕᒃ ᐱᖁᔭᖅ ᑐᕌᒐᖏᓪᓗ ᑕᑯᒃᓴᐅᔭᕆᐊᓖᑦ ᒐᕙᒪᒃᑯᑦ ᑎᒥᖁᑎᖏᓐᓂ. ᑖᒃᑯᐊᓕ 

ᒪᓕᒐᐃᑦ ᐊᓯᕈᖅᑕᐅᔪᓐᓇᕐᒥᔫᒐᓗᐊᑦ "ᐅᖃᐅᔨᔪᓐᓇᖅᓯᓂᕐᒥᒃ ᓱᖁᔨᓗᓂ" ᐱᔪᓐᓇᐅᑎᑖᕐᓗᓂ ᑖᓐᓇ 

ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ. ᑕᒪᓐᓇᓕ ᓂᕈᐊᖔᕋᔭᓐᖏᑕᕋ, ᑭᓯᐊᓂᓕ 

ᐃᓱᒪᒋᔭᐅᒋᐊᓕᖃᐃ ᒪᓕᒐᐃᑦ ᕿᒥᕐᕈᔭᐅᓕᖅᑲᑕ ᑕᒪᒃᑯᐊ ᒐᕙᒪᒃᑯᑦ ᑎᒥᖁᑎᖏᑦ ᐃᒻᒥᓂᒃ 

ᒪᓕᒃᓴᕋᓱᐊᓐᖏᑉᐸᑕ ᐱᖁᔭᐅᑉ ᑐᕌᕋᓱᐊᖅᑕᖏᓐᓂᑦ. 

 

ᐊᔭᐅᕆᓯᒪᓕᕋᒪ ᓴᖅᑮᖁᔨᓪᓗᖓ ᐊᕐᕌᒍᓂ ᐊᒥᓱᑲᓪᓚᓐᓂ, ᐊᑏᓗᒃᑲᓐᓂᖅ, ᑲᔪᖏᖅᓴᐃᑲᓐᓂᖅᐳᖓ 

ᓴᖅᑮᖁᔨᓪᓗᖓ ᐋᓐᓂᐊᖃᕐᓇᖏᑦᑐᓕᕆᓂᕐᒧᓐ ᑐᕌᖓᔪᓂᒃ ᒪᓕᒐᓕᐅᖁᔨᓪᓗᖓ 

ᐊᐅᓚᑦᑎᒍᑎᑐᐃᓐᓇᐅᒐᔭᓐᖏᑦᑐᓂᒃ ᖃᓄᖅᓄ ᐃᓄᓐᓂᒃ ᐱᔾᔪᑎᓖᑦ ᑐᑭᓯᒋᐊᕈᑏᑦ ᐊᑐᖅᑕᐅᒋᐊᖃᕐᒪᖔᑕ 

ᐃᓗᐊᓂ ᐋᓐᓂᐊᖃᕐᓇᖏᑦᑐᓕᕆᓂᐅᑉ, ᑭᓯᐊᓂᓕ ᑲᓐᖑᓇᖅᑐᓕᕆᔾᔪᑎᒃᓴᓂᒃ ᑐᓐᖓᕕᓕᐅᕈᑎᐅᓗᓂ 

ᐱᔾᒧᑎᓕᓐᓂᒃ ᖃᕋᓴᐅᔭᒃᑰᖅᑐᓂᒃ ᐋᓐᓂᐊᕕᓕᐊᖅᑐᖅᓯᐅᑎᓂᒃ ᑎᑎᕋᖅᓯᒪᔪᓂᒃ, ᐱᓕᕆᕖᑦ ᑕᒪᑐᒧᖓ 

ᓵᑉᐸᓪᓕᐊᑐᐃᓐᓇᕐᒪᑕ. ᓄᓇᕗᑦ ᑕᕝᕙᑑᓕᖅᑐᖅ ᑲᓇᑕᒥ ᓂᕈᐊᖅᑕᐅᓯᒪᕕᐅᔪᓂ ᑕᐃᒪᐃᑦᑐᓂᒃ 

ᒪᓕᒐᖃᓐᖏᑦᑐᑑᓪᓗᓂ. 

 

ᑭᖑᓪᓕᖅᐹᖑᔪᔪᒥ ᐊᕐᕌᒍᑕᒫᖅᓯᐅᑎᓐᓂ ᐅᓂᒃᑳᓕᐊᓐᓂ, ᐅᖃᐅᓯᖃᔪᒐᒪ ᐃᓱᒫᓗᓇᖅᑐᒥᒃ 

ᓴᖅᑮᒋᐊᖃᖅᑎᑕᐅᓂᖏᓐᓂᑦ ᑐᑭᓯᒋᐊᖁᑎᓂᒃ ᐱᔾᔪᑎᓕᓐᓂᒃ ᒐᔭᒪᒃᑯᑎᒍᑦ ᑳᓐᑐᕌᓂᒃ. 

ᐅᖃᐅᓯᖃᓪᓚᕆᓚᐅᖅᑐᖓ ᐱᔭᕆᐊᑐᓂᕆᓚᐅᖅᑕᖓᓂᑦ ᑐᑭᓯᒋᐊᕈᑎᒃᓴᓂᒃ ᕿᓂᕋᓱᐊᖅᑎᓪᓗᖓ 

ᐱᔾᒧᑎᓕᓐᓂᒃ ᑳᓐᑐᕌᓂᒃ ᑐᓂᔭᐅᓯᒪᔪᓂᒃ. ᑕᐃᒫᓪᓕ ᐅᓂᒃᑳᓕᐅᓚᐅᖅᑐᖓ ᑕᒪᑐᒥᖓ 

ᐅᖃᐅᓯᖃᖃᑎᖃᓕᔪᒐᒪ ᒫᒃ ᒪᑲᓚᒃᒥᑦ ᓄᓇᓕᓐᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᑯᓐᓂᒥᐅᑕᕐᒥᒃ 

ᐅᓂᒃᑳᖃᕈᓐᓇᔪᒻᒪᓐ ᖃᓄᖅ ᐊᐅᓚᓲᖑᒻᒪᖔᒥᓂᒃ. ᖃᐅᔨᓚᐅᖅᑐᖓ ᖃᕋᓴᐅᔭᒃᑯᑦ ᐃᑭᐊᖅᓯᕕᒃᑯᑦ 

ᑐᑭᓯᒋᐊᕈᑎᒃᓴᓂᑦ ᐱᑕᕐᓂᓴᒻᒪᕆᐅᒻᒪᓐ ᐃᓱᒪᒋᔪᔭᓐᓂᒃ, ᓇᒧᓐ ᕿᓂᕆᐊᖏᑕ ᖃᐅᔨᒪᒋᐊᖃᑐᐃᓐᓇᖅᑐᒍᑦ. 

ᑲᔪᖏᖅᓴᐃᔪᖓᓕ ᒐᕙᒪᒃᑯᑦ ᑎᒥᖁᑎᓕᒫᖏᓐᓂᑦ ᐱᐅᓯᕚᓪᓕᑎᑦᑎᖁᓪᓗᒋᑦ ᓇᒻᒥᓂᖅ 

ᓴᖅᑮᖃᑦᑕᕐᓂᖏᓐᓂᑦ ᑐᑭᓯᒋᐊᕈᑎᒃᓴᓂᒃ ᖃᓄᓕᒫᖅ ᐊᔪᕐᓇᖏᑦᑐᒃᑯᑦ ᐊᒻᒪᓗ ᓇᓂᔭᐅᔭᕐᓂᖅᑎᓪᓗᒋᑦ. 

ᐊᒥᓱᓐ ᑲᓇᑕᒥ ᓂᕈᐊᖅᑕᐅᓯᒪᕕᐅᔪᑦ ᑕᒪᐅᓇ ᐱᕙᓪᓕᐊᒻᒪᕆᑉᐳᓐ, ᑕᒪᒃᑯᐊ ᑐᖅᑯᖅᑕᐅᓯᒪᔪᑦ 

ᑎᑎᖅᖃᕈᓘᔭᐃᑦ "ᐊᑕᐅᑦᑎᒥ" ᕿᓂᖅᕕᒻᒥ, ᓇᓂᔭᐅᔪᓐᓇᓂᐊᕐᒪᑕ ᐲᔭᖅᑕᐅᓗᑎᓪᓗ ᐱᔭᕆᐊᑭᓛᒃᑯᑦ 

ᑭᒃᑯᑐᐃᓐᓇᕐᓄᑦ. 

 

ᐋᓯᓂᓛᒃ, ᖁᔭᓐᓇᒦᕈᒪᕙᒃᑲ ᓄᓇᕗᑦ ᒐᕙᒪᖓᑕ ᐃᓗᐊᓃᑦᑐᑦ ᐱᓕᕆᖃᑎᒋᕙᑦᑕᒃᑲ, ᐱᓗᐊᖅᑐᒥᒃ ᔨᐊᓯᑲ 

ᕕᐊᓪ, ᐊᐅᓚᑦᑎᔨᐅᔪᖅ ᑎᑭᐅᑎᔪᓐᓇᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᐱᓕᕆᕕᑦᑎᓐᓂᑦ. 

ᐊᐃᕙᖃᑎᒌᓐᖑᐊᐸᑦᑐᓄᑦ ᐅᖃᖃᑎᒌᑦᑎᐊᐸᑦᑐᓄᓪᓗ ᐃᓱᒫᓗᓇᖅᑐᐃᑦ ᓴᖅᑭᐸᓪᓕᐊᔪᐃᑦ ᐱᓪᓗᒋᑦ 

ᑐᑭᓯᔪᐃᓐᓇᐅᕙᑦᑐᒍᒃ ᖃᓄᖅ ᐱᖁᔭᖅ ᐊᐅᓚᒻᒪᖔᖅ, ᖃᓗᕐᓗ ᐊᐅᓚᒋᐊᖃᕐᒪᖔᕐᓗ, 

ᐊᖏᖃᑎᒌᖏᓐᓇᐸᓐᖏᒃᑲᓗᐊᖅᑐᒍᒃ ᓱᒋᐊᕐᓂᐊᕆᐊᒃᓴᖅ ᖃᓄᐃᑦᑐᓂᓪᓗ ᐊᑐᐊᒐᖃᕆᐊᖃᕐᒪᖔᑕ. 

 

 

ᐃᒃᐱᒍᓱᑦᑎᐊᖅᑐᓂ ᑐᓂᔭᖓ 

 

 

 

 

ᐃᓚᐃᓐ ᑮᓇᓐ ᐹᒃᔅ 

ᓄᓇᕗᒥ ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

 


